
  SO‘Z BOSHI


  



  14-asrning 2- yarmi va 15- asr Vatanimiz tarixida voqealarga nihoyatda boy tarixiy saboq davri hisoblanadi. Chunki bu davrda mo‘g‘ullar hukmronligi va feodal tarqoklik tugatilib, bosqinchilarniig vayronagarchiliklari va bir yarim asrlik zulmlari oqibatida iqtisodiy, madaniy-ma’rifiy tug‘runlik xolatiga tushib qolgan mamlakatimiz o‘z mustaqilligini qayta tiklashga kirishdi. Bu diyorda Amir Temur boshchiligida yagona tug‘ ostida markazlashgan, kuchli va mustaqil feodal davlat tashkil topdi. Markaziy Osiyo xalqlari hayotida yuz bergan bu tarixiy voqeada, shubhasiz, Amir Temurning xizmati g‘oyat buyukdir. O‘z davlatining kuch-qudratini oshirib, uni mustahkamlash uchun avvalambor u harbiy va iqtisodiy islohot o‘tkazdi. Yaxshi qurollangan muntazam qo‘shin tuzdi. Davlat boshqaruv tizimlarini harbiy strategiya (savkuljaysh) va taktikasi (ta’biyatuljaysh) ni ishlab chiqdi va qattiq sinovlardan o‘tkazdi.


  Amir Temur bu davrda Movarounnahr va Xorazmga muttasil tazyik ko‘rsatib turgan Oltin O‘rda xoni To‘xtamishga qarshi bir necha bor qo‘shin tortdi. Uralda Qunduzcha, Kavkazda Tarak daryolari bo‘yida bo‘lib o‘tgan ikki shiddatli jangda Temur dushman ustidan g‘alaba qozonib, Oltin O‘rdaga o‘zini tiklay olmaydigan darajada qaqshatqich zarba berdi. Uning bu g‘alabasi tufayli Oltin O‘rda tazyiqida yashayotgan Rossiya qaddini rostlash imkoniyatiga ega bo‘ldi va uning istiqboli uchun katta yo‘l ochildi.


  Bu buyuk jahongir tarix taqozosi va o‘rta asrlarning udum va taomiliga asosan o‘z davlati chegaralarini kengaytirishga harakat qildi. U Hindiston, O‘rta va Yaqin Sharq mamlakatlariga bir necha bor harbiy yurishlar uyushtirdi. Anqara shahri yaqinida Turkiya Sultoni Boyazid I Yildirim qo‘shinlari ustidan g‘alaba qozonib, butun Yevropani hayratga soldi. Bu g‘alaba tufayli Turkiya tazyiqidan xalos bo‘lib olgan Yevropa qirollari Temur va uning vorislari bilan bevosita aloqalar o‘rnatishga shoshildilar.


  Buyuk sarkardaning Xorazm va Oltin O‘rdaga qarshi kurashib ularni yengishi, Eron, Ozarbayjon, Iroq, Hindiston, Suriya va Turkiyaga qilgan yurishlari Temur davlati qudratini oshirdi. Amir Temur 27 mamlakatni o‘ziga bo‘ysundirib, o‘z davlatini jahonning buyuk imperiyalari qatoriga ko‘tardi. Uning hukmronligi davrida Movarounnahr dunyo taraqqiyoti bilan bevosita bog‘lanib, jahonning ilg‘or mamlakatlaridan biriga aylandi. Buyuk ipak yo‘lining katta qismi Temur davlati nazoratiga o‘tdi.


  O‘rta asrlarning bu ulkan davlatini idora etishda Amir Temur feodal boshqaruv tizimining asosiy qonun-qoidalari - «Tuzuklar»ni yaratdi. Islom dini mafkurasi va ahkomlariga suyanib, u o‘z «Tuzuklari» asosida el-yurtni boshkardi va mamlakatni obod etdi.


  14-asr oxiri— 15-asr boshida Movarounnahrda o‘rnatilgan nisbiy osoyishtalik shubhasiz mamlakatning iqtisodiy hayoti hamda ishlab chiqarish kuchlarining rivojida ijobiy omil bo‘ldi. Xo‘jalikning asosi bo‘lgan dehqonchilik, hunarmandchilik, ichki va tashqi savdo kengaydi, fan va madaniyatning ravnaqi uchun ma’lum shart-sharoitlar vujudga keldi.


  Bu davrda Movarounnahrning Samarqand, Buxoro, Kesh (Shahrisabz), Toshkent, Shohruhiya (Banokat), Termiz va boshqa ko‘pgina shaharlari gavjumlashib, o‘zining topografik qiyofasi, aholisining kasb-hunari, ichki va tashqi aloqalari bilan o‘rta asrlar sharqining namunali hunarmandchilik va savdo markaziga aylandi.


  Me’morchilik keng rivoj topdi. Ayniqsa Samarqand deyarli qayta qurilib, Temur davlatining poytaxtiga aylantirildi. Shaharda mahobatli binolar, saroylar, masjidu-madrasalar, xonoqoyu-maqbaralar, hammomlaru-karvonsaroylar qad ko‘tardi. Shahar atrofi yirik sug‘orish tarmoqlari va turli xil suv inshootlari vositasida sug‘orilib, o‘nlab bog‘-rog‘lar va bo‘stonlar barpo etildi. 15- asrda yashagan mashhur tarixchi Ibn Arabshoh tilga olgan Bo‘ston ul-Elam, Ziynat ud-Dunyo, Jannat ul-Firdavs, Bo‘ston ush-Shimol va boshqalar shu bog‘-rog‘lar jumlasidandir.


  Bu davrda Movarounnahrning poytaxti Samarqandda hamda Kesh, Buxoroda, shuningdek Hurosonning markazi Hirotda hunarmand, me’mor-binokor va naqqoshlar bilan bir qatorda olimu-fozillar va shoiru-bastakorlar to‘planib, ilm-fan va san’atning ravnaqiga ulkan hissa qo‘shdilar. Bu shaharlarda bir qancha madrasalar qurildi. Ularda ilohiyot ilmlari bilan birga riyoziyot, handasa, tibbiyot, ilmi ha’at, ilmi aruz, tarix, falsafa kabi dunyoviy bilimlar ham o‘qitildi. Samarkandda Ulug‘bek tomonidan rasadxona qurdirilib, u o‘z davrining «Dor ul-ilm» — akademiyasiga aylandi. Unda matematika va astronomiya fanlari rivojiga ulkan hissa qo‘shgan Mirzo Ulug‘bek, Qozizoda Rumiy, G‘iyosuddin Jamshid, Miram Chalabiy va Ali Qushchi kabi olimlar ijod etdilar.


  Xullas, kitobxonlarning keng ommasiga havola etilayotgan ushbu risola Movarounnahr va Huroson yerlarida tashkil topgan Temur va Temuriylar saltanatining barpo etilishi tarixining ayrim lavhalariga bag‘ishlanadi. Unda mushtariylar O‘rta asrning buyuk davlat arbobi va sarkardasi tomonidan barpo etilgan Temur va Temuriylar davlati, uning ichki hayoti, tashqi munosabatlari, sohibqiron va vorislarining mamlakat obodonchiligi yo‘lida olib borgan amaliy faoliyatlari hikoya qilinadi. Risolada ilm-fan va madaniy hayotga alohida e’tibor berilgan. Chunki 14—15- asrlar Vatanimiz tarixida ulkan uyg‘onish davri bo‘lib, madaniy merosimizning juda boy va nodir durdonalari yaratildi. Ularni chuqurroq o‘rganish, tahlil qilish va saboqlar olib hayotga tatbiq etish, shubhasiz, mustaqillik mafkurasi shakllanayotgan hozirgi kunda har bir vatanparvar uchun foydadan xoli bo‘lmas degan umiddamiz.


  



  



  MOVAROUNNAHRDAGI SIYOSIY PAROKANDALIK VA SARBADORLAR HARAKATI


  



  14- asrning 50—60- yillarida Movarounnahrda feodal tarqoqligi g‘oyatda kuchayib, sinfiy kurash yanada keskinlashadi. O‘lkadagi har bir viloyat alohida hukmdorlikka ajralib, ular o‘rtasida nizo kuchayib ketadi va qonli urushlarga aylanadi. Bu davrda o‘lkada yagona uyushgan davlatning yo‘qligi, uning siyosiy jihatdan maydalanib ketganini o‘rta asr muarrixlaridan G‘iyosuddin Xondamir «Habib us-siyor» asarida quyidagicha tasvirlaydi: «Amirzoda Abdullo binni amir Qozag‘on (hukmronlik yillari 1346—1358) vafotidan so‘ng Turkiston ahvolidan haraju-maraj (boshboshdoqlik) yo‘l topib, har shaharda mustaqil shohlikka intilishlar maydonga keladi. Har qasabada bir uyatsiz davlat iqbol havosi bilan qo‘zg‘olishga oyoq bosdi. Amir Bayon Sulduz Samarqandda ichkilik, ayshu-ishratga berildi. Amir Xoji Barlos Kesh shahrida hukumat bayrog‘ini ko‘tardi. Amir Boyazid Jaloir Ho‘jandda davlat masnadi (taxti)ga o‘ltirdi. O‘ljaytu Sulduz Balhda mamlakat hukmronligining visoliga ko‘ngul bog‘ladi. Muhammadxo‘ja Yazdiy Shiburg‘onda o‘zini hokimi mutlaq hayol qildi. Badaxshon shohi Qo‘histonda istiqlol kamarini beliga bog‘lab, boshqalarga itoat qilishdan bosh tortdi. Amir Husayn binni amir Milal binni amir Qozag‘on va amir Hiziriy Yasuriy Xisori Shodmon chegarasida askar to‘plab, har lahzada viloyatlarga chopqun yasab harob qilar edi».


  Nizomuddin Shomiyning so‘ziga qaraganda, o‘lkada hokimlar o‘rtasida doimo nizolar va g‘alayonlar bo‘lib turar, davlat ishlari esa butunlay izdan chiqqan edi. Siyoeiy parokandalik, o‘zaro urush va janjallar iqtisodiy tanglikka sabab bo‘lib, ulus aholisini, ayniqsa dehqonchilik xo‘jaligini xonavayron qilgan edi.


  14- asr o‘rtalarida Chig‘atoy ulusi parchalanib, ulusning sharqiy qismi — Sharqiy Turkiston va Yettisuvda turk va mo‘g‘ul qabilalarini o‘z ichiga olgan Mo‘g‘uliston feodal davlati tashkil topadi. 1348 yili Chig‘atoy naslidan bo‘lgan Tug‘luk Temur Mo‘g‘uliston xoni qilib ko‘tariladi. Mo‘g‘uliston amirlari ulusning g‘arbiy qismi — Movarounnahrni ham bosib olishga harakat qiladilar. Bir necha bor Movarounnahr ustiga yurish qilib, uni talab qaytadilar. Mo‘g‘uliston amirlarining vayronagarchilik yurishlariga qarshi kurash boshlanib ketadi. Mo‘g‘ullar istibdodi va zulmga qarshi xalq harakati boshlanadi.


  Mana shunday ichki o‘zaro urushlar qizigan, mo‘g‘ullar zulmiga qarshi xalq harakatlari boshlangan bir davrda qisqa vaqt ichida jahon imperiyasini vujudga keltirgan sohib qiron Temur siyosat maydoniga dastlabki qadamlarni qo‘ymokda edi.


  Temur 1336 yilda Qesh (Shahrisabz) shahri yaqinida joylashgan Xo‘jailg‘or qishlog‘ida dunyoga keladi. Uning otasi amir To‘rg‘ay va amakisi Xoji Barlos barloslar qabilasining biylari va yirik mulkdor amirlaridan edi. Temur yoshlik chog‘laridanoq harbiy ishga iihoyatda kiziqardi. U tezda mohir suvoriy va ko‘rqmas jangchi sifatida butun Qashqadaryo nohasiga taniladi. Uning atrofida barlos kabilasidan chiqqan jangchi yoshlar to‘plana boshlaydi. Temur qo‘l ostidagi navkarlari bilan ayrim amirlarga xizmat qiladi, janglarda chiniqadi.


  1360 va 1361 yillarda Chig‘atoy xonadonidan bo‘lgan Mo‘g‘uliston xoni Tug‘luq Temur Movarounnahrdagi og‘ir siyosiy vaziyatdan foydalanib, uni bo‘ysundirishga harakat qiladi. U hech qanday qarshiliksiz Qashqadaryo vohasiga bostirib kiradi. O‘sha vaqtlarda Qashqadaryo viloyatining hokimi Hoji Barlos, dushmanga qarshi kurashish o‘rniga, Hurosonga qochadi va o‘sha yerda o‘ldiriladi.


  Temur amakisining viloyatini qo‘ldan bermaslik maqsadida Tug‘luk Temur ishonchini qozonib, uning xizmatiga  o‘tadi  va  Qesh  viloyatiga  hokim  bo‘lib tayinlanishga muvaffaq bo‘ladi. Mo‘g‘uliston xoni Tug‘luk Temur o‘g‘li Ilyosxo‘jani Movarounnahrning hokimi qilib yuboradi. Ammo Temur unga xizmat kilishni istamaydi va Balx hokimi amir Husayn ibn Musallam ibn Qozog‘on bilan ittifok tuzadi. Temur Husaynning jiyan singlisi O‘ljaoy Turkon Og‘oga uylangach, ularning ittifoqi qarindoshlik aloqalari tufayli yanada mustahkamlanadi. Temur avval o‘zboshimcha amirlarga qarshi ichki, so‘ngra esa mo‘g‘ullarga qarshi tashki kurash olib boradi. Seyistondagi janglarda ko‘li va oyog‘idan yarador bo‘lib, bir umrga oqsoq bo‘lib qoladi.


  1363 yilli Tug‘luq Temur vafot etib, Mo‘g‘ulistonda xonlik taxtini Amir Qamaruddin egallaydi. O‘sha yili Amudaryoning chap sohilidagi Qunduz shahri yonida mo‘g‘ullar bilan bo‘lgan birinchi jangda Temur g‘alaba qozonadi. Shundan so‘ng mo‘g‘ullarni to‘xtovsiz ta’kib etish boshlanadi. Mo‘g‘ullar ham Movarounnahrni osongina berib qo‘yishni istamas edilar. Tug‘luk Temur vafotidan keyin Movarounnahrdan haydalgan Ilyosxo‘ja 1365 yilda katta qo‘shin bilan Sirdaryo tomon yo‘lga chiqadi. Husayn bilan Temur ham zudlik bilan jangga tayyorlanadilar. Ular o‘rtasidagi jang o‘sha yili may oyining yigirma ikkinchisida Chinoz bilan Toshkent o‘rtasida bo‘ladi. Jang paytida qattiq jala yog‘ib, hammayoq loy bo‘lganligidan tarixda u «Jangi loy» nomi bilan mashhur bo‘lib qolgan. Jangda Temur bilan Husayn kelishib harakat qilmaganliklari oqibatita ularning birlashgan qo‘shini mag‘lubiyatga uchraydi. Chunki jangda Temur ko‘shini dushmanning o‘ng qanotini chekinishga majbur qilib, zafar topayotgan bir paytda Husayn o‘z askarlari bilan chap qanotdan yengilib jang maydonini tark etadi. Yakkalanib qolgan Temur esa chekinishga majbur bo‘ladi. «Loy jangi»dagi mag‘lubiyat dushmanga Movarounnahrga, xususan uning markaziy shahri Samarqandga tomon yo‘l ochib beradi. Mo‘g‘ullar Movarounnahrning markaziy viloyatlarida odatiy talon-tarojni yana davom ettiradilar. Bunday og‘ir bir siyosiy vaziyatda hokimiyatsiz qolgan mamlakat aholisi, garchi o‘z holiga tashlab ko‘yilgan bo‘lsa ham, ona yurt mudofaasini o‘z qo‘llariga olishga va mo‘g‘ullar hujumini qaytarishga kirishadi. O‘z g‘alabalari bilan sarmast Ilyosxo‘ja boshliq mo‘g‘ullar jabrdiyda xalqning qaqshatg‘ich zarbasiga uchraydi. Movarounnahrda qariyb bir yarim asr davom etgan mo‘g‘ullar hukmronligiga va mahalliy feodallarga qarshi ko‘tarilgan bu xalq harakati tarixda «sarbadorlar» harakati nomi bilan shuhrat topadi.


  Sarbadorlar harakati dastavval, 1337 yil erta bahorida Huroson (hozirgi Afg‘onistonning shimoli-g‘arbi, Marv vohasi va Eronning shimoli-sharkiy qismi)da boshlanadi. Sarbadorlar, maqsadga erishish uchun, ozodlik yo‘lida dorga osilishga ham tayyormiz, degan shior ostida mo‘g‘ul boskinchilari va mahalliy mulkdorlar zulmiga qarshi kurash olib boradilar. Xurosonning g‘arbiy qismida ular mo‘g‘ullar hukmronligini tor-mor kilib, mustaqil Sarbadorlar davlati barpo etadilar. Bu davlatning markazi Sabzavor shahrida bo‘lib, u 1337 yildan 1381 yilgacha, qariyb 45 yil hukm suradi. Sarbadorlar asosan dehqonlar, hunarmandlar, shayxlar va kullardan iborat bo‘lib, ular ichida ikki oqim — mo‘‘tadil o‘ng qanot va mulkiy hamda ijtimoiy tenglik tarafdorlari bo‘lmish so‘l oqim mavjud edi. Ularning hukumati demokratik tartibga asosan qurilgan bo‘lib, unda tabaqalar deyarli bir-biridan farq qilmagan. Masalan, qullar to‘la ozod etilmagan bo‘lsa ham, ular boshqalar bilan bir qatorda sanalganlar.


  Sarbadorlar harakati 14- asrning 60-yillarida Movarounnahrda mo‘g‘ul xonlarining hujumi tufayli kuchayib ketadi. Samarqand bunday harakatning markaziga aylanadi. Qo‘zg‘olonga madrasa talabasi Mavlonzoda, paxta tituvchilar mahallasining oqsoqoli Abu Bakr Kuluyi (Naddof) va merg‘ai Xurdaki Buxoriylar boshchilik qiladidar Sarbadorlar mo‘g‘ullarg‘a Samarqand ko‘charida qaqshatqich zarba beradilar. Ilyosho‘ja dastlab Samarkandni, so‘ngra esa butun Movarounnaxrni tashlab chiqib ketishga majbur buladi Shundan so‘ng Sarbadorlar ichki dushman yani yer va mulk egalariga qarshi kurash boshladilar. Ularning ko‘shk va uy-joylari vayron etilib, mol-mulklari talon-toroj qilindi. Shu tariqa Samarqandda Sarbadorlar hokimiyati o‘rnatiladi. Ular butun qish davomida Samarqandni o‘zlari idora qilib turadilar. Sarbadorlar boshliq samarqandliklarning mo‘g‘ullar xoni Ilyosxo‘ja ustidan g‘alabasi to‘g‘risidagi xabar Husayn bilan Temurga ham borib yetadi. Temur qishni Qarshida, Husayn esa Amudaryo bo‘yida o‘tkazib, 1366 yil bahorida ular Sarbadorlar qo‘zg‘olonini bostirish uchun Samarqandga yo‘l oladilar. Ular Samarqand yaqinidagi Qonigil mavzeida to‘xtaydilar. Har ikkala amir Sarbadorlarnipg dushman ustidan qozongan g‘alabalaridan mamnun bo‘lganliklarini va ular bilan uchrashmoqchi ekanliklarini bildiradilar. Sarbadorlar amirlarni «yaxshi» niyatda ekanliklariga ishonadilar. Ularga izzat-hurmat ko‘rsatadilar. Biroq ertasi kuni Sarbadorlarning boshliqlari Husayn bilan Temur qarorgohiga borganlarida, ular qatl etiladi. Faqat Mavlonzoda Temurning iltimosi bilan o‘limdan qutqarib qolinadi. Shu tariqa sarbadorlar boshliqsiz qoldirilib, harakat bostirildi. Movarounnahrda Amir Husaynning hukmronligi tiklanadi. Ammo ko‘p o‘tmay Husayn bilan Temur o‘rtasidagi munosabat yomonlashib, ochiqdan-ochiq nizoga aylanadi. Temurning nufuzi ortib borayotganligidan havotirlangan Husayn Balh shahriga qaytib, hazinani ham birga olib ketadi va shaharni mustahkamlashga kirishadi. Temur esa Kesh va Qarshi viloyatlarining hukmdori bo‘lib qoladi va o‘zining sobiq ittifokdoshi hamda qaynog‘asi Amir Husaynga qarshi pinhona harakat qila boshlaydi.


  



  



  TEMUR DAVLATINING TASHKIL TOPISHI VA TEMURNING HARBIY YURISHLARI


  



  14- asrning 60- yillarida Movarounnahrda siyosiy va iqtisodiy vaziyat nihoyatda og‘irlashib ketadi. Feodal tarqoqlikning kuchayishi, ichki feodal urushlarning uzluksiz davom etishi va tashqi dushman hujumlarining avj olishidan dehqonchilik, hunarmandchilik va savdo-sotiq ishlari tanazzulga uchrab, aholi og‘ir tanglikni boshidan kechirmokda edi. Bundan savdogarlar, hunarmandlar va dehqonlar g‘oyatda norozi edilar. Aholining bunday tabaqalari orasida mavjud og‘ir ahvoldan qutulish, mamlakatni birlashtirish va kuchli bir davlat tashkil etish harakati kuchayadi.


  Husayndan ko‘ra Temur o‘z zamonining bunday** talabini yaxshiroq tushunardi. Shuning uchun ham u o‘z faoliyatining dastlabki bosqichida barcha harakatni Movarounnahrda markazlashgan mustaqil davlat tuzishga qaratadi. Bunday maqsadni amalga oshirishda u ruhoniylar bilan bir qatorda shaharning savdogar va hunarmand tabaqalariga suyanadi. Bu boradagi amaliy ishni Balx shahriga joylashib olgan raqibi Husaynga qarshi yurishdan boshlaydi. 1370 yil mart oyida Temur yaxshi qurollangan qo‘shini bilan Keshdan chiqib Balxni kamal qiladi va katta talofatlar berib, shaharni egallaydi. Movarounnahrning hukmdori amir Husayn o‘ldiriladi. Bu voqealardan so‘ng mamlakatda Temurning siyosiy mavqei kuchayib ketadi. Chunki endi Movarounnahrda uning uchun kuchli raqib qolmagan edi. O‘sha yili Balhda qo‘shin boshliqlarining yig‘ilgan qurultoyida Temurning hukmronligi rasman qaror topadi. Manbalarda ta’riflanishicha, qurultoyda avvalgi Chig‘atoy xonligining e’tiborli amirlari, Temurning yoshlikdagi quroldoshlari va uning sobiq dushmanlari hozir bo‘lgan edilar. Ular orasida Amir Shayxmuhammad Bayon Sulduz, amir O‘ljoytu, amir Kayxisrov Xuttaloniy, amir Dovud Dug‘lot, amir Sorbuga Jaloyir, amir Joku Barlos, amir Zinda Hashm va boshqa mo‘‘tabar ma’murlar bor edi. Temur qadimgi odatga binoan oq kigiz ustiga o‘tqazilib, yuqori ko‘tariladi. Temurning piri Saidbaraka duoyi fotiha qilgach, u Movarounnahrning amiri deb e’lon qilinadi. Movarounnahrning yagona hukmdori bo‘lib olgach, Temur o‘z davlatini siyosiy va iktisodiy jihatdan mustahkamlashga kirishadi. Avvalambor bu davrda Temurga mustahkam poytaxt — bebosh mahalliy hukmdorlarning hujumlariga qarshi tura oladigan bir qarorgoh zarur edi. Shu maqsadda u 1370 yilda Samarqandga keladi. Bu yerda u shahar devorlari, qal’alar va saroylar bino kilishga qirishadi. Bu imoratlar Afrosiyob mo‘g‘ullar tomonidan vayron etilgandan keyin 150 yil o‘tgach, birinchi marta bunyod qilingan inshootlar edi. So‘ngra u holdan toygan mamlakatda qonun va tartib ishlarini joriy etadi. To‘g‘ri, deyarli bir asrlik boshboshdoqlik hukm surgan mamlakatda qonunlar joriy etib, tartib o‘rnatish oson emasdi. Uni oz-ozdan amalga oshirish mumkin edi. Temur dastlab o‘ziga mustahkam tayanch barpo etish maqsadida barlos qabilasidan maxsus gvardiya tashkil qiladi. Chunki bunday ishonchli gvardiya ayniqsa, uning siyosiy kurashlari uchun zarur edi. U o‘z gvardiyasiga va barlos qabilasiga katta imtiyozlar beradi. Ayni vaqtda Temur o‘z davlati chegaralarini mumkin qadar kengaytirishga kirishadi. Avval u Amudaryo va Sirdaryo oralig‘idagi yerlarni, shuningdek Farg‘ona va Shosh viloyatlarini o‘z tasarrufiga oladi.


  Ammo Mo‘g‘uliston tomonidan bo‘ladigan xavf hali tamoman yo‘qolmagan edi. Temur davlati uchun ayniqsa, Jo‘ji ulusida qad ko‘targan Oltin O‘rda nihoyatda xavfli edi. Temur saltanati bilan Oltin O‘rda xonligi oralig‘ida bu davrga kelib mustaqil bo‘lib olgan Xorazm yerlarida Qo‘ng‘irot so‘filarining davlati qaror topdi. Qadimdan iqtisodiy, siyosiy va madaniy jihatdan Movarounnahr bilan mushtarak bo‘lgan Xorazm Mo‘g‘ullar davrida ikki qismga bo‘linib, markazi Urganch shahri bo‘lgan Shimoliy Xorazm Oltin O‘rdaga, mar kazi Qat qal’asi bo‘lgan Janubiy Xorazm Chig‘atoy ulusiga qaragan. 14- asrning 60- yillari oxirida Oltin O‘rdada yuz bergan g‘alayonlar vaqtida Qo‘ng‘irot so‘filari Shimoliy Xorazmda yangi sulolaning mustaqil hukmronligini tiklab oladilar. So‘ngra Kat va Xiva shaharlarini bosib olib, Shimoliy Xorazm bilan Janubiy Xorazm yerlarini birlashtiradilar. Ayni paytda Xorazm iqtisodiy va siyosiy jihatdan Oltin O‘rdaga bog‘liq edi. Temur esa butun Xorazmni Chig‘atoy ulusining ajralmas qismi deb hisoblar edi. Shuning uchun u Xorazmni bosib olish siyosatini tutdi. 1372 yilda Temur Xorazmga birinchi bor hujum qildi. Xorazmliklar mag‘lubiyatga uchragan bo‘lsalar ham, Temurga bo‘ysunmadilar. Shu boisdan Temur Xorazmga besh marta yurish qilib, nihoyat, 1388 yilda uni butunlay qo‘lga kiritishga muvaffaq bo‘ladi. Temurning oxirgi yurishida Urganch shahri vayron etildi, shahar aholisi esa Samarqandga ko‘chiriladi.


  Shunday qilib, Temur Movarounnahr va Xorazmda feodal tarqoqlik va o‘zaro nizolarga chek qo‘yib, Sirdaryo bo‘ylaridan Orol dengizigacha bo‘lgan yerlarda yashovchi xalqlarni yagona davlat tasarrufida birlashtirdi. Bu shubhasiz, Movarounnahr xalqlari taqdirida ijobiy ahamiyat kasb etdi. Ammo Temur bu bilan qanoatlanmadi. U tez orada qo‘shni davlatlar va xalqlar ustiga hujum qilib, jahonga hukmron bo‘lishni o‘z oldiga maqsad qilib ko‘yadi. 1382 yilda Temur dastavval Za-kavkazeni zabt etdi. Temurning O‘rta Osiyo chegarasidan shimolga tomon harbiy yurishi asosan, Jo‘ji ulusida qad ko‘targan Oltin O‘rda davlatiga qaratildi. Qora dengizdan Oltoy tog‘larigacha cho‘zilgan va Dashti Qipchoq deb nomlangan yerlar Jo‘ji ulusi tasarrufida bo‘lgan. Bu ulusning Uraldan Qora dengizgacha bo‘lgan markaziy va eng katta qismi Oltin O‘rda nomi bilan atalib, bu feodal davlatni 13- asrning 40- yillari boshida Botuxon tashqil qilgan edi. Uraldan sharqdagi yerlar Oq O‘rda deb yuritilar edi. Siyosiy va iqtisodiy jihatdan bu ikki o‘rdaning hayoti bir-biri bilan uzviy bog‘liq bo‘lgan. O‘rta dengiz havzasidan boshlanib, shu o‘rdalarning yerlari orqali o‘tgan mamlakatlararo savdo yo‘li o‘rta asrlarda eng asosiy karvon yo‘li hisoblangan. Oltin O‘rdaning poytaxti dastlab Saroy Botu (Astraxon shahridan shimolroqda), 14- asrdan Saroy Berka (hozirgi Volgograd shahri yaqinida) bo‘lib, har ikkisi ham Itil (Volga) daryosi bo‘yida joylashgan edi. Shark va G‘arbdan keladigan savdo karvonlarining deyarli hammasi shu shaharlar orqali o‘tardi. Oltin O‘rdaga qarshi zarba berishda Temur uning ichki ziddiyatlaridan ustalik bilan foydalanadi. Temur Oltin O‘rdani o‘z davlatiga qo‘shib olmoqchi emasdi, faqat u shimoli-g‘arbda o‘z davlati uchun juda xavfli kuch bo‘lgan xonlikni zaiflashtirish va uning sharqiy qismini o‘z ta’siri ostidagi xonlar tasarrufiga topshirish hamda Saroy Berka orkali o‘tadigan karvon yo‘lini ham Movarounnahr orqali o‘tishi uchun kurashadi. Temur Oltin O‘rdaning faqat Sirdaryo quyi oqimidagi iqtisodiy, siyosiy, va madaniy jihatdan Xorazm va Movarounnahrga bevosita bog‘liq bo‘lgan yerlarinigina qo‘shib olmoqchi edi. Bu davrda Oltin O‘rda va Oq O‘rdada ikki mustaqil xokimiyat qaror topib, ular o‘rtasida kuch*li nizolar davom etardi. Temur O‘rusxonning tazyiqidan qochib, o‘z huzuriga homiylik istab kelgan Oq O‘rda xonzodalaridan To‘xtamishga bir necha bor harbiy yordam beradi.


  1379 yilda To‘xtamish Temurning homiyligida Oq O‘rdaning taxtini egallashga muvaffaq bo‘ladi. Ammo To‘xtamish Oq O‘rdani, keyinroq Oltin O‘rdani qo‘lga kiritgandan so‘ng, Temur kutgandek uning tasiri va panohi ostida qolmadi. U o‘z homiysiga lozim bo‘lgan shukronani tez unutdi. To‘xtamish oyoqqa turib olgach, mustaqil siyosat yurgizib, kezi kelganda hatto Temurga qarshi ish ko‘ra boshladi.


  1380 yilda Qulikova maydonida Oltin O‘rda xoni Mamay ustidan qozonilgan g‘alaba To‘xtamishga Oltin O‘rda taxtini egallab, Jo‘ji ulusining xar ikkala qismini yangidan birlashtirishga imkon berdi. U Oltin O‘rdani birlashtirish va uning qudratini oshirishga kirishdi. O‘z zafarlaridan sarmast bo‘lgan To‘xtamish Oltin O‘rdani tiklash bilan uning chegaralarini kengaytirish maqsadida Rusiya yerlariga, Zakavkaze va Ozarbayjonga bir necha bor yurishlar qildi. 1385 yilda u Tabrizni bosib olish uchun u yerga katta qo‘shin yubordi. Hatto 1387-1388 yillarda To‘xtamish Temurning navbatdagi harbiy yurishi vaktida fursatdan foydalanib, Movarounnahrga hujum qildi.


  Oltin O‘rdaning qayta birlashtirilishi va uning kuchayib borishi, buning ustiga To‘xtamishning jahongirlik siyosati Movarounnahrda qaror topgan Temur davlati uchun nihoyatda xavfli bo‘lib, Temurning faoliyatiga halaqit beribgina qolmay, balki uning uchun doimiy tahdid ham edi. Bu xavfni bartaraf qilish uchun Temur To‘xtamishga qarshi 1389, 1391 va 1394—1395 yillarda uch marta katta yurish qiladi. Ayniqsa, so‘nggi ikki yurish uning uchun hal qiluvchi ahamiyatga ega bo‘ldi. Temur 1391 yilda 200 ming qo‘shin bilan Samarqanddan chiqib, qishni Toshkentda o‘tkazadi. Bahorda Qipchoq dashti orqali o‘tib Uralga yetib boradi. Temur o‘zining bu yurishi haqida 1391 yil aprelida, «Turon sultoni Temur Bulg‘or hokimi To‘xtamishga karshi 200 minglik askar bilan bu yerlardan o‘tdi», degan satrlarni Ulug‘tog‘ etagidagi qoyatoshlardan biriga o‘ydirib yozdiradi. Temur va To‘xtamish qo‘shinlari hozirgi Samara bilan Chistopol shaharlari oralig‘ida joylashgan Qunduzcha (Qondurcha) daryosi vodiysida bir-biriga ro‘baro‘ keladi. 1391 yilning 18 iyunida bu yerda uch kun kirg‘inbarot jang bo‘lib, u To‘xtamish qo‘shinining batamom mag‘lubiyati bilan tugaydi. Garchi Temur jangda To‘xtamish ustidan galaba qozonib, juda katta o‘ljani qo‘lga kiritgan bo‘lsada, ammo Oltin O‘rdaning harbiy va iqtisodiy qudrati hali kuchli bo‘lib, u tamomila shikast topmagan edi. Shuning uchun ular o‘rtasida raqiblik davom etdi.


  Temur va To‘xtamish qo‘shinlari o‘rtasida so‘nggi shiddatli jang 1395 yilda Shimoliy Kavkazda Tarak daryosi vodiysida sodir bo‘ladi. Bu daf’a jangda ham Temur o‘z dushmaniga qaqshatgich zarba beradi. Qatta talofat berib mag‘lubiyatga uchragan Oltin O‘rda xoni Rus knyazliklari yerlari tomon chekinib, uning qalin o‘rmonzorlarida o‘ziga panoh izladi. Temur To‘xtamishni rus yerlarida ta’qib etib Moskvagacha boradi. Qaytishda Ryazan knyazligi yerlari orqali o‘tib, quyi Volga bo‘yi va uning markaziy shaharlari Saroy Berka, Saroy Botu va Xojitarxon (Astraxon) shaharlarini egallaydi Temur Oltin O‘rda tasarrufidagi barcha madaniy viloyatlarning xo‘jalik va savdo-sotiq ishlariga katta putur yetkazadi. Bu viloyatlar va ulardagi yirik shaharlar ancha vaqtlargacha iqtisodiy jihatdan qaddilarini rostlay ololmaydilar. Natijada Xitoyni Yakin Sharq mamlkatlari bilan bog‘lagan savdo yo‘lining Oltin O‘rda orqali o‘tgan shimoliy tarmog‘i barham topadi. Endilikda butun savdo qatnovi yana Movarounnahr shaharlari: O‘tror, Toshkent, Samarqand va Buxoro orqali Balh, Hirot va Sultoniya tomon yo‘naladi.


  Rossiya muarrihlari B. L. Grekov va A.Yu. Yakubovskiylarning asosli xulosalariga qaraganda, Temurning To‘xtamish ustidan g‘alaba qozonib Oltin O‘rdaga bergan qaqshatg‘ich zarbasi faqatgina O‘rta Osiyo uchun emas, balki butun Sharqiy Yevropa, shuningdek Rus knyazliklari uchun ham buyuk ahamiyat kasb etgan edi. Chunki Oltin O‘rdaning, xususan uning so‘nggi xonlari Mamay va To‘xtamishlarning Rus yerlarida olib borgan uzluksiz talon-tarojlik yurishlari Moskva knyazligiga tahlika solib, uning atrofidagi rus knyazliklarining yagona Rossiya davlatiga birlashishiga imkon bermay, ularning tinkasini quritgan edi. Bunday ishning barham topishi bilan shubhasiz, Rossiya davlatining markazlashuvi yo‘lida tabiiy ravishda shart-sharoit vujudga keldi. Endilikda Temur o‘zining diqqat e’tiborini butunlay Eron, Iroq, Suriya, Qichik Osiyo yarim oroli, Hindistonni bosib olishga qaratadi. Xuroson va Eronni fath etishni Temur hali To‘xtamishni yengmasdan oldin boshlagan edi. Fors yerlarini bosib olishda Temur Eronda hukm surgan siyosiy parokandalikdan foydalandi. 14- asrning ikkinchi yarmida Eronda birlashgan yagona davlat mavjud emas edi. Mamlakat bir necha mustaqil hokimliklarga bo‘linib idora qilinar edi. Ozarbayjonda Jaloirlar davlati (1336-1411 yillar),Sabzavorda Sarbadorlar davlati (1337 1381 yillar), Hirotda Kurtlar davlati (1337—1381 yillar) hukm surardi. Bu davlatlar garchi o‘zaro birlashib harakat qilgan taqdirda ham Temurning juda katta qo‘shiniga qarshi tura oladigan harbiy kuchga ega emas edi. Shu sababli Temur ular ustidan osonlik bilan tezda g‘alaba qozondi. 1380 yilda Temur bir necha yetuk sarhanglar bilan o‘g‘li Mironshoh Mirzoni Xurosonni fath etish uchun yuboradi. Uning orqasidan asosiy kuch bilan tezda o‘zi ham yetib boradi. Xurosonda u ikki xonadon — shimolda Sarbadorlar, janubda Kurtlar bilan jang qilishga majbur bo‘ladi. Ayniqsa Kurtlar hokimi G‘iyosuddin Pirali Temurga qattiq qarshilik ko‘rsatadi. Mustahkam shahar devori va mashhur Ixtiyoruddin qal’asiga ega bo‘lgan Hirot shahri 1381 yilda shiddatli jangdan so‘ng zabt etiladi. Temur shahar devori va istehkomlarini buzib tashlaydi. Hirotning mashhur ulamo va fozillari Shahrisabzga jo‘natiladi. Shaharga katta o‘lpon solinadi. Hirotning qulashi bilan deyarli bir vaqtda Sarbadorlar davlati o‘z mustaqilligidan ajraladi. O‘sha davrning ilmu ma’rifat va san’at markazlaridan hisoblangan Tus, Nishopur va Sabzavor shaharlari jangsiz taslim bo‘ladi. Chunki o‘z shaharlarini harobaga aylanishini istamagan xurosonliklar ixtiyoriy ravishda shahar darvozalarini fotih qo‘shiniga ochib beradilar.


  Shunday qilib, butun Xuroson Temur tasarrufiga o‘tadi. Temurning Eronga yurishi bu bilan cheklanmadi. U Eronga 1386 yildan boshlab «uch yillik», 1392 yildan «besh yillik» va nihoyat 1399 yildan «etti yillik» yurishlar qildi.


  1383 yilda Temur Seyiston (Sakiston), so‘ngra Balujistonni zabt etib, Eronning janubiy va shimoli-g‘arbiy viloyatlari tomon askar tortadi. Eronning bu o‘lkalarida o‘sha vaqtda ikki sulola hukm surardi. Janubiy Forsda — Isfaxonda Muzaffariylar hokim edi. Irok, va Ozarbayjon viloyatlari esa Jaloyiriylar hukmdorlari qo‘lida bo‘lgan. 1387 yilda Fors viloyatining hukmdori Shohshujo o‘z yurtini talon-taroj va vayronagarchilikdan saqlab qolish maqsadida o‘z ixtiyori bilan Temurga jangsiz taslim bo‘ladi. Qizini Jahongir Mirzoning o‘g‘li Pirmuhammadga berib, sulhni nikoh bilan mustahkamlaydi. Biroq Jaloyiriylardan Sulton Ahmad (hukmronligi 1382-1410) o‘zining kurd suvoriylari hamda ozarbayjonlik harbiylardan tashkil topgan qo‘shini bilan Temurga qarshi turadi. Ammo jangda muvaffaqiyatsizlikka uchrab Bag‘dodga chekinadi. So‘ngra Temur Araks daryosidan kechib o‘tib, bir zarba bilan butun Qavkazni bo‘ysundiradi. Naxichevon, Shirvon va Tbilisiga g‘olibona kirib boradi. Gilonni bosib olgach, u yerdan Armanistonga o‘tib, mashhur Van qal’asini zabt etadi. ~ 1392 yilda Temur Astrobod va Mozondaronni qo‘lga kiritgach, shiddatli muhorabadan keyin tog‘li Eronning asosiy shahri Omulni, so‘ngra Luriston va Xuzistonni zabt etadi. Temur Ozarbayjonni batamom bo‘ysundirish uchun katta qo‘shin bilan bir necha bor yurish qilishga majbur bo‘ldi. Nihoyat 1397 yilda Ozarbayjon Temurga butunlay taslim bo‘ladi.


  1398 yilning may oyida Temur 90 ming askar bilan Amudaryodan o‘tib Hindistonga yurish qiladi. Avgustda Qobul shahrini zabt etgach, olti oy mobaynida Mo‘ltonni qamal qilib turadi. So‘ngra Hind daryosidan o‘tib, dekabr boshlarida u Dehliga yetib boradi, Dehli ostonasida sodir bo‘lgan jang Temurning ko‘p yillik yurishlari tarixida eng shiddatli va ko‘p talofatli muhoraba hisoblanadi. Bu harbiy to‘qnashuvda Dehli hukmdori Sulton Mahmud dushman saflariga qarshi o‘rgatilgan jangovar fillarni ishga soladi. Temur askarlari zo‘gotali mixlar qoqilgan taxtalarni bostirib kelayotgan hayvon yo‘liga tashlash, pistirmadan chikib fillar hartumiga qilich soluvchi sarbozlar otryadi, hamda ustiga shohshabba bog‘lamlari ortilib, jang paytida ularga o‘t qo‘yib yuborilgan tuya va ko‘toslar vositasida fillar hujumini daf etadilar. Fillarning bir qismi shikast topib, qolganlari qo‘rquvdan orqaga qaytib hind askarlari safini buzib, ularning bir qismini yanchib yuboradi. Dehli hokimi jangda yengiladi. 1398 yilning 15 dekabrida Temur 15 ming askar bilan Dehliga kirib boradi. O‘lja olingan boyliklar bilan malakali binokor usta va hunarmandlar Samarqandga jo‘natiladi, qolgan qismi amir va lashkar boshliqlariga bo‘lib beriladi. Ularning har biriga 150 nafardan asir olingan hunarmandlar tegadi. Temur qo‘shin tortib Gang daryosi sohillarigacha boradi. O‘sha yerdan orqaga qaytib, 1399 yilning bahorida Samarqandga yetib keladi va o‘zi bilan ko‘pgina Hindiston fillarini ham olib keladi.


  Poytaxtda Temur qisqa vaqt dam olgach, G‘arbiy Osiyoga yangi safar hozirligini ko‘rib qo‘shinlari bilan yo‘lga chiqadi. Qish mavsumini u Qorabog‘da o‘tkazib, 1400 yilning yozida Suriyaga yurish qiladi. Avval Halab (Aleppo) va Bayrut shaharlari olinib, 1401 yilning boshlarida bir oylik qamaldan so‘ng Damashq taslim bo‘ladi. Damashq zabt etilgach, Temur qo‘shinga biroz dam berish maqsadida Qora-bog‘ga qaytadi. Chunki muttasil yurishlar, shiddatli janglardan horib, behisob o‘ljalardan me’dasi to‘ygan qo‘shin o‘zining avvalgi jangavorlik shiddatini yo‘qotgan edi. Buning ustiga yoshi oltmishdan oshib qolgan Sohibqironning o‘zi qattiq xastalangan edi. Ammo kasallik Temurning qaddini ham, irodasini ham buka olmadi. Shu ahvolda u usmonli turklarning sultoni Boyazid Yildirimga qarshi urush e’lon qiladi.


  Uz davrining jangovor suvoriylari hamda 14- asr 2- yarmida yangi tartibda tuzilgan piyoda askarlar — «enicheri»lardan iborat ko‘shinga ega bo‘lgan usmonli turklar 1354 yili Gallipolni, 1362 yili Adrianopolni zabt etilar. 1365 yili Sulton Murod Xudovondiyor poytaxtni Bursadan Adrianopol (turkcha Edir ne)ga ko‘chirdi va bu shahar 1453 yilgacha poytaxt bo‘lib turdi. Sulton Boyazid (1389—1402 yillar) davrida usmonli turklar Kichik Osiyo yarim orolida kuchli harbiy feodal davlatga aylanadi. Ular butun Bolqon yarim orolini zabt etishga kirishadi. 1396 yil 25 sentyabrda Nikopol ostonasida Turkiya sultoni Boyazid qariyib 200 ming kishilik armiyasi bilan salbchilarning 70 minglik birlashgan qo‘shiniga kaqshatgich zarba beradi. Jangda Yevropa ritsarlarining barcha sarasi halok bo‘ldi, qolganlari (10 mingga yaqin kishi) asir olindi. So‘ngra Sulton Boyazid Qonstantinopolni qamalga olib, Vizantiya ustidan o‘z hukmronligini o‘rnatadi. Bu voqealardan so‘ng butun Sharqiy Yevropa davlatlari taxlikaga tushib qoladi. Xuddi shu paytda Temurning Kichik Osiyo yarim oroliga usmonli turklar sultoni Boyazidga karshi yurishi boshlanadi. Bu davrda sodir bo‘lgan bunday murakkab siyosiy vaziyatdan Sulton Boyazid ham, Sharqiy Yevropa davlatlari hukmdorlari ham o‘z manfaatlari yo‘lida foydalanishga va undan iloji boricha beshikast chiqib olishga harakat qiladilar. Sharqiy Yevropa davlatlari Boyazidga qarshi kurashish uchun Temur bilan ittifoq tuzishga intilsalar, Turkiya sultoni esa Temurni birgalikda Yevropaga qarshi qurashga da’vat etadi.


  Boyazidga qarshi birgalikda kurashish taklifi bilan 1401 yilning avgust oyida Konstantinopolning muvaqqat hokimi Ioann VIII Paleolog Qorabog‘g‘a — Temur qarorgohiga Dominikan monaxlari Frensis bilan Aleksandrni elchi qilib yuboradi. Yunoniston imperatori Manuel III Trapzonlik va arxiepiskop Ioann Sultoniyalik ham mana shunday taklif bilan Temurga murojaat qiladilar. Venetsiya Temur agarda Boyazidga qarshi urush boshlagudek bo‘lsa, kemalar bilan yordam qilishga va’da beradi. O‘z navbatida Temur bilan Boyazid o‘rtasida ham yozishmalar olib boriladi. Boyazid o‘z maktubida Temurga birgalikda Yevropaga qarshi kurashish imqoniga ishora qiladi. Biroq, Temur bunday taklifni rad qilib, usmonli turklar saroyida panoh topgan turkmanlarning isyonkor Oqquyunlu va Qoraquyunlu qabilalarining boshliqlarini unga topshirishni talab qiladi. O‘zaro muzokaralar davomida har ikki tomon ham hayot-mamot yo‘lida bo‘ladigan katta jangga tayyorgarlik ko‘radilar.


  Temur bilan Boyazid qo‘shinlari o‘rtasida jang 1402 yilning 28 iyulida Anqara yonida boshlanadi. Shuning uchun bu muhoraba tarix-da «Anqara janggi» bilan ma’lum. Muhorabada har ikki tomondan hammasi bo‘lib 400 ming nafar yaxshi mashq ko‘rgan, janglarda chiniqqan jangchi va lashkarboshilar ishtirok etadi. Bu tarixiy jangda Temurning buyuk sarkardalik qobiliyati va mahorati har tomonlama to‘la namoyon bo‘ladi. 200 minglik Temur ko‘shinining o‘ng qanotiga o‘g‘li Mironshoh, chap qanotiga nabiralari Sulton Husayn va Xalil Sultonlar bilan kenja o‘g‘li Shohrux qo‘mondonlik qiladi. Samarqanddan yetib kelgan yangi jangovor qismlardan tashkil topgan ko‘shin markazini Temurning sevimli nabirasi va valiahdi Muhammad Sulton boshqaradi. Qo‘shin markazining manglayida uchiga yarim oy shaklidagi oltin to‘gro o‘rnatilgan to‘riq ot yoli osilgan zangori davlat alami (bayrog‘i) muttasil tutib turilgan. Markaz va qanotlar ortida sohibqiron va uning ikki nabirasi Pirmuhammad va Iskandarlar boshliq zahiradagi qismlar joylashtirilib, ular jang holatini muttasil kuzatgan holda dushmanga to‘satdan beriladigan hal qiluvchi zarbaga tayyor turgan.


  Boyazid armiyasining o‘ng qanotiga Sultonning qaynisi serb knyazi Lazarevich qo‘mondonlik qiladi. Bu qism o‘t irg‘itgich (radandoz) lar bilan qurollangan serb polklaridan tashkil topgan edi. Makedoniyalik askarlardan iborat qo‘shinning so‘l qanotini Boyazidnini o‘g‘li Sulaymon Chalabiy boshqaradi. Bu qanot turk suvoriylari bilan kuchaytirilgan edi Besh minglik piyoda «enicheri»lar hamda otliq sipohiy qismlardan iborat markaz esa Boyazid va uning o‘g‘illari Muso, Iso va Mustafolar tomonidan boshqariladi.


  Ikki katta qo‘shin o‘rtasida boshlangan jang avjiga chiqib, halqiluvchi pallaga yet ganda Boyazid lashkarining Onado‘li qismlari Temur tomoniga o‘tib ketadilar. Manbalarning guvohlik berishicha, turklar lashkarining kattagina qismi dushmanga jangsiz taslim bo‘lgan, natijada Sulton Boyazidning qo‘shini batamom tor-mor etilib, o‘zi asir olinadi. U bilan birga uning xotini serb malikasi Olivera, o‘g‘illari Muso va Iso Chalabiylar ham asirga tushadilar. Temur bu zafarli g‘alaba bilan butun Qichik Osiyo yarim orolini zabt etib, O‘rta dengizning sharqiy sohilida joylashgan Izmir shahriga yetib boradi. Izmir zabt etilgach, salbchilarning Yaqin Sharqdagi oxirgi qarorgohi tugatilib, Egey dengizida joylashgan Xios va Lesbos orollaridagi Genuya mulklarining hukmdorlari taslim bo‘ladilar. O‘z navbatida Misr podshohlari ham Temurga o‘z itoatkorliklarini izhor etadilar. Temur Usmonli turklarning poytaxti* Anqarani, shuningdek Nikeya, Bursa va Izmir shaharlarini hamda ko‘plab qishloqlarni talon taroj qiladi. Bursa shahrida u Vizantiya va butun nasoro olamining Boyazidga yig‘ib bergan bojlaridan iborat katta o‘ljani qo‘lga kiritadi. Birgina Bursa shahridan olingan oltin va javolirlarning o‘zi kattagina karvonga yuk bo‘lgan.


  Boyazid ustidan qozonilgan buyuk g‘alaba bilan Frantsiya qiroli Qarl VI, Angliya qiroli Genrix IV va Vizantiya imperatori Temurga o‘z muboraknomlarini yuboradilar. Xullas, Yevropaga ulkan xavf solib turgan imperiyaga berilgan zarba uchun Temurdan endigina uyg‘onayotgan butun Yevropa minnatdor edi. Ammo Temur usmonli turklar davlatini butunlay yo‘q qilib yuborish niyatida emas edi. U bundan manfaatdor ham emasdi. Chunki salb yurishlarining oqibatlari, Yevropa davlatlarining Yaqin Sharq mamlakatlaridagi ilinjlari hali musulmon olami yodidan ko‘tarilmagan edi. Shuning uchun ham Temur Boyazid vorislariga himmat ko‘zi bilan boqib, ularga beqiyos muruvvatlar qildi. Sulaymon Chalabiyni u turklarning Yevropadagi viloyatlariga hokim qilib tayinlab, unga hukmdorlik toji va yoriqlar in’om etdi va mansabdorlik sarposini kiygizdi. Edirne (Adrianopol) shahri uning poytaxti qilib belgilandi. Anado‘lu yarim orolining shimoli-g‘arbiy qismi suyurg‘ol sifatida Iso Chalabiyga in’om etilib, Bursa shahri uning poytaxti bo‘ldi. 1403 yilda asirlikda vafot etgan Boyazid lozim darajadagi izzat-ikrom bilan Bursa shahridagi Usmonlilar sulolasining xilxonasiga dafn etildi.


  1404 yilning may oyida Temur Kichik Osiyodan Samarqandga qaytib keladi va o‘zining Xitoyga bo‘ladigan harbiy yurishiga taraddud ko‘radi. Shubhasiz, Temur Xitoyga yurish uchun bir necha yil puxta tayyorgarlik ko‘rgan edi. Safar uchun kerakli ma’lumotlar yillar davomida Xitoyga yuborilgan savdo karvonlari orqali allaqachon to‘plab olingandi. 1404 yilning oxirida qahraton qishda u yaxshi qurollangan 200 minglik qo‘shin bilan Samarqanddan Xitoy safariga chiqadi. Qo‘shinning asosiy qismi hisoblangan o‘ng qanot Shohruxiya, Toshkent va Sayram oraligida to‘planadi. Unga Mironshohning o‘g‘li Xalil Sulton hamda Umarshayxning o‘g‘li Ahmad qo‘mondonlik qiladilar. Temurning nabirasi Sulton Xusayn boshliq qo‘shinning so‘l qanoti Yassi (Turkiston) va Savronda joylashadi. Temurning o‘zi qo‘shinning markazini boshqarib, dekabr oyida Oqsulot mavzeida to‘xtaydi. O‘sha oyning 25- kuni u O‘tror shahri tomon yo‘l oldi. 1405 yilning boshlarida Sirdaryoga yetib boradi. Qish nihoyatda qahraton edi. Sirdaryo qalin to‘ngib qolganidan qo‘shin 4 yanvarda muz ustidan bemalol daryoni kesib o‘tadi. Sovuqning qattiqligidan askarlar aqsariyatining quloq va burunlari, qo‘l va oyoqlarini sovuq olgan edi. Bir qancha askarlar va ayrim harbiy boshliqlar hatto sovuqdan, to‘ngib halok bo‘lgan edi. Biroq Temur mag‘rurona qaysarlik bilan qo‘shinni faqat olg‘a surardi. 14 yanvarda u O‘trorga yetib kelib, shahar yaqinida o‘rdugoh (lager) qurishga majbur bo‘ladi. Chunki u yo‘lda shamollab, qattiq betob bo‘lib qolgan edi. O‘trorda uning kasali zo‘rayib yotib qoladi. Zudlik bilan uni O‘tror hokimi Berdibekning saroyiga oladilar. Saroy tabibi Mavlono Fayzulloh bemor Temurning holati umidsiz ekani to‘g‘risida ma’lum qiladi. Manbalardan ma’lum bo‘lishicha, holati razm vaqtini yaqinlashganini sezgan sohibqiron hamsafar nabiralari va quroldosh amirlarini o‘zaro ittifoq va do‘stona hayot kechirishlarini istab, o‘ziga voris etib tayinlangan Pirmo‘hammadga itoat etishlarini vasiyat qilgan. Hatto Temur hilvatgohida hozir bo‘lgan amirlardan Shohmalik va Shayx Nuriddinlar uning vasiyati vojibini og‘ishmay so‘zsiz ado etajaklari haqida ahdi va’da ham berganlar. Bu voqeadan so‘ng 1405 yilning 18 fevral kuni kechqurun Temur vafot etadi. Uning vafoti haqidagi xabar garchi avvalda sir tutilsada, ammo ko‘p vaqt o‘tmay bu noxush xabar mamlakat bo‘ylab tarqalib ketadi. Temurning jasadi Samarqandga olib kelinadi. Bu yerda o‘zi ixlos qo‘ygan piri Imom Said Baraka uchun bino qilingan muhtasham maqbaraga dafn qilinadi. Shunday qilib, Temur o‘zining 35 yillik hukmronliq davrida ko‘p qo‘shni mamlakatlarni zabt etdi. Hindiston hamda Xitoydan Qora dengizga qadar va Orol dengizidan Fors qo‘ltig‘iga qadarli g‘oyat katta territoriyani o‘z ichiga olgan ulkan bir saltanatni vujudga keltirish. Bundan tashqari, yana u Osiyoning janubi-g‘arbiy tomonlari, Qichik Osiyo, Suriya, Misr va shimoli-g‘arbda Quyi Volga, Don bo‘ylari, shimoli-sharqda Balxash ko‘li va Ili daryosi bo‘ylari hamda janubi-sharqda Shimoliy Hindistongacha bo‘lgan mamlakatlarni o‘ziga bo‘ysundirishga muvaffaq bo‘ldi. Ushbu mamlakat lardan u juda ko‘p o‘ljalarni olib ketdi. Temur faqat o‘ljalar bilan cheklanib qolmay, boz ustiga Yevropa va G‘arbiy Osiyo mamlakatlarini Uzoq Sharq bilan bog‘lagan jahon savdosi yo‘llari ustidan hukmronlik qilishni ham o‘z oldiga maqsad qilib ko‘ydi. U Oltin O‘rda territoriyasidan o‘tgan shimoliy savdo yo‘lini O‘rta Osiyo orqali o‘tgan qadimiy yo‘lga yana burib yuborishga zo‘r berib harakat qildi. Temur ana shu maqsadni ko‘zda tutgan holda Oltin O‘rdaning savdo-sotiq rivojlangan shaharlari Azoq (Azov), Saroy Berka, Astraxon, Urganch va boshqa shaharlarini vayron qiladi. Temurning vafoti va undan keyin yuz bergan siyosiy tangliklar bu rejaning to‘la amalga oshiriluviga halaqit berdi.


  Temurning harbiy yurishlari, olib borgan janglarining oqibatlariga baho berilar ekan, shuni ta’kidlab o‘tish kerakki, uning faoliyati qo‘yilgan maqsad va rejalari jihatidan ikki bosqichga bo‘linadi. Birinchi bosqich 1360—1386 yillarni o‘z ichiga oladi. Bu davr da Temur Movarounnahrda markazlashgan davlat tuzish yo‘lida kurashdi, Movarounnahrni birlashtirishdan manfaatdor bo‘lgan mahalliy zodagonlardan iborat ijtimoiy kuchlar yordamida o‘rta asrlarning tarqok feodal mulklarini birlashtirish uchun kurash olib bordi. Temurning bu davrdagi faoliyati O‘rta Osiyo xalqlarining ijtimoiy-iqtisodiy va madaniy hayoti taraqqiyoti yo‘lida shubhasiz ijobiy axamiyat kasb etdi.


  Feodal tarqoqlik tugatilib, markazlashgan davlatning tuzilganligi ijobiy oqibatlarga olib keldi. Mamlakatdagi ishlab chiqaruvchi kuchlarni va mo‘g‘ullarning bir yarim asrlik xukmronligi davrida jiddiy zarar ko‘rgan iqtisodiyotni tiklash uchun qulayroq sharoit vujudga keldi. Ayni vaqtda xo‘jalikning asosi bo‘lgan dehqonchiliqda muayyan siljishlar ro‘y berdi. Hunarmandchilik, ichki va tashqi savdo rivojlandi, fan va madaniyat ravnaq topa boshladi.


  Temur faoliyatining ikkinchi bosqichi asosan 1386 yildan boshlanib, 1402 yilgacha davom etadi. Bu davrda Temur «uch yillik», «besh yil-lik» va «etti yillik» harbiy yurishlarini amalga oshirgan. Uning Oltin O‘rda, Eron, Iroq, Zakavkaze, Qichik Osiyo, Misr va Xindistonda olib borgan yurishlari va jangu-jadallari, shubhasiz, tajovuzkorlik tusiga ega edi. Bu urushlar nihoyatda shafqatsizlik bilan olib borilgan.


  Temurning istilo qilingan mamlakatlardagi zulmkor tartiblari ko‘pincha qo‘zg‘olonlar ko‘tarilishiga sabab bo‘lardi. 1383 yilda Sabzavor va Hirot shaharlarida, 1387 yilda Isfixon va Sherozda, 1401 yilda Bag‘dodda katta xalq qo‘zg‘onlari bo‘lib o‘tadi. Bu qo‘zg‘olonlarni Temur shafqatsiz bostirib, qo‘zg‘olonchilarni qattiq jazolaydi.


  Temurning harbiy yurishlari va jangu-jadallaridagi bunday faoliyati teranroq talqin etilib, unga baho beriladigan bo‘lsa, shuni aytish mumkinki, u avvalo Osiyo sarkardasi edi. Temur o‘zining g‘olib askarlari va qurollaridan o‘z zamonasining taomili bo‘yicha foydalangan. To‘g‘ri, jazo nihoyatda qattiq, lekin ko‘pincha adolatli bo‘lgandi. Isfixon va Sherozda avval tuzilgan o‘rtadagi ahdga Hiyonat qilinganligi va qatl etilgan uch ming askari uchun Temur qasos tariqasida qatli om qilgan. Xullas, Temur O‘rta asrlarda shakllanib rivoj topgan feodal jamiyatining murakkab siymosi. U yuksak harbiy daholik va qat’iyatlik bilan o‘z jamiyatiga xizmat qildi. Shu sababli bo‘lsa kerak, muarrixlar bunday sifatlarga ega bo‘lgani uchun Temurni Makedoniyalik Iskandar, Qaysar (Yuliy Sezar) va Chingizxonlarga qiyos qilib, ular bilan bir safga qo‘yadilar.


  Shunday qilib, Temurning ko‘p yillik harbiy yurishlari oqibatida, zo‘rlik asosda bo‘lsada, O‘rta Osiyo, Yakin va O‘rta Sharq hamda Shimoliy Hindistonni qamrab olgan o‘z davrida jahondagi eng yirik harbiy-feodal saltanati tashkil topdi. Ayni vaqtda bu davlat tasarrufidagi mamlakatlarda yashagan xalqlar o‘rtasida bevosita iqtisodiy va madaniy aloqalar kuchayib, ularning keyingi taqdirida u ijobiy rol o‘ynadi.


  



  



  SOHIBQIRON DAVLATINING ICHKI HAYOTI, HARBIY ISLOHOT


  



  Temur zamonasining buyuk imperiyasini barpo qilgan bo‘lsada, ammo u umrining oxirigacha o‘zini bu davlatning «qonuniy» xoni deb e’lon qila olmadi. Chunki u nasl-nasabi jihatidan chingiziylar sulolasiga mansub emas edi. Shuning uchun ham Amir Qozonxon tomonidan belgilangan an’anaga ko‘ra, Temur avval o‘z huzurida Movarounnahrning Chingizxon avlodidan bo‘lgan o‘ttizinchi xoni Suyurg‘atmishni (1370—1388 yillar), uning vafotidan keyin esa Suyurg‘atmishning o‘g‘li Sulton Mahmudxonni (1388—1402 yillar) rasmiy xon qilib ko‘tarib, hatto umrining oxirigacha ularning nomidan yorliqlar chiqartiradi, pullar zarb ettiradi. Ammo har ikki xon ham nomigagina «xon» bo‘lib, davlatning siyosiy hayotiga va Temur bergan farmoyishlarga mutlaqo aralashmasdilar. Shunga qaramasdan, Temur mamlakatda o‘zining bevosita hukmronligiga qonuniy tus berish va uni mustahkamlab olish maqsadida o‘zining oldingi raqibi Amir Husaynning tul xotini Saroy Mulkxonimga uylanadi. Saroy Mulkxonim Movarounnahrning Chig‘atoy xonadonidan chiqqan so‘nggi xoni Chingiziylar avlodi Qozonxonning qizi edi. 1370 yilda Saroy Mulkxonim bilan bo‘lgan nikoh tufayli Temur o‘zining amirlik darajasiga «ko‘ragon», ya’ni «xonning kuyovi» un-vonini ko‘shib oladi va rasmiy hujjatlarda «Amir Temur ko‘ragoniy» nomi bilan yuritilishiga musharraf bo‘ladi.


  Temur bosib olingan viloyatlarni o‘g‘illari, nabiralari va nufuzli amirlariga suyurg‘ol tarzida in’om qilib ular orqali boshqardi. Movarounnahrdan tashqari o‘z tasar-rufidagi barcha viloyat va mamlakatlarni Temur to‘rt ulusga bo‘ldi. To‘ng‘ich o‘g‘li Muhammad Jahongirga Balx viloyati bilan 12 ming navkarlik qo‘shin, ikkinchi o‘g‘li Umarshayxga Fors viloyati va 10 ming askar, uchinchi o‘g‘li Mironshohga Ozarbayjon, Iroq va Armaniston bilan 9 ming kishilik qo‘shin, kenja o‘g‘li Shohruhga Xuroson, Jurjon, Mozondaron, Seyiston (Sakiston) bilan 7 ming askar berildi. Garchi uluslar markaziy hukumatga itoat etsalarda, ammo ular ma’lum mustaqilikka ega edilar. Ulus hukmdorlarining aloxida davlat devonxonasi bo‘lib, ularning markaziy hukumatga tobeligi xirojning bir qismini Samarqandga yuborib turish va oliy hukmdor harbiy yurishlarida o‘z qo‘shini bilan qatnashish yoki talab qilingan askarni yuborib turishdan iborat edi.


  Suyurgol Temur davlati tashkil etilishi arafasida joriy etilib, u «iqto’» kabi ma’lum tuman yoki viloyatlarni hukumat yorlig‘i bilan G‘arbdagi «feod» yoki «len» tarzida oliy hukmdor avlodlari va alohida xizmat ko‘rsatgan, yuqori tabaqaga mansub zodagonlarga in’om tariqasida berishni anglatadi. Ba’zan suyurg‘ol yerlari markaziy hukumatning farmoni bilan avloddan avlodga meros bo‘lib ham o‘tgan. Masalan, Muhammad Jahongir vafotidan so‘ng unga tegishli Balx viloyatiga Kobul, G‘azna va Kandahorni qo‘shib, marhumning o‘g‘li Pirmuhammadga beriladi. Shuningdek, Temur Umarshayxning o‘g‘li Rustamga Isfaxonni, Mironshohning o‘g‘li Abubakrga Bag‘dodni suyurg‘ol qiladi. Shu tarzda saltanatning Movarounnahrdan tashqari qismi bir qancha bo‘laklarga bo‘linib ketadi. Viloyat hokimlari — shahzoda va amirlar o‘z tasarrufidagi uluslarda kishvargirlik—iloji boricha mustaqil hukmronlik qilishga intilar edi. Markaziy hukumat esa vaziyat jiddiylashgan paytlardagina viloyat hokimlarini tiyish uchun ularning ichki ishlariga aralashardi. Shubhasiz, suyurg‘ol tartibining kuchayishi oqibatda ayrim viloyatlarning ma’lum darajada mavqeini oshishiga olib kelgan va ichki nizolarni keltirib chiqargan. Temur hayotlik chog‘idayok mamlakatning chekka o‘lkalaridagina emas, hatto uning markaziy viloyatlarida ham nizolar va urushlar bo‘lib turgan. Lekin, cheklanmagan huquq va imtiyozlarga ega bo‘lgan, kuchli qo‘shinga tayangan buyuk hukmdor ayrim viloyatlarning sarkash feodal doiralari tomonidan ko‘tarilgan isyonlarni va xalq harakatlarini doimo osongina bostira olardi. Temur davrida davlatning markaziy ma’muriyati boshida devonbegi, uning yonida arkbegi (marosimlarni boshqaruvchi) hamda to‘rt vazir turardi. Birinchi vazir yer soliqlari, chegara bojini undirish hamda mirshablik ishlarini bajargan. Ikkinchisi askarlar maoshi va oziq-ovqat ta’minotlari bilan shug‘ullangan. Uchinchi vazir harbiylar, ularning lavozimu-mansablarga tayinlanishi va meros ishlariga qaragan. To‘rtinchisi saroy harajatlarini boshqargan. Temur davlat tuzilishi sohasida katta o‘zgarishlarni amalga oshirmagan bo‘lsa-da, har holda mamlakatni 14- asrning birinchi yarmida mo‘g‘ul xoni Kebek hukmronligi davrida joriy etilgan harbiy-ma’muriy bo‘linishini saqlab qoladi. Ammo davlatning ma’muriy idora etish tarkibining takomilliga suyurg‘olning keng tarqalishi to‘sqinlik qiladi.


  Temur ichki va tashki siyosatida asosan ko‘shinga suyanar edi. U harbiy kuch bilan zabt etilgan mamlakatlar xalqlarini zo‘rlik bilan tutib turardi. Shuning uchun ham u harbiy islohga, ayniqsa qo‘shin boshliqlarini tanlash va ularni tarbiyalash, lashkariy qismlar va ularning joylashish tartibi, navkar va sarbozlarning qurollanishi hamda ichki intizom masalalariga nihoyatda katta ahamiyat berardi. Shu boisdan Temur manbalarda zamonasining mashhur sarkardasi va eng yirik lashkarboshi sifatida tilga olinadi. Uning harbiy iste’dodi, sarkardalik mahorati qo‘shinlarining tuzilishida hamda Oltin O‘rda xoni To‘xtamish, Dehli sultoni Mahmud va Turkiya sultoni Boyazidlar bilan olib borgan janglarida va shiddatli mahorabalar maydonida qo‘llagan — «savkuljaysh» (strategiya) va jang qilish uslublari «ta’biyatuljaysh» (taktikalari) da namoyon bo‘lgan.


  Temur qo‘shini o‘ntalik askariy birikmalar asosida tuzilgan lashkarlardan iborat edi. Lashkar «tuman» — o‘n minglik, «hazora» — minglik, «ho‘shun» — yuzlik va «ayl» — o‘nlik birikmalariga bo‘lingan. Tumanlarda askarlarning soni 10 ming, qo‘shinda 100 ming nafardan ortiq bo‘lgan. Temur o‘nminglik lashkarni boshqarish uchun «tuman og‘asi», minglik bo‘linmalar uchun «mirixazora», yuzliklar uchun «ho‘shunboshi» va o‘nliklar uchun esa «aylboshi» kabi harbiy mansablarni joriy etadi. Ularning haq-huquqlari, oylik maoshi belgilab beriladi. Masalan, oddiy sipohiy maoshi mingan otining bahosi barobarida, bahodirlar 2—4 ot barobarida, aylboshi qaramog‘idagi navkarga nisbatan ikki barobar ko‘p, yuzboshi o‘nboshidan ikki barobarlik maosh olgan. Mingboshilarning maoshi ho‘shunboshinikidan uch barobar ortiq bo‘lgan. Janglarda bahodirlik ko‘rsatib g‘alaba qozongan amir uchun in’omlar ham belgilab qo‘yilgan. Masalan, qaysi bir amir biron qo‘shinni yengsa yoki mamlakat yoki viloyat zabt etsa u tug‘, nog‘ora, bahodirlik martabasi, davlat kengashlariga bemalol kirish huquqi hamda biron viloyatning noibligi bilan siylangan.


  Bo‘linma boshliqlari — amirlar Temurga tobe bo‘lgan qirq aymoq (qabila) dan o‘n ikkitasi: barlos, arg‘in, jaloir, tulkichi, duldoy, mo‘g‘ul, sulduz, to‘g‘oy, qipchoq, arlot, totor va tarxonlar orasidan saylab olingan. Amirlik martabasi Temur faoliyatining dastlabki yillarida unga sodiq bo‘lgan 313 nafar kishiga berilgan. Bulardan bittasi — amir ul-umaro, to‘rttasi — beklarbegi, yuztadan — mingboshi, yuzboshi va o‘nboshi bo‘lgan. Bulardan tashqari yana o‘n ikki nafar kishiga birinchidan to o‘n ikkinchi darajali amirlik unvonlari berilgan. O‘n ikkinchi darajali amir odatda amir ul-umaroning noibi hisoblangan. O‘n ikki amirning har biriga bittadan bayroq va bittadan nog‘ora, amir ul-umaroga bir bayroq, nog‘ora, o‘n minglik qo‘shin — tug‘ va chortug‘, to‘rt nafar beklarbegining har biriga bittadan bayroq, nog‘ora, chortug‘ va burg‘u (karnay) berilgan.


  Bu nishonlar qo‘shni bo‘linmalarini ham farqlab turgan. Masalan, katta qizil bayroq, qo‘shin boshlig‘i amir ul-umaro yoki beklarbegining alomati edi. Ot yoli bog‘langan nayzali uzun tug‘ tuman og‘asining, ikki tomoniga kokillar osilgan ikki do‘l nog‘ora yuzboshining alomati bo‘lgan. Otliq qismlarni boshqarish uchun maxsus ajratilgan suvoriy dovulchilar ikki tomoniga ikki do‘l nog‘oradovul osilib, jang paytlarida suvoriylarni mahorabaga solish maqsadida ular bong urib qokilgan.


  15- asr muallifi Abdurazzoq Samarkandiyning yozishicha, harbiy safarda har bir jangchi o‘zi bilan bir yilga yetadigan oziq-ovqat, kamoni bilan o‘ttiz o‘qli sadoq, sovut, nayza va qalqon olgan. Har ikki suvoriyning bitta zahira chopqur oti, o‘rdugohda har bir «ayl» — o‘nluk qismda bittadan chodir, qozon, ketmon, o‘roq, bolta, bigiz, ikkitadan belkurak, 100 ta igna, yarim man arqon, bitta oshlangan pishiq teri bo‘lishi shart edi. Harbiy safarbarlik vaqtida har bir viloyat oldindan belgilab qo‘yilgan asosiy «asl», hamda zahira — «izofa», ya’ni rezerv qismlarni to‘plab berardi. Viloyatlar toshotar (sangandoz), devor buzuvchi (manjaniq), o‘t otadigan (ra’dandoz va naftandoz) hamda o‘zi otar qurollarni ishlata biladigan jangchilarni, tayyorlab berar edi. Askariy qismlarni viloyatlardan to‘plash bilan tovochi mansabidagi amaldorlar shug‘ullanar edi.


  Temur askar va amirlashkarlarga alohida e’tibor beradi. Har bir zobit (bo‘linmaning xo‘shun yoki aylboshisi) jang qilish uslublarini yaxshi bilishi farz sanalgan. Oddiy navkar nizomni qat’iy bajarishga majbur bo‘lib, jangda u ayovsiz va dovyurak bo‘lishi, omonlik istagan dushmanga yumshoq muomala qilishi va adolatli bo‘lishi lozim hisoblangan. Qo‘shinlar harbiy yurishga chiqqan vaqtda, ayniqsa intizomga qattiq rioya qilinar edi. Har bir bo‘linmaning aylboshi, ho‘shunboshisi, tuman og‘asi va qo‘shin amiri o‘z o‘rnini yaxshi bilardi va unga qat’iy rioya qilardi. Safarda eng oldinda har bir qo‘shin qismlari bilan eng dovyurak va botir askarlardan tanlab olingan xabargiri, ya’ni xabarchilar deb yuritilgan ayg‘oqchi-kuzatuvchilar bo‘linmasi yurgan. Xabarchilar orqasidan soqchilar bo‘linmasi -- «yasovul» borgan. Qo‘shinning asosiy qismlari oldida «manglay» — avangard qismlar harakatda bo‘lgan. Manglay asosiy kuchlardan, ba’zan esa bir necha tumanlardan iborat bo‘lgan. Manglay bilan qo‘shinning asosiy qismlari oraligida esa qo‘mondonning karorgohi va uning yon atrofida izofa, ya’ni zahira (rezerv) qismlar joylashgan. Muhoraba jang oqibatini ana shu izofa qismlar hal qilgan. Yurish vaqtida qo‘shinlar oldida alohida yo‘l boshlovchilar — «kuchorchilar» guruhi bo‘lgan. Kuchorchilarni qo‘shin qismlari o‘rtasida Temurning o‘zi taqsimlab bergan. Temur qo‘shini asosiy jangovor qismi markaz hamda o‘ng qanot (barapgar) va so‘l qanot (javang‘ar)lardan iborat bo‘lgan. Har bir qanotning oldida qo‘riqchi manglay avangard, yon tomonlarida ham qo‘riqchi askariy ko‘shilmalar — «kanbul»lar bo‘lardi. Shu tariqa qo‘shin yetti qism — «ko‘l»lardan iborat bo‘lib, bulardan uchtasi: markaz, barangar, javangarlar mustaqil; to‘rtasi: ikki manglay va ikki kanbullar tobe qismlar edi. Qo‘shinning bunday joylashtirilishining o‘ziga xos tomoni shunda ediki, uning qanot qismlari markaziy qismiga qaraganda ancha kuchli edi. Bundan shubhasiz savkuljaysh (strategiya) hamda jangda turli xil muhoraba uslublari — ta’biyatuljayshni qo‘llash maqsadi ko‘zda tutilgan. O‘rta asr muallifi Sharofuddin Ali Yazdiy qo‘shinni yetti ko‘l — qismga bo‘lib joylashtirish tartibini birinchi bo‘lib Temur joriy qilgan deb yozadi. Bu qo‘llar janglarda mustaqil harakat kilib, faqat qo‘shin ko‘mondoniga bo‘ysungan. Harbiy yurish vaqtlarida yo‘llarda to‘xtab o‘rdugoh qarorgoh qurishga to‘g‘ri kelardi.


  Agarda o‘rdugoh dushmanga yaqinroq joyda joylashsa, uning atrofi mudofaa inshootlari — «turlar», xandaqlar, «chohlar» (chuqur o‘ra) lar va «kochi» — marzalar bilan o‘rab olinar edi. Qo‘shinning izofa (rezerv) qismlari qo‘mondon o‘rdugohini qo‘riqlab turar edi. Jang vaqtida ular zarur bo‘lgan joylarda jangga solinardi. Qo‘riqchi kanbullar esa dushman qo‘shinning o‘ng yoki chap qanotini yorib kirishiga va yon tomonlaridan aylanib o‘tib, orqadan zarba berishiga yo‘l qo‘ymaslikka harakat qilardi. Qanbullar eng botir va tajribali askarlardan tuzilar edi.


  Qo‘shinda ayniqsa u jangga kirgan paytlarida piyoda askarlar alohida o‘rinni tutgan. Jangovar safga tizilgan piyoda kismlar otliqlardan oldinda turar va dushman hujum qilgan vaqtda choxlar va turlar (mudofaa inshootlari) orqasiga yashiringan holda birinchi bo‘lib jangga kirardilar. Shuning uchun ham qanotdagi tuman og‘a va qo‘shin amirlari piyodalar bilan otliqlarni jangovar tartibda joylashtirishga katta e’tibor berardilar. Shunday qilib, Temur zamonasining kuchli va eng jangovar ko‘shinini tashkil kiladi. Askar boshliqlari va navkarlarini qarshilik ko‘rsatuvchi kuchlarga nisbatan beshafqat ruhida tarbiyalashga muvaffak bo‘ladi. U ko‘shinni turli-tuman jangovar qurol-yarog‘lar, o‘t va toshotar — ra’dandoz, manjaniq va o‘zi-otar qurollar bilan qurollantirdi. Janglar-da muhoraba qilishning yangi uslublarini ko‘ladi. Zabt qilingan mamlakatlarda norozilik bildirgan yoki qo‘zg‘olon ko‘targan aholini shafqatsiz jazoladi. Qo‘pincha kutilgan xavf ro‘y bermasdan turib uning oldini olish choralarini ko‘radi. Temur qo‘shinini Jahongir, Sayfuddin va Pirhusayn barloslar, Oqbug‘a, Usmon Abbos, Muhammad Sulton Qamariy, Tibon Bahodir, Urisbug‘a, Hamza Sulduz, Amir Murizoda, Muhammad Qazg‘on, Sariq Atka va Muzaffar Uchqora kabi janglarda shuhrat topgan mahoratli sarhanglari boshqaradi.


  Temurning harbiy san’ati va davlatni boshqarish tartibiga bag‘ishlangan maxsus asar bitilib, u «Temur tuzuklari» nomi bilan mashhur. Tuzukdagi barcha voqealar Temur tilidan hikoya qilinadi. Shuning uchun bu asar shaxsan Temurning og‘zidan yozib olingan deb hisoblanadi. Unda davlatni boshqarishda kimlarga tayanish, toju taxt egalarining tutumi va vazifalari, vazir va qo‘shin boshliqlarini saylash, sipohlarning maoshi, mamlakatni idora etish tartibi, davlat arboblari va qo‘shin boshliqlarining burchi va vazifalari, amirlar, vazirlar va boshqa mansabdorlarning toju-taxt oldida ko‘rsatgan alohida xizmatlarini taqdirlash tartibi va boshqalar xususida bayon etiladi.


  Hofizi Abruning yozishicha, Temur turk, arab va eronliklar tarixini chuqur bilgan. Amaliy jihatdan foyda keltira oladigan har qanaqa bilimni qadrlagan. Temur davlat ishlari uchun hamma narsaning foydali tomonlarini olishga harakat qilgan. U davlat ahamiyatiga ega bo‘lgan har bir masalani hal etishda, shu sohaning bilimdonlari va ulamolar bilan maslahatlashardi. Odatda u tibbiyot, riyoziyot, falakiyot, tarix, adabiyot, tilshunoslik ilmi namoyandalari, shuningdek, ilohiyot sohasidagi mashhur ulamolar bilan suhbatlar o‘tkazardi. Bunday suhbatlarda podsholikka oid muhim ishlar haqida ham so‘z yuritilardi. Masalan, 1403 yilda u o‘z xuzurida ulamolarning majlisini chaqirib, unda nutq so‘zlagan. Mamlakat hamda fuqarolarni boshqarishda, turli xil inshootlar va jamoat binolarini qurishda unga olimlar va fuzalolar o‘z maslahatlari bilan ko‘maklashishlarini so‘ragan.


  Temur saroyida ulamolardan Mavlono Abdujabbor Xorazmiy, Mavlono Shamsuddin Munshi, Mavlono Abdullo Lison, Mavlono Bahruddin Ahmad, Mavlono Nug‘monuddin Xorazmiy, Xo‘ja Afzal, Mavlono Olouddin Qoshiy, Jalol Xokiy va boshqalar xizmat qilardi. Temur ilm-fanning riyoziyot, handasa, me’morlik, falakiyot, adabiyot, tarix, musiqa sohalarining rivojiga katta e’tibor berar edi. Shunday bo‘lsada, o‘z reja va maqsadlarining ro‘yobga chiqarishida Temur ko‘proq mulkdor zodagonlar va harbiy jangchilar orasida shuhrat topgan taqvodor ruhoniylar tabaqasi vakillariga suyanadi. U Imom Sayyid Barakani o‘zining piri deb hisoblaydi. Sayyid Baraka Temur «qilich bilan nimaniki qo‘lga kiritgan bo‘lsa, shularni toat-ibodat, hamda fatvolar berib duogo‘ylik bilan mustahkamlab berishga harakat qiladi». Temur mamlakat aholisining taqvodor qismi o‘rtasida o‘z nufuzini oshirish maqsadida islom mazhablari o‘rtasidagi ba’zi bir kelishmovchiliklardan ustalik bilan foydalanadi. Viloyatlarda kamsitilgan mazhab taqvodorlarini himoya ostiga olib, hatto aybdorlarni qattiq-ko‘llik bilan jazolaydi. V. V. Bartoldning yozishicha, «Suriyada Ali va uning avlodlarini ximoya qilganligi va buning uchun suriyaliklar tomonidan chinakam shia atalgan Temur, Xurosonda sunniy ta’limotini tiklagan. Mozandaronda payg‘ambar choryorlarining qabrlarini oyoq osti qilgan shiiy darvishlarini jazolagan».


  O‘zining ko‘p yillik harbiy yurishlari davomida Temur o‘z saltanatining shon shuhrati uchun uning markaziy qismi bo‘lgan Movarounnahr, ayniqsa poytaxt Samarqandning obodonligiga alohida ahamiyat beradi. Buning uchun u zabt etilgan mamlakatlardan moddiy boyliklar bilan birga juda ko‘p xunarmandlar, san’at ahllari va olimlarni asir qilib Movarounnahrga olib keladi va mamlakatni obod etishda ularni zo‘rlab ishlatadi. Temurga har bir zafarli voqea va sevinchli hodisani muhtasham me’morlik obidasi barpo etish bilan nishonlash odati bo‘lgan. Shu maqsadda Hindistondan olib kelingan yuzlarcha mohir gisht teruvchi bannolar, Sheroz, Isfixon va Damashqning mashhur usta-hunarmandlari mamlakatda hashamdor imoratu inshootlar bino qiladilar. Temur Tabrizda masjid, Sherozda saroy, Bag‘dodda madrasa, Turkistonda mashhur shayx Qulxo‘ja Ahmad Yassaviy qabri ustiga maqbara bino qildirsada, lekin o‘zining sahovat va himmatini Kesh va Samarqandda oliy imoratlar qurdirishda ko‘rsatdi. O‘zining Ona Vatani Keshda otasining qabri ustiga maqbara, o‘g‘li Jahongirga maqbara bilan birga masjid qurdirdi. Temur xukmronligining ilk davrida Kesh shahrini poytaxtga aylantirish niyatida bo‘lib, uning obodonligiga katta ahamiyat berdi. Keshda dunyoga dongi ketgan mashhur Oqsaroy qad ko‘tardi. Eroniy me’morlarning mahorati bilan bino qilingan bu muhtasham saroyning peshtoki, toqu ravoqlari va devorlari zangori va oltin rangdagi arabiy naqshli koshinlar, guldor o‘ymakor parchinlar bilan ziynatlandi. Sohibqiron Keshga alohida e’tibor berib, uni Movarounnahrning madaniy markaziga aylantirishga harakat qildi. Shu boisdan bu shahar «Qubbatul ilm val adab» unvoniga ega bo‘ldi. Ammo Zahiruddin Bobur tariflaganidek, «Temurbekning zodi-budi Keshtin uchun uni shahar va poytaxt kilurga ko‘p sa’y va ehtiromlar qildi. Oliy imoratlar Keshga bino qildi. Chunki Keshning qobiliyati shahar bo‘larga Samarqandcha emas edi. Oxir poytaxt uchun Temurbek Samarqandni uq ixtiyor qildi».


  



  



  SAMARQAND — MARKAZLASHGAN DAVLAT POYTAXTI


  



  Samarqand saltanat poytaxti kilib olingach, u alohida imtiyozga ega bo‘lgan shaharga aylanadi. Samarqandda Isfixon, Sheroz, Xalab, Xorazm, Buxoro, Qarshi va Qesh shaharlarining me’moru binokorlari qo‘li bilan saroylar, masjidlar, madrasalar, makbaralar quriladi. Shahar tashqarisida esa bog‘-rog‘lar va bo‘stonlar barpo etiladi. 1403 —- 1404 yillarda Samarqandda bo‘lgan Ispaniya elchisi Don Ryui Gonzales de Klavixo Temurning olib borayotgan binokorlik ishlaridan hayratda qolgan edi. Xuddi shu davrda Shohi Zinda me’moriy yodgorliklari guruhining Shodimulk og‘o, Amir Husayn, Shirinbeka og‘o kabi ajoyib maqbaralari, hozirgi vaktda Bibixonim nomi bilan mashhur bo‘lgan jome masjidi, Go‘rimir dahmasi va boshkalar bino qilinadi. Temur o‘zining butun binokorlik sohasidagi faoliyatida ham avvalo siyosiy maqsadlarni ko‘zda tutadi. Masalan, Shahrisabzdagi mashhur Oqsaroyning koshinkor va parchinkor peshtoqining guldor nakshlari orasiga «Agar bizning kuvvat va qudratimizga ishonmasang, bizning imoratlarimizga boq» degan xitobnoma bitilgan. Turkiston shahrida Qulxo‘ja Ahmad Yassaviy maqbarasini bino qilishda ham shunday maqsad nazarda tutilgan. Chunki dehqonchilik vohalari bilan bepoyon Dashti Qipchoq yaylovlari chegarasida qad ko‘targan bu ulug‘vor me’moriy imorat ko‘chmanchi chorvadorlar nazdida Temur davlatining qudrati va mahobatiga ishora qilib turardi.


  Mo‘g‘ullar bosqinida butunlay vayron etilgan va aksari aholisi qirib tashlangan va qisman qul qilingan Samarqand shahri Temur hukmronligi davrida o‘zining qadimgi o‘rni Afrosiyobdan bir muncha janubroqda butunlay yangitdan quriladi. Shahar tevaragi mustahkam qal’a devori bilan o‘ralib, Ohanin, Shayxzoda, Chorsu, Korizgoh, So‘zangaron va Feruza kabi nomlar bilan ataluvchi oltita darvoza o‘rnatiladi. Shahar arkida Temurning qarorgohi Ko‘ksaroy va Bo‘stonsaroylar bino qilinadi. Ko‘ksaroy to‘rt qavatli bo‘lib, gumbazlari va devorlari zangori koshinlar, naqshinkor va guldor parchinlar bilan qoplangani uchun u shunday atalgan. Ko‘ksaroyda xonlarni podsholik taxtiga o‘tqazish marosimi vaqtida ularni ok kigiz ustiga olib o‘tkazadigan, toshdan taxtkursi — Ko‘ktosh qo‘yilgan edi. Bulardan tashqari arkda davlat devonxonasi, qurol-yarog‘lar ustaxonasi va aslahaxona, tangalar so‘qiladigan zarbxona, qamoqxona kabi imoratlar joylashgan edi.


  Bu davrda Samarqandda ko‘rkam va muhtasham binolardan tashqari shahriston yoni rabodi dohilda turli-tuman kasbdagi hunarmandlar mahallalari qad ko‘taradi. Temur mamlakatda, xususan uning poytaxti Samarqandda hunarmandchilikni jonlantirishga alohida e’tibor beradi. Ispan elchisi Klavixoning yozishicha, u hunarli biror kishini ham Movarounnahrni tashlab ketishiga yo‘l qo‘ymagan. Askincha, Temurning amri-farmoni bilan Damashqning eng mohir to‘quvchilari, Halabning mashhur paxta yigiruvchi, Anqaraning movut to‘quvchi korxonalari, Turkiya va Gurjistonning zargarlari, xullas, ko‘n kasb-xunar sohiblari boshqa shaharlardan Samarqandga ko‘chirib olib kelindi. O‘sha davrda shaharda turli din va mazhablardagi kishilar istiqomat qilardi. Qlavixoning ma’lumotiga ko‘ra, Samarqandda 150 mingdan ziyod aholi yashagan.


  Shahar maydoni Ispaniyaning Shibliya (Sevilya) shahridan kengroq bo‘lgan. Lekin uning bu ma’lumotida shahar arki bilan qal’a, ya’ni ichki shahar qismlarigina ko‘zda tutilgan xolos.


  Temur shaharlardagi qurilishlardan tashqari, Samarqand atrofida o‘zining xeshu aqrabolariga atab go‘zal bog‘lar qurdirdi. Mohir me’mor, tajribali sohibkorlar (Ahmad Bog‘ishamoliy va boshqalar)ning aql-zakovati, mehnati-yu mahorati bilan barpo etilgan Bog‘idilkusho, Bog‘ichinor, Bog‘ibihisht, Bog‘ibaland, Davlatobod, Bog‘inav, Bog‘ishamol kabi chorbog‘lar va ulardagi go‘zal ko‘shklar o‘sha davr bog‘dorchilik san’atining namunalaridandir. Bog‘larda chinor, sadaqayrag‘och kabi Manzarali daraxtlar tartib bilan o‘tqazilgan. Manbalarda ta’rif etilishicha, Samarqand buluki (atrofi) o‘sha vaqtlarda shaharning eng go‘zal va eng hashamatli qismi hisoblangan. Bu yerda kattaligi bir yarmi-ikki chaqirimga cho‘zilgan bog‘lar va ulardagi sayrgohlardan tashqari, arkoni davlatning o‘yin-kulgi qiladigan joylari — ishratxonalar va xilvatxonalar joylashgan. Manbalarda aytilishicha, shaharning sharq tomonidagi Bog‘dilkushoning tashqi hovlisida podshoh saroylari bo‘lib, unda qurollangan askarlar turgan, ichki hovlida esa, tug‘lar bilan bezatilgan olti fil haykali safga terilgan. Uchinchi hovli Temurning mehmonlar qabul qiladigan oltin taxtli qarorgohi bo‘lgan. Bu hovlilarning tashqarisida girdiga olma va chinorlar o‘tkazilgan hovuzlar, ularning suvi shodravoni — favvorasida qizil va sariq olmalar qalqib o‘ynab turgan. Shaharning janubidagi Bog‘ibihisht go‘zal me’moriy uslubda qurilgan saroyi va quvonchni oshiruvchi bog‘i bilan mashhur bo‘lgan. Sharafuddin Ali Yazdiyning ta’riflashicha, saroy Tabrizning sof oq marmaridan bino qilinib, atrofi xandaq bilan ixota etilgan. Bog‘ning bir tarafida hayvonot bog‘chasi ham bo‘lgan. Temur bu saroyni sevimli nabiralaridan biri Mironshohning qiziga hadya qilgan edi. Bo‘sh vaqtlarida u nevarasining Bog‘ibihishtdagi xilvatxonasida (ermitaj) bo‘lardi. Bog‘ichinor ham shaharning shu qismida edi. Bog‘da ko‘rkam chinorlar qad ko‘targan, so‘lim yo‘llar xoch shaklidagi qasrga olib borardi. Qasrning tashqarisi Shom naqqoshlarining mohirona ijodi bilan bezatilgan, ichkarisi go‘zal surat va lavhalar bilan ziynatlangan qimmatbaho buyumlar (og‘ir kumush kubbalar, taxtlar va boshka maishii ashyolar)ga lik to‘la edi. Bog‘ishamol va Bog‘inav saroyilari tarxi murabba’ — to‘g‘ri to‘rt burchak shaklda bo‘lib, tomonlari bir yarim ming kadam bo‘lgan. Sahni kayrag‘och va fil suyagidan koshinli kilib ishlangan.


  Samarkand va uning atrofidagi shohona saroy va bog‘larda tantanali marosimlar — to‘ylar, izdahomlar, sayllar va shohona mehmondorchiliklar o‘tkazilgan. Ayniksa shahar atrofidagi bog‘larda tashkil etilgan izdahom va sayllar nihoyatda gavjum bo‘lib, ularda Samarkand aholisining deyarli hamma tabaka vakillari—davlatmandlaru fakir-fuqarolar ishtiroq etgan. Tantanali izdahom tartibidan tortib, a’yonlarning to‘yona liboslarigacha katta e’tibor berilgan. Masalach, rasmiy marosimlarda amir ul-umaro, beglarbegilar, amirlar, no‘yonlar, sardorlar, ulus, tumanot va ho‘shunot amirlari, shuningdek, mingboshilar, yuzboshilar mansab va martabalariga karab podshohning so‘l tomonidan, sayyidlar, qozilar, ulamo, fuzalo, mashoyix, ulug‘ va oliy tabakadagi kishilar podshohning o‘ng tarafidan o‘rin olganlar. Devonbegi hamda vazirlar —taxt ro‘baro‘sidan, kalontarlar (shahar hokimi), kadxudolar (kishlok oksoqoli), vazirlarning orkasidan joy olganlar. Bahodirlar, qilichboz yigitlar va qoravullarning joyi taxt orqasida bo‘lgan. Garchi Temur o‘z saltanati taxtini harob etilgan mamlakatlar evaziga qurgan bo‘lsa ham, jahongir o‘sha xalqlarning tantanavor marosimlari va urf-odatlarini qabul qilib, o‘z saroyida joriy etgan. Masalan, saroy xonimlari boshiga shokilali bo‘rk, egniga oltin uqa bilan bezatilgan uzun qizil qabo kiyar edilar. Qaboning yoqasi bo‘yinni qisib turadigan, yengsiz bo‘lib, orqa etagi juda uzun bo‘lganligidan uni maxsus joriyalar ko‘tarib yurishgan. Ularning soni ba’zan o‘n besh kishiga yetardi. Yuzlariga esa hijob tutganlar. Qizil movutdan tikilgan dubulg‘aga o‘xshash uchli qalpoq usti qizil yoqut, zabarjad, durlar bilan bezatilardi. Ayollar Kichik Osiyoning qimmatli javohiriyu, Isfixon, Mo‘lton, Ganja, Damashq, Bursa, Venetsiya zargarlarining nafis zeb-ziynatlari bilan o‘zlariga oro bersalar, erkaklar noyob toshlar bilan bezatilgan qurollar va kamarlar taqib yurganlar. Ispaniya elchisi Qlavixoni Konigil mavzeida bo‘lib o‘tgan shohona izdahom ayniqsa hayratda qoldirgan. Konigilda 10—15 ming chodir o‘rnatilib, izdahomda saroy ahli, vazir-vuzarolardan tashqari, aholining turli tabaqa vakillari qatnashgan. Qlavixo chodirgohda chodirlarni mansabdor shahslarning lavozimi bo‘yicha joylashtirilish tartibi," jihozi, bezaklari hamda ularning turlari haqida yozadi. Uning ta’riflashicha, bu yerda doirasimon oddiy kichik o‘tovlardan tortib, arabiy va Ibrohimiy chodirlar, eroniy sarpardarlar o‘rnatilgan. Chodirlarning ayrimlari nihoyatda katta, to‘rt-burchak shaklda, eni 100 qadam, balandligi uch nayza bo‘yi bo‘lib, ular 12 dona oltin ustunga o‘rnatilgan. Podshoh harami uchun ham alohida chodirlar tiklangan. Ular sariq rangda, ipak bilan chatilgan oltin naqshli bo‘lgan, tashqarisiga uqalar tutilgan, eshik va derazalar ipak tizimchalar bilan tortib ko‘yilar edi.


  Chodirgoh bazmida qiziqchilar, muqallidlar, dorvozlar bilan birga kashmiriy ko‘zboylog‘ichlar ham qatnashgan. Qizig‘i shundaki, izdahomda xonimlar xijobsiz ishtirok etardilar. Malikalar «izn om» - ommaga ruxsat etilgan bazmlar uyushtirib, ularga izdahomdagilarni chorlardilar. Unda erkaklar, hattoki nasoroniy elchi ham qatnashgani ta’rif etiladi. Shunday qilib, Temur o‘z davlatining tuzilishi, qonun-qoidalarini tartibga solish bilan bir vaqtda oliy dargoh hayoti bilan bog‘liq bo‘lgan an’analarni turli xil yangi shohona marosimlar bilan boyitdi.


  Bu davrda Movarounnahrnipg dehqonchilik vohalarida, xususan Zarafshon vodiysida o‘nlab sug‘orish tarmoqlari chiqarilib, dehqonchilik maydonlari kengaytiriladi. Yangi qishloqlar barpo etiladi. Ibn Arabshohning yozishicha, Temur saltanat poytaxti Samarqand atrofida qad ko‘targan bir qancha yangi qishloqlarni Sharqning mashhur shaharlari Dimishq (Damashq), Misr (Qoxira), Bag‘dod, Sultoniya va Sheroz nomlari bilan atadi. Temurning fikricha, Samarkand kattaligi, go‘zalligi hamda tevarak atrofining obod etilganligi jihatidan dunyodagi eng yirik shaharlardan ham ustunroq turmog‘i lozim edi. Shu bilan birga bu davrda Movarounnahr shaharlarida, ayniqsa uning poytaxtida savdo va hunarmandchilik g‘oyatda rivojlanadi. Yangi bozorlar, savdo rastalari bino qilinadi. Shahar bilan dehqonchilik vohalari va chorvador ko‘chmanchi aholi o‘rtasida savdo aloqalari kengayadi. Shaharlar mol ayirboshlash savdosida muhim rol o‘ynaydi. Bu paytlarda Samarkandda savdo va xunarmandchilik juda ham rivoj topganligi ispan qiroli Genrix III ning elchisi Gonzales de Klavixoni hayratda qoldirgan edi. Samarqand bozorlarida bug‘doy va guruchning mo‘lligi va arzonligi haqida gapirib, Qlavixo shahar hunarmandchiligi mahsulotlarini qayd qilib o‘tadi. «Bu yerning boyligi faqat yemakliklarning mo‘l-ko‘lligidagina emas, balki o‘zida ko‘plab ishlab chiqariladigan ipak matolar: atlas, kimxob, har xil ip va jun to‘qima mollar, mo‘ynali va ipakli po‘stinliklar, attorlik mollari, ziravor va dorivorlar, zarhal va lojuvardlar hamda boshqa mollarning serobligidadir», deb ta’kidlaydi elchi. Bu shaharda oldi-sotti uchun qulay maxsus savdo rastasining mavjud emasligi tufayli, podshoh shaharni kesib o‘tuvchi katta ko‘cha chiqarishni va uning ikki tomoniga mol sotish uchun rasta va do‘konlar qurishni buyurdi. Podshoh bu ishni o‘zining ikki mirzosiga topshirdi va ular bu vazifani bajarishga astoydil kirishmasa, qattiq jazolanishlarini uqtirdi. Mirzolar ishga kirishdilar. Podshoh ko‘rsatib bergan yo‘nalishda ko‘cha o‘tkazila boshladi. Ko‘cha yo‘nalishidagi uy-joylar, kimniki bo‘lishidan qat’i nazar, buzilib tekislandi. Ish to‘xtovsiz davom etdi, ishlovchilar guruxi muttasil almashtirilib turildi. Ko‘cha keng olinib, uning har ikki tomoniga savdo do‘konlari qurildi, har bir do‘kon oldida oq toshlar bilan qoplagan baland kursilar o‘rnatildi. Barcha do‘konlar juft-juft qilib bir-biriga tutashtiriladi. Ko‘chaning tepasi esa boshdan-oyoq tim qilib ravoqsimon shaklda yopildi. Yerug‘lik tushishi uchun unga qator tabadon — darchalar o‘rnatiladi. Do‘konlar qurib bitirilishi bilanoq ularga savdogarlar o‘rnashar va turli-tuman mollarni sotishga kirishardilar, ko‘chaning har yer, har yerida hovuzlar barpo etildi. Bu yerda ishlayotganlar maoshni shahar hazinasidan olar edi. Muboshir (ishboshi) zaruratga qarab qancha ishchi talab qilinsa shuncha odamni ishlatishi mumkin edi. Ular kechayu kunduz shunchalik shovqin-suron qilishar ediki, bu yerda bamisoli jinlar uya qurgandek edi. Bunday katta qurilishni yigirma kundan ozroq muddatda amalga oshirilgani shubhasiz kishini hayratga soladi, deb hikoya qilgan edi Klavixo.


  Ispan elchisi Samarqandning tashqi savdoda ham katta o‘rin tutganini kayd qilib shunday yozgan edi: «Rus va Tatariyadan charm va surp, Xitoydan juda yaxshi to‘qilgan ipakliklar, ayniqsa dunyoga dongi ketgan atlaslar olib kelinadi. Ular ichida eng qimmatlisi sidirg‘a jujunchalardir. Bundan tashqari yana Xitoydan tashqi dunyoning boshqa yerlarida topilmaydigan mushk hamda la’l, gavhar, billur, ravoch va ko‘plab ziravor va dorivorlar keltiriladi. Hindistondan bu shaharga turli-tuman ziravorlar: muskat yong‘ogi, qalampirmunchoq, zanjabil, anbar, dolchin va Iskandariyaga olib borilmaydigan boshqa turli narsalar keltiriladi».


  O‘sha davr muarrixi Ibn Arabshohning yozishicha, Samarqandga chet mamlakatlardan oltin va kumush, xususan Xurosondan ma’danlar; Hind va Sinddan yoqut, olmos; Xitoydan atlas, yashin toshi, mushk va boshqa mollar olib kelinardi. Chet mamlakatlardan Samarqandga keltirilayotgan mollarning miqdori naqadar ko‘p bo‘lganini Klavixoning bu shaharda bo‘lgan vaktida Xitoy poytaxti Xonbaliqdan 800 tuyalik savdo karvoni kelganidan bilish mumkin.


  Shubhasiz, bu davrda Temur va uning joylardagi noiblari Xitoy va Hindistondan O‘rta Osiyo orqali Yaqin Sharq va Yevropa mamlakatlariga yo‘nalgan asosiy xalqaro savdo yo‘li — «Buyuk ipak yo‘li»ni nazorat qilib, savdo karvonlari qatnovi havfsizligini ta’minlashda muhim choratadbirlar ko‘radilar va Sharq bilan G‘arb o‘rtasida savdo-sotiq va elchilik aloqalarini har tomonlama rivojlantirishga g‘oyat katta e’tibor beradilar


  



  



  YEVROPA DAVLATLARI BILAN ELCHILIK ALOQALARI


  



  Tarixiy qisqa fursatda kudratli saltanatga aylangan Temur davlati va uning hukmdori zamondoshlarining e’tiborini o‘ziga jalb etibgina qolmay, balki Yevrosiyo mamlakatlarida yuz berayotgan barcha voqealarga ham ta’sir ko‘rsatdi. Bu Temurning G‘arbga tomon «etti yillik» yurishlari davri (1398— 1404) gacha, qudratli Usmonli turklar imperiyasiga qarshi urush boshlashga qadar yaqqol namoyon bo‘lgan edi. 14- asr oxiri — 15- asr boshlarida Yakin Sharqda murakkab siyosiy vaziyat vujudga keldi. Bu vaqtda bir tomondan harbiy qudrati tobora ortib borayotgan Turkiyaning Bolkon yarim oroli davlatlariga nisbatan tahdidi kuchayib, butun Yevropani xavf ostiga solayotgan bo‘lsa, ikkinchi tomondan, bu qudratli davlatning o‘zi G‘arbga tomon shiddat bilan bostirib kelayotgan xavfli raqib —Amir Temur qo‘shinlari bilan to‘qnashish tahlikasi ostida qolgan edi. Natijada Kichik Osiyoda ikki istilochi — o‘sha vaqtda o‘z harbiy qudrati jihatidan eng yuksalgan Temur bilan G‘arbiy Yevropaga dahshat solib turgan Boyazidning manfaatlari o‘zaro to‘qnashdi. Bunday siyosiy vaziyatda Turkiyaga qarshi dushman kuchlarining ma’lum darajada birlashuvi tabiiy edi. Avvalambor Boyaziddan yengilib, o‘z yer va mulklaridan mahrum bo‘lgan Kichik Osiyodagi mayda sultonliklarning hokim va amirlari Temurdan madad istab, uning Qorabog‘dagi o‘rdugohiga borib panoh topadilar. Vizantiya va G‘alatiyadagi Genuya hokimining noiblari, Frantsiya qiroli hamda Sultoniya shahrining katolik missioner (tablig‘) lari najot istab Temurga murojaat qiladilar. Turkiya sultoni Boyazidga birlashib zarba berish maqsadida Vizantiya imperatorining Konstantinopoldagi noibi Ioann VII Paleolog va Genuyaning Peradagi (Konstantinopol yaqinidagi mavze) hokimi Trabzon (Trapezund) imperatori Manuil III vositasida Temurni Turkiyaga qarshi yurish boshlashiga undaydilar. Buning evaziga ular harbiy yurish vaqtida unga yordam berish hamda Konstantinopol va Peraning Boyazidga to‘lab kelgan bojini bundan buyon Temurga to‘lashga va’da qiladilar. Bunday taklif shubxasiz, Temurga maqbul bo‘ladi. Shunday qilib, 14- asr oxiri — 15- asr boshlarida Turkiya imperiyasiga zarba berish uchun qulay siyosiy vaziyat vujudga keladi.


  Bu davrda Temur Boyazid bilan o‘zaro diplomatik yozishmalar olib borish bilan bir qatorda, Turkiya bilan bo‘lajak to‘qnashuvda Grabzon va Konstantinopolning harbiy kemalaridan foydalanishga harakat qiladi. Shu maksadda u Genuya va Venetsiyaga sovg‘a-salomlar hamda maktublar bilan Vatikan vakili arxiepiskop Ioann Galonifontibus boshchiligida elchilar yuboradi.


  O‘zaro yordam masalasida Temur Konstantinopol imperatorining noibi Ioann VII Paleolog bilan ham yozishmalar olib boradi. Temurning 1402 yil 15 may kuni Ioann VII Paleolog nomiga yo‘llagan xatining mazmuniga karaganda, Konstantinopol imperatori va Genuyaning Peradagi hokimi Boyazidga qarshi kurashda Temurga xizmat qilishi, hatto unga «odamlar va har qaysisi 20 tadan 40 harbiy kema bilan» yordam berish majburiyatini o‘z zimmalariga oladilar. Buni Ispaniya elchisi Klavixo ham o‘z kundalik daftarida qayd qilib o‘tadi.


  Temur bu davrda Frantsiya qiroli Karl VI (1380—1422), Angliya qiroli Genrix IV (1399 — 1413) hamda Kastiliya va Leon qiroli Genrix III de Trastamara (1390— 1407) lar bilan diplomatik aloqalar o‘rnatib, yozishmalar olib boradi. Bu davlatlar orasida ayniqsa Frantsiya Vizantiya imperiyasi taqdiriga befarq qaray olmas edi. Shu boisdan Frantsiya fuqarolari hisoblangan genuyaliklarning yer va mulklarini, ayniqsa G‘alatiyadagi mustamlakalarini himoya qilish uchun Karl VI o‘z navbatida Temurdan madad kutar va u bilan diplomatik aloqalar o‘rnatishga intilar edi. Temur va Karl VI yozishmalarida qayd etilishicha, sohibqiron qirolni jiddiy qo‘llab-quvvatlaydi. Shunday qilib, Temurning Kichik Osiyo va G‘arbiy Yevropa davlatlari bilan olib borgan dastlabki diplomatik yozishmalari va elchilik aloqalari uning G‘arbga — Turkiya ustiga yurishi munosabati bilan boshlanib, ulardan asosan Boyazydga qarshi birgalikda kurashish rejalari ko‘zda tutiladi. Biroq Anqara yaqinida turklarning ikki yuz minglik qo‘shini ustidan qozonilgan buyuk g‘alabadan so‘ng Temurning G‘arbiy Yevropa davlatlari bilan bo‘lgan aloqalarining mazmuni tubdan o‘zgaradi. Endilikda Temur ular bilan do‘stona munosabatlarni mustahkamlash hamda elchilik va o‘zaro savdo-sotiq aloqalarini yo‘lga qo‘yish kabi masalalar bilan cheklanadi.


  Vizantiya imperatoridan boj olib, uni bilvosita bo‘ysundirish bilan kifoyalangan Temur, 1402 yil yozida Frantsiya va Angliyaga mahsus elchilik yuboradi. Elchilikka zamonasining mohir diplomati Arxiepiskop Ioann Galonifontibus boshchilik qiladi. Ioann orqali Temur Karl VI va Genrix IV nomlariga maxsus maktublar yo‘lladi. Elchilar Parijga 1403 yil mayda yetib boradilar. Bu yerda Ioann tantanali vaziyatda Temurning Turkiya ustidan qozongan g‘alabasi, sulton Boyazidni asirga olingani, turklar asir olgan xristianlarni ozod qilingani to‘g‘risida xabar berar ekan, ikki mamlakatning savdogarlari uchun erkin savdo munosabatlari olib borilishini ta’minlash va agar qirol hamda gertsoglar rozi bo‘lsalar, bu erkin savdoni tegishli bitim yoki shartnoma bilan mustahkamlashni taklif etadi. Buning uchun avvalambor muntazam o‘zaro elchilik aloqalarining barqarorligi lozim edi. Shu boisdan Temur 1402 yil 1 avgustda Frantsiya qiroli Karl VIga yo‘llagan maktubida bu haqda quyidagilarni alohida ta’kid-lagan edi: «Bundan keyin sizning (odamlaringiz) bizning yerlarimizga va bizning (kishilarimiz) sizning o‘lkangizga o‘tgan ajdodlarimiz davridagidek, borib-kelib tursalar, sizning va bizning nomimizni hamma joyda olqishlab tursalar, mamlakatimiz savdogarlari uchun foyda keltirishsa, ko‘p xursand bo‘lar edik. Shuni ham aytish kerakki, endilikda bizning yurtimizda savdogarlaringizning havfsizligi ta’minlanadi».


  Frantsiya qiroli Karl VI 1403 yil 15 iyunida Temurga yo‘llagan javob maktubidan ma’lum bo‘lishicha, Temur takliflari Frantsiya tomonidan mamnuniyat bilan kabul qilingan. Demak, Temurning Anqara jangidan keyin Frantsiya saroyi bilan olib borgan yozishmalari o‘zaro savdo shartnomasi tuzishga qaratilgan diplomatik yozishma bo‘lib, bu masalada Vatikan vakili arxiepiskop Ioani Galonifontibus muhim rol o‘ynagan. Unga Frantsiya qiroli Karl VI ning javob xatini Temurga yetkazish mas’uliyati yuklangan.


  Temur davlati bilan Angliya o‘rtasida o‘zaro diplomatik aloqalar o‘rnatilishida ham Vatikan vakilining vositachilik roli katta bo‘ldi. Xuddi shu davrda u Temur davlatining g‘arbiy viloyatlari hokimi Mironshoh (1366 — 1408) bilan Angliya qiroli Genrix IV o‘rtasida olib borilgan diplomatik yozishmalarda faol qatnashdi. 1393 yilda Shimoliy Eron, Iroq, hamda Tabriz va Sultoniyani o‘z ichiga olgan (ilgari Hulokuiylar tasarrufida bo‘lgan) mulklarga hokim qilib tayinlangan Mironshoh Temurning keksayib qolgan davrida G‘arbiy Yevropa xukmdorlarining diqqat-e’tiborini o‘ziga jalb etadi. Bu davrda Mironshoh Yevropa davlatlari bilan o‘zaro savdo aloqalarini jonlantirish maqsadida xristian ruhoniylariga xayrihohlik bildirib, savdogarlarning xavfsizligini ta’minlash borasida chora-tadbirlarni amalga oshiradi. Shu sababli G‘arbda Mironshoh tez orada «katolik dinining xomiysi sifatida» shuhrat qozonadi.


  Temur, Mironshoh va Genrix IV larning o‘zaro diplomatik yozishmalaridan ma’lum bo‘lishicha, Angliya bilan elchilik aloqalarini o‘rnatib, savdo-sotiqni jonlantirish yo‘lida olib borilgan harakatlarda, ayniqsa Mironshohning tashabbusi katta bo‘lgan. Chunki buyuk Temur imperiyasining G‘arbiy davlatlar bilan olib borgan diplomatik va savdo aloqalari dastavval Mironshoh tasarrufidagi o‘lkalar orqali o‘tar edi. Bundan avvalambor ushbu viloyatlarning noibi manfaatdor edi. Chunki Mironshoh qo‘l ostidagi mulklarning g‘arbiy chegaralari Yevropa davlatlarining siyosiy va iqtisodiy doirasidagi Bolqon yarim oroli orqali O‘rta dengiz mamlakatlari bilan tutashgan edi. Angliya qirolining 1403 yilning o‘rtalarida Temur va Mironshohga yo‘llagan javob maktublarida ular bilan shartnoma tuzish istagini izhor etadi va shu maqsadda Angliyaning ahvoli hamda shart va sharoitlaridan yaxshigina xabardor bo‘lgan Arxiepiskop Ioanni vakil tayinlab, unga to‘la ishonch bildiradi. Angliya qiroli Genrix IV 1403 yil 15 iyunda Temurga yozgan javob maktubida «o‘zaro aloqalarimiz doirasini kengaytirish, davlatlarimiz savdogarlarining bir-birlari bilan ilgari, ajdodlarimiz davrida bo‘lganidek, uchrashib turishlarini ta’minlash niyatidamiz», deb ta’kidlagan edi.


  Misr va Turkiya sultonlari ustidan qozonilgan g‘alabadan so‘ng Temur G‘arbiy Yevropa-da yanada keng shuhrat qozondi. Yevropa mustabidlarining Sharqqa bo‘lgan azaliy qiziqishi va intilishi yanada kuchaydi. Ayniqsa Qastiliya (Ispaniya) qiroli Genrix III Sharq bilan juda ham qiziqib qolgan edi. U Temurning Turkiya sultony Boyazidga qarshi olib borgan shiddatli jangu jadallarini dikkat bilan quzatib boradi. 1402 yilning bahorida Payo de Sotomayor va Ernan Sanches Palasuelos boshligida dastlab Ispaniya elchilari Temurning Kichik Osiyodagi qarorgohiga yuboriladi. Elchilarga Temur va Boyazidlarning kuch-kudrati, boyligi va armiyasining adadini bilish hamda ular qo‘l ostida yashayotgan xalqlarning urf-odatlari, dini va qonunlari haqida aniq ma’lumotlar to‘plash topshiriladi.


  G‘alaba munosabati bilan tashrif buyurgan Sharq va G‘arbning ko‘pgina davlatlari elchilari qatorida Ispaniya elchilari ham Temur tomonidan qabul qilinib, qirol nomiga yozilgan maxsus maktub va in’omlar bilan kuzatiladi. Ularga qo‘shib Temur Muhammadqozi ismli o‘z vakilini ham Ispaniyaga elchi qilib yuboradi. Bunga javoban Genrix III o‘zaro do‘stlik munosabatlarini mustahkamlash maqsadida 1403 yilda Temur huzuriga ikkinchi marta maxsus elchilik yuboradi. Unga Rui Gonzales de Klavixo boshliq qilib tayinlanadi. 1403 yil 21 mayda Ispaniyadan jo‘nab ketgan elchilar dengiz orqali Konstantinopolga, u yerdan Trabzonga kelishadi. Bu yerdan quruqlik orqali Eronni kesib o‘tib Balxga yetib kelishadi. Bu shahar yaqinida Amudaryodan kechib o‘tib, avval Termiz va Kesh shaharlarida bo‘lishadi, so‘ngra Samarqandga tashrif buyurishadi. Ispaniya elchilari Samarqandda Temur tomonidan tantanavor qabul qilinib, ularga katta e’tibor va zo‘r hurmat ko‘rsatiladi. Temurning Samarqand va uning atrofida bino qildirgan xashamatli saroy va bog‘larida o‘tkazilgan rasmiy qabul va tantanali marosimlarda Ispaniya elchilari Xitoy, Hindiston, Rum, Zobuliston, Iroq, Shom (Suriya), Misr, Oltin O‘rda, Saqlab (Russiya) kabi Sharq va G‘arbning ko‘pgina mamlakatlaridan kelgan elchilarning barchasidan ham yuqoriroqqa o‘tkazilib, ularga alohida e’tibor beriladi. Rasmiy qabul vaktida Ispaniya elchilari «Xitoy podshosining elchisidan pastroqda o‘tirganini ko‘rib qolgan Temur, deb yozgan edi bu haqda Klavixo o‘z kundaligida> — ularni to‘rga, Xitoy elchisini esa pastroqqa o‘tqazishni buyuradi». O‘rta asr diplomatiyasida bunday rasmiyatlikka alohida e’tibor berilgan. Chunki rasmiy qabul va tantanali marosimlarda elchilar uchun belgilangan mahsus joylar davlatlar o‘rtasidagi munosabatlarning ramziy darajasini ko‘rsatar edi.


  Klavixo boshliq Ispaniya elchilari 1404 yilning sentyabr — noyabr oylarida Samarqandda bo‘ladilar. Temurning Xitoyga yurishi munosabati bilan boshqa ko‘pgina davlatlarning elchilari qatori Ispaniya elchilari ham 1404 yilning 21 noyabrida Samarqanddan jo‘natib yuboriladi. Klavixo Ispaniyaga 1406 yilning mart oyida qaytib keladi. Oradan bir oy o‘tgach, Klavixo Samarqand safarida bo‘lgan Ispaniya elchiligi haqidagi axborotni yozib Kastiliya qiroli Genrix III ga topshiradi. Keyinchalik uning bu axborotnomasi «Buyuk Temur tarixi» va «Temur qarorgohi Samarkandga saforot kundaligi» nomlari ostida ispan tilida bir necha bor nashr qilinadi. Temur vafotidan so‘ng saltanatda boshlangan siyosiy boshboshdoqlik va uni bir qancha mustaqil davlatlarga bo‘linib ketishi oqibatida G‘arbiy Yevropa davlatlari bilan Temurning o‘rnatgan bevosita savdo va elchilik aloqalari asta-sekin susayib, keyinchalik esa butunlay barham topdi. Bu, shubhasiz, O‘rta Osiyoning G‘arbiy Yevropa va unda shakllanayotgan jahon bozoridan ajralib, O‘rta osiyoliklarning dunyo xalklarining ijtimoiy va iqtisodiy taraqqiyotidan chetda qolishining boshlanishi edi.


  



  



  TEMURIYLAR VA ULUG‘BEK DAVLATI


  



  Temurning jasadi Samarqandga olib kelinib dafn etilishi va marhumning motam marosimlari tugar-tugamas, vorislar o‘rtasida toju taxt talashuvi boshlanadi. O‘sha paytlarda Samarqandda saroy doirasida beqarorlik va parokandalik hukm surar edi. Garchi Temurning o‘rtancha o‘g‘li Mironshoh hamda Xuroson noibi oqil va tadbirkor kenja o‘g‘li Shohruh Mirzolar barhayot bo‘lsalarda, sohibqiron hayotlik chog‘idayoq o‘ziga valiaxd etib nabirasi — o‘sha vaktdagi Hindiston va Qobul viloyatlarining hukmdori Pirmuhammadni tayinlagan edi. Pirmuhammadni taxtga o‘tqazish tarafdolari kuchli bo‘lsada, biroq Mironshohning o‘g‘li Xalil Sulton Mirzo 1405 yilning 18 mart kuni Samarqandni egallab, o‘zini Movarounnahrning oliy hukmdori deb e’lon qiladi. Pirmuhammadning yo‘lini to‘sib, uning rejalarini buzib yuborish niyatida hatto u Amudaryoning o‘ng tomonidagi yerlarni ham o‘z tasarrufiga oladi.


  Xalil Sulton garchi Temurdan qolgan xazinalar vositasida sohibqironning nufuzli a’yon va kiborlaridan ma’lum qismini o‘z tarafiga og‘dirib, Movarounnahr taxtini egallab olgan bo‘lsada, ammo ko‘p vaqt o‘tmay, u Temurning sadoqatli amirlari, viloyat noiblari va shahzodalarning kuchli noroziligi va isyoniga duch keladi. Birinchi bo‘lib Turkiston hamda Farg‘onaning hokimlari Shayx Nuruddin bilan amir Xudaydod Xalil Sultonga qarshi is’yon ko‘taradilar. Hatto uning o‘z ukasi Mirzo Sulton Husayn Amudaryoning chap sohili viloyatlarida o‘z hokimiyatini o‘rnatmoq niyatida akasiga qarshi bosh ko‘taradi. O‘z navbatida Temur taxtining asosiy valiahdi Pirmuhammad Amudaryodan kechib o‘tib, Xalil Sultonga qarshi Nasafga tomon askar tortadi. Temur saltanatida boshlangan o‘zaro urushlar shu tariqa avj olib ketadi.


  Oqibatda Xurosonda Shohruh Mirzo; Balx, G‘azni va Qandahorda Pirmuhammad; G‘arbiy Eron va Ozarbayjonda Mironshohning o‘g‘illa-ri Umar Mirzo bilan Abubakr Mirzolar hokimi mutloq bo‘lib oladilar. Sirdaryodan shimolda joylashgan viloyatlar: Turkiston, Sabron, O‘tror, Sayram amir Berdibekning tasarrufida qoladi. Uratepa bilan Farg‘onani amir Xudaydod Husayniy egallab oladi. Xorazmni esa Oltin O‘rdaning nufuzli amirlaridan Idiku O‘zbek bosib oladi.


  Garchi Shohruh 1405-1408 yillarda Xalil Sultondan Samarqandni tortib olib, ota-si Amir Temurning toju taxtini egallashga harakat qilsada, ammo uddasidan chiqa olmaydi. Bunga Balx, Seyiston, Xuroson va Ozar baydjonda temuriy shahzodalar va ayrim iqtidorli amirlarning birinketin ko‘tarib tur gan g‘alayonlari jiddiy to‘sqinlik qiladi. O‘zaro taxt talashish natijasida Temurning valiahdi Pirmuhammad va o‘rtancha o‘g‘li Mironshoh g‘alayon va fitnalarning kurboni bo‘ ladilar. Pirmuhammad 1407 yil 22 fevralda vaziri Pir Ali Toz boshliq fitnachilar qo‘lida shahid bo‘ladi. 1408 yil 22 aprel kuni Qoraquyunli turkmanlarining qabila bosh-lig‘i Qorayusuf bilan bo‘lgan jangda Mironshoh halok bo‘ladi. Ozarbayjon va Iroq viloyatlari temuriylar qo‘lidan ketadi.


  1409 yil bahorida Movarounnahrda vaziyat yanada keskinlashadi. Amir Hudaydod O‘ratepa va Shohruhiya shaharlarini osongina qo‘lga kiritib, Samarqandga tomon askar tortadi. Sheroz yaqinida Zarafshon daryosi bo‘yida sodir bo‘lgan jangda Xalil Sulton qo‘shini mag‘lubiyatga uchraydi, o‘zi esa asirga olinadi. Xuddi shu davrda Seyiston hokimi Shoh Qutbuddin va Qirmon hokimi Sulton Uvayslarning qo‘zg‘olonini bostirib, bu viloyatda to‘la osoyishtalik o‘rnatishga ulgurgan Shohrux endilikda butun e’tiborini Movarounnahrga qaratadi. Chunki u ota yurtidagi hodisalarga loqayd qaray olmasdi. 1409 yil 25 aprelida u Amudaryodan o‘tib, Samarqand sari yurish qiladi va jangsiz shaharni egallashga muyassar bo‘ladi.


  Temur vafotidan keyin kariyb besh yil davom etgan o‘zaro feodal urush va isyonlar, shubhasiz mamlakat aholisining iqtisodiy ahvoliga keskin ta’sir etib, xalqning jiddiy noroziligiga sabab bo‘lgan edi. Temuriyzodalar oliy hokimiyat uchun, noiblar o‘z viloyatlarida mustaqil bo‘lib olish uchun qurashardilar. Bunday boshboshdoqlikka xotima berish maksadida Shohruh boshlagan harakat mamlakat fuqorosining ko‘pgina tabaqalari tomonidan quvvatlanadi. Shu boisdan Shohruh Temur hukmronligi o‘rnatilgan viloyatlarni o‘z qo‘l ostiga olishga hamda mamlakatda tinchlik va osoyishtalik o‘rnatishga muttasil harakat qiladi. 1420- yillarga kelib u Temur merosining, Suriya va Arabistondan tashqari, asosiy qismini o‘z tasarrufiga oladi. Shohruh bundan buyon mamlakatni boshqarishda Temuriyzoda va nufuzli amirlardan iborat hokimlarning aksariyatiga ishonchsizlik bilan qaraydi. Ularning o‘rniga deyarlik hamma viloyatlarda o‘z o‘g‘illari va nabiralarini hamda o‘ziga yaqin tutgan qarindoshlarini noiblikka tayinlaydi. Shohruh Balx bilan Badaxshon viloyatlarini Ibrohim Sultonga, Qobul, G‘azni va Qandahorni Qaydu Mirzoga, Xurosonning bir qismini hamda Habushon, Niso, Obivard viloyatlarini Boysunkur Mirzoga, Eronning g‘arbiy o‘lkalari hamda Iroqi Ajamning bir qismini Sulton Muhammadga, Fors viloyatini Abdulla Mirzoga suyurgol tariqasida in’om qildi. Shu yo‘l bilan mamlakatni boshqarish yengil bo‘ladi, deb o‘yladi. Biroq, natija Shohruh kutgandek bo‘lib chiqmaydi. Bunga Shohruh keyinroq nevarasi Sulton Muhammadning (Boysunqur Mirzoning o‘g‘li) qilmishlaridan so‘ng ishonch hosil qiladi. Sulton Muhammad Eronga hoqim qilib tayinlangach, bobosiga noiblik qilishdan bo‘yin toblab, o‘zboshimchalik bilan o‘z yerlarini kengaytirishga kirishadi. Shohruh itoatsiz nabirasiga qarshi qo‘shin tortishga majbur bo‘ladi.


  Shohruhning uzoq hukmronlik davrida Temur davlatining asosiy qismi uning qo‘l ostida saqlanib qolsada, ammo bu ulkan mamlakat ikki davlatga bo‘lingan edi. Ulardan biri Amudaryodan janubda joylashgan Shohruh davlati bo‘lib, uning markazi Hirot shahri edi. Ikkinchisi esa, Amudaryodan shimolda Movarounnahr va Turkistonda vujudga kelgan Ulug‘bek davlati bo‘lib, Samarqand uning poytaxti edi.


  1409 yilda Shohruh Samarqanddan Hirotga qaytish oldida o‘n besh yoshli Mirzo Ulug‘bekni Movarounnahr bilan Turkistonga hokim qilib tayinlaydi. Shahzoda balog‘atga yetgunga qadar davlatni boshqarishni Shohruh o‘zining sodiq amaldorlaridan biri Muborizuddin Shohmalikning ixtiyoriga topshiradi.


  Ulug‘bekning asli ismi Muhammad To‘rg‘ay bo‘lib, u Temurning Yaqin Sharqqa besh yillik yurishlari vaqtida 1394 yil 22 martda Sultoniya shahrida tavallud topadi. U Temur O‘rdugohi va saroyida katta onasi Saroymulkxonim va onasi Gavharshodbegimlarning bevosita panohida tarbiyalanadi. Sohibqironning boshqa nabiralari qatorida u Temurning harbiy yurishlari va saroy an’analarida ishtirok etadi. To‘rt yoshidan boshlab Ulug‘bek qissaxon Hamza ibn Ali (Shayx Ozoriy) tarbiyasida bo‘ladi. Undan xat, savod va hisob bo‘yicha ilk saboqlar oladi. Keyinchalik Ulug‘bekka otaliq etib amir Shohmalik tayinlanadi. Otaliqdan u davlatni idora qilish san’ati (lavozimlarga mansabdor shaxslarni tayinlash, solik to‘plash, ruhoniylar, amaldorlar va o‘zga yurtlardan tashrif buyurgan elchilarni qabul qilish kabi tartib qoidalar)ni o‘rgandi. Ulug‘bek 12 yoshga qadam qo‘yarkan, uni Muhammad Sultonning qizi Ugaybegimga unashtirishadi. Ona tomonidan Ugaybegimning naslu-nasabi Oltin O‘rda xoni Uzbekxon (1312 — 1342 yillar) xonadoniga mansub bo‘lgani tufayli Ulug‘bek ham bobosi kabi «ko‘ragon» unvoniga sazovar bo‘ladi.


  Ulug‘bek davlati janubda Amudaryo, G‘arbda Buxoro vohasiga tutashib ketgan O‘rganjiy dashti (Markaziy Qizilqum) ning sharqiy chekkalari, shimolda Sirdaryoning quyi oqimidagi Sig‘noq va O‘tror shaharlari, sharq va shimoli-sharqda Sharqiy Turkiston bilan chegaralanar edi. Ulug‘bek, garchi Movarounnahr bilan Turkistonning hokimi deb e’lon qilingan bo‘lsada, aslida uning hokimiyati dastavval faqat Samarqand, Buxoro, va Nasaf viloyatlari bilangina cheklanadi. Chunki Shohruh, avval boshdan Farg‘onani to Uzgangacha Amirak Ahmadga, Hisori Shodmonni Muhammad Jahongirga in’om qilib, Ulug‘bekni birmuncha cheklab qo‘yadi. Turkiston esa Shayh Nuruddining tasarrufida edi. O‘sha vaqtda u na Ulug‘bek va na Shohruhni tan olardi. Shuning uchun mamlakat xali notinch edi.


  Shayx Nuriddin Turkiston bilan ham qanoatlanmaydi. 1410 yilda u Muhammad Jaxongir bilan hamda Yangi va Sayram viloyatlarining hokimi amir Abdulholiq shuningdek oqo‘rdalik xonzodalardan Chingiz O‘g‘lonlar bilan ittifoq tuzib, temuriylarga qarshi is’yon ko‘taradi. O‘sha yili 20 aprelda Samarqand yaqinidagi Qizilravot mavzeida isyonkor ittifoqchilar bilan Mirzo Ulug‘bek va Shohmaliklarning qo‘shinlari o‘rtasida jang bo‘ladi. Jangda Ulugbek mag‘lubiyatga uchrab Kalifga chekinadi. Shohruh 1410 yilning yozida isyonni bostirish uchun katta kuch bilan Samarqandga yetib keladi. Shayx Nuruddin isyoni bostirilgach, Sirdaryoning o‘ng sohilida joylashgan shaharlar: Toshkent, Yassi, Sabron, Sayrom, Yangi qaytadan temuriylar davlati tarkibiga qo‘shib olinadi va bu o‘lkalarni idora qilish ham Ulug‘bekning zimmasiga yuklandi.


  O‘sha paytlarda Ulug‘bek bilan Shohmalikning munosabatlari buzilib qoladi. Chunki shuhratparast otaliq Ulug‘bekni davlat ishlariga yaqin yo‘latmay, hatto u bilan hisoblashmay ham qo‘ygan edi. Shu sababli Shohruh 1412 yilda Shoxmalikni Samarqanddan olib ketishga majbur bo‘ladi. O‘sha vaqtdan boshlab Movarounnahr va Turkistonni boshqarish batamom 18 yashar Ulug‘bek qo‘liga o‘tadi.


  Mamlakatda ma’lum darajada hokimi mutlaq bo‘lib olgan Ulug‘bek endilikda Fargonani amakivachchasi Amirak Ahmad qo‘lidan tortib olib, bu o‘lkada o‘z hukmronligini o‘rnatishga intiladi. O‘z maqsadini amalga oshirish uchun u dastlabki mustaqil harakatini Farg‘onaga yurishdan boshlaydi. 1414 yilda u amirlari Muso aka, Muhammad Tobon va Alilar boshchiligida katta qo‘shin bilan Farg‘onaga boradi. Ulug‘bekning qo‘shiniga bas kelishga ko‘zi yetmagan Amirak Ahmad jangsiz Andijon va Axsini topshirib, O‘sh va Olay orqali Qashg‘arga qochadi. Ammo oradan ko‘p vaqt o‘tmay Qashg‘ar hokimining madadi bilan Farg‘onani qaytarib oladi. O‘sh yaqinida jangda Ulug‘bek qo‘shini mag‘lubiyatga uchraydi. Muso aka, Muhammad Tobon va Ali kabi nomdor bahodirlar halok bo‘ladilar. Bu voqeadan so‘ng Ulug‘bek 1415 yilning bahorida Farg‘onaga ikkinchi marta qo‘shin tortishga majbur bo‘ladi. Bu gal ham Amirak Ahmad Ulug‘bekdan cho‘chib yana Qashg‘arga qochadi. Shohruhning Amirak Ahmad nomiga ishonchnoma yuborib bu ishga aralashuvi tufayli shohzodalar o‘rtasidagi o‘zaro nizo hal etilib, Farg‘ona ham, Qashg‘ar ham Ulug‘bekning qo‘liga o‘tadi.


  1413 yilda Shohruh tomonidan Xorazm Oltin O‘rda xonlari tasarrufidan qaytarib olingach," Ulug‘bek davlatining g‘arbiy va janubiy chegaralarining havfsizligi muqimlashgan bo‘lsada, ammo uning shimoli-g‘arbiy va shimoli-sharqiy tomonlari xali xavotirli edi. Shu sababli Ulug‘bek bu davrda Dashti Qipchoqda boshlangan o‘zbek shahzodalarining o‘zaro nizolariga hamda Mo‘g‘ulistonda avj olgan ichki kurashlarga jiddiy e’tibor berishga va aralashishga majbur bo‘ladi.


  Ulug‘bek ko‘magi bilan Dashti Qipchoq ko‘chmanchi o‘zbeklari ulusida Baroq o‘g‘lon, Mo‘g‘ulistonda Shermuhammad o‘g‘lon hokimiyatni qo‘lga oladilar. Bu shahzodalar orqali Ulug‘bek ikki qo‘shni o‘lkada o‘z siyosatini o‘tkazishni mo‘ljallagan edi. Biroq xonlar Ulug‘bekning ishonchini oqlamaydilar. Shundan so‘ng Ulug‘bek otasining rizosi bilan 1425 yilning erta bahorida Mo‘g‘uliston ustiga yurish boshlaydi. Issiqqo‘l yaqinida sodir bo‘lgan to‘qnashuvda Ulug‘bek mo‘g‘ullar ustidan g‘alaba qozonadi va katta o‘lja bilan Samarqandga qaytadi. O‘ljalar orasida ikki bo‘lak nefrit (qosh) toshi ham bor edi. Keyinchalik bu nefritdan Amir Temur sag‘anasiga qabr toshi yasattiriladi. Mo‘g‘uliston urushi Ulug‘bek tomonidan mamlakatning yaxlitligi va havfsizligini saqlab qolish maqsadida olib borilgan urushlar ichida eng zafarlisi bo‘lgan edi. Bu zafarli yurishning nishoni tarzida Jizzax yaqinidagi Ilon o‘tti darasida hijriy 828 (1428) yilda Ulug‘bek tomonidan qoyatoshga yozdirilgan o‘ziga xos «Zafarnoma» hozirgi kun gacha saqlangan.


  Oradan ikki yil o‘tgach, 1427 yilda Ulug‘bek Dashti Qipchoqda o‘z siyosiy mavqeini mustahkamlab olgan Baroq o‘g‘longa qarshi yurishga majbur bo‘ladi. Ulug‘bek yordami bilan o‘zbeklar ulusida taxtdor bo‘lib olgan Baroq o‘g‘lon, uning muruvvatini unutib, endilikda Sirdaryo bo‘yidagi O‘tror, Sabron va Sig‘noq singari shaharlar va ularning atrofidagi yerlarga da’vogar bo‘lib chiqadi. Bu shaharlar atrofini talab Sig‘noqqacha bo‘lgan yerlarni egallab oladi. Ulug‘bek Baroq o‘g‘longa qarshi ko‘shin tortadi. Shohruh kichik o‘g‘li Jo‘kiyni ko‘shin bilan tezda Ulug‘bekka yordamga yuboradi. Lekin Ulug‘bekning omadi kelmadi. Baroqxon Sig‘noq yaqinida tunda Ulug‘bek qo‘shiniga to‘satdan hujum qilib unga qattiq zarba beradi. Ulug‘bek avval Toshkentga, so‘ngra Samarqandgacha chekinishga majbur bo‘ldi. Baroq o‘g‘lonning lashqari uni Samarqand ostonalarigacha ta’qib qilib boradi. Yassi, Sabron, Toshkent, Shohruhiya, Samarqand va Buxoroning tevarak atrofidagi qishloqlarni talab qaytadi. Bu mag‘lubiyatdan keyin Ulug‘bek el-yurt va otasi oldida yuzi shuvit bo‘lib, Samarqayd taxtidan va Movarounnahr hokimligidan ajralishiga oz qoladi. Chunki aholi orasida Ulug‘bek va uning qo‘shiniga nisbatan norozilik paydo bo‘ladi. Sig‘noq mag‘lubiyatidan keyin Ulug‘bek, garchi umrining oxirigacha o‘zga viloyatlarga mustaqil harbiy yurish uyushtirishga jur’at qilmagan bo‘lsada, ammo 30 — 40- yillari otasi Shohruh bilan birga Dashti Qipchoqning Sharqiy qismini o‘ziga bo‘ysundirgan Abulxayrxon (1428 1468) ga qarshi kurash olib borishga to‘g‘ri keladi. Ko‘chmanchilar har yili, ayniqsa qish faslida Movarounnahrning ichki nohiyalariga bostirib kirar va o‘troq aholini g‘orat qilib qaytardilar. Masalan, Abulxayrxon yetakchiligida ko‘chmanchilar 1431 va 1435 yillari Xorazmgacha bostirib kirib, uning g‘arbiy qismini Urganch bilan birga zabt etadilar. Biroq Dashti Qipchoq ko‘chmanchilari va Abulxayrxon bilan kurashish Ulug‘bek bilan Shohruh uchun oson bo‘lmadi. Shunday qilib, Movarounnahrni idora etishda, ayniqsa mamlakat tashqi siyosatida Ulug‘bek, ayrim hollardagina, mustaqil harakat qilgan bo‘lsada, ammo aslida u saltanat oliy hukmdori Shohruhning Movarounnahrdagi intizomli va itoatkor noibi bo‘lib qoladi. Xutbaga otasining nomini qo‘yardi, tangalar ham Shohruh nomi bilan zarb qilinardi. Tashqi va ichki siyosatga aloqador har qanday masalani u otasi bilan maslahatlashib va kelishib, uning rozi-rizoligi bilan xal etishga harakat qiladi. Vaqti-vaqti bilan u Hirotga katta sovg‘a-salomlar olib borar, otasini ulus ahvolidan voqif qilib turardi, Movarounnahr xirojining bir qismini uning xazinasiga jo‘natib turishga, Shohruhning harbiy yurishlari vaqtida unga ma’lum miqdorda askar, ot ulov, oziq-ovqat va qurol-aslaha yuborishga majbur edi.


  Shohruh 1447 yil 12 mart kuni nevarasi Sulton Muhammad (Boysunqurning o‘g‘li) isyonini bostirish vaqtida betoblanib Ray viloyatida olamdan o‘tadi. Shohruh va uning farzandlari, nevaralari hukmronligi davrida boshqa temuriy shahzodalarning mavqei juda pasayib ketgan edi. Shohruh vafot etishi bilanoq Xuroson va Movarunnahrda ular o‘rtasida toju taxt uchun kurash yana avjga minib, mamlakatni bekarorlik chulg‘ab oladi. Odatga ko‘ra, taxtga Shohruhning to‘ng‘ich o‘g‘li Ulug‘bek o‘tirishi kerak edi. Ammo Boysunqurning o‘g‘illari Olouddavla bilan Abulqosim Bobur Ulug‘bekka qarshi harakat boshlaydilar. Xuroson va Hirotni Olouddovla, Mozondaron va Jo‘rjonni Abulqosim Bobur, G‘arbiy Eron bilan Forsni Sulton Muhammad egallab, hokimi mutlaq bo‘lib oladilar. Muhammad Jo‘qiy (1444 yili vafot etgan)ning kichik o‘g‘li Abubakir esa og‘asi Muhammad Qosimga qarshi qurol ko‘tarib, undan Balx, Shibirgon, Qunduz va Bag‘lon viloyatlarini tortib oladi. O‘zboshimcha shahzodalarga qarshi Ulugbek qo‘shin bilan chiqishga va ular bilan muzokaralar olib borib kelishishga majbur bo‘ladi. Chunki, 1447 yilning aprelida Olouddavla Ulug‘bekning o‘g‘li Abdullatifning qo‘shinini Nishopur yaqinida tor-mor qilib, o‘zini asirga olgan va Hirotga keltirib Ixtiyoruddin qal’asiga qamab qo‘ygan edi. Abdulatifning hayoti tahlika ostida qolgach, Ulug‘bek Olouddavla bilan sulq tuzishga majbur bo‘ladi. Har ikki taraf ham siyosiy vaziyatga ko‘ra urushni davom ettirishdan manfaatdor emas edi. Chunki boshboshdoqlik avjiga mingan, har bir shahzoda Hirot taxtiga da’vogar bo‘lib, o‘zicha kurash olib borar edi. Bitimga ko‘ra, Abdullatif ozod qilinib, Ulugbek esa Hirot va Xurosonga bo‘lgan da’vosidan voz kechadi. Biroqt ko‘p vaqt o‘tmay Abdullatif bilan Olouddavla munosabatlari yana keskinlashib ketadi.


  1448 yilning bahorida Ulug‘bek va Abdullatifning 90 minglik birlashgan qo‘shini Hirotga yurish qiladi. Tarnob yaqinida bo‘lgan jangda Olouddavla qo‘shini tor-mor keltirilib, Hirot qo‘lga kiritiladi. Bu g‘alabadan so‘ng Abdullatif, garchi bobosi Shohruhning Hirogdagi taxtiga o‘tirishga muyassar bo‘lsada, ammo unda otasiga nisbatan adovat paydo bo‘ladi. Chunki g‘alaba to‘g‘risida tevarak atrofga yuborilgan fathnomalarda Abdullatifning nomi inisi Abdulazizdan so‘ng tilga olinadi. Uning Ixtiyoruddin qal’asidagi hazinasi Ulug‘bek tomonidan olib qo‘yilib, ma’lum darajada adolatsizlik va mehribonsizlikka yo‘l qo‘yilgan edi. Bu shubhasiz, o‘ta shuhratparast, hamda mol-dunyoga o‘ch Abdullatif uchun yetarli bahonayi sabab bo‘ladi. U otasining dushmanlari bilan yashirin tarzda til biriktirib, zimdan Ulug‘bekka qarshi xarakat kila boshlaydi. Avvalambor Abdullatif Hirotda bor yo‘g‘i o‘n besh kun hokimlik qiladi. Abdulqosim Bobur qo‘shinining shaharga yaqinlashib kelayotganidan xabar topib, poytaxtni jangsiz bo‘shatib, Movarounnahr tomon qochadi. Ulug‘bek farmoni bilan Balhga noib qilib tayinlangach, viloyatda «tamg‘a» (boj)ni bekor qilib, savdogarlarni o‘z tarafiga og‘dirib oladi. Otasidan norozi bo‘lgan amirlarni atrofiga to‘playdi. Hatto Abulqosim Bobur bilan bog‘lanib, uni Ulug‘bekka qarshi birgalikda kurashishga undaydi. Shunday qilib, Abdullatif o‘z otasiga qarshi ochiqdan-ochiq dushmanlik yo‘liga o‘tadi. Davlatning yaxlitligini saqlab qolmoq uchun Ulug‘bekda o‘zining is’yonkor va makkor o‘g‘liga qarshi yurish qilishdan boshqa iloj qolmaydi. Ayni zamonda mamlakatda siyosiy vaziyat juda keskinlashib, Ulug‘bekning ahvoli yanada mushkullashadi. Bunday qaltis vaziyatdan Dashti Qipchok ko‘chmanchilari ham foydalanib qolishga harakat qiladi.


  Hirotdan Samarqandga qaytar ekan, Ulug‘bek old tomondan Dashti Qipchoq ko‘chmanchilarining hujumiga duchor bo‘ladi. Abulxayrxon boshchilidagi ko‘chmanchilar o‘shanda Toshkent, Shohruhiya, Samarqand va Buxoro tevaragidagi qishloqlarni talab, podshoh va yirik mansabdorlarning shahar atrofidagi chorbog‘ va ko‘shklarini, jumladan Bog‘imaydon, Chilsutun, Chinnixona kabi ko‘pgina go‘zal me’moriy qasrlarni vayron qiladilar. Ikki tarafdan kelgan dushmanlar bilan to‘qnashuvlar oqibatida Ulug‘bek qo‘shini qattiq shikast topib, zaiflashib qoladi. Shu vaktda Ulug‘bekning Samarqandda vaqtinchalik noib qilib qoldi-rilgan kichik o‘g‘li Abdulazizga qarshi Samarkand amirlarining noroziligi kuchayib, Ulug‘bekning uni bartaraf qilishga majbur bo‘ladi. Otasining qiyin ahvolda qolganini kuzatib turgan Abdullatif qulay fursatdan foydalanib, bosh ko‘taradi va Amudaryodan kechib o‘tib, Termiz, Kesh va Huzorni osongina zabt etadi. So‘ngra Samarqandga qarab yo‘l olady. 1449- yil oktyabrda poytaxt yaqinidagi Damashq kishlog‘i yonida qattiq jang bo‘ladi va bu jangda Ulugbek yengiladi. Samarqand amiri Mironshoh Qavchin shahar darvozalarini berkittirib Ulug‘bekni ichkariga kirishga qo‘ymaydi. U Shohruhiyaga ham kirolmaydi va Abdullatifga taslim bo‘lishga majbur bo‘ladi. Shahar qozisi Shamsuddin Muhammad Miskinning qarshiligiga qaramasdan, Abdullatif Samarqandning jaholatparast ulamolarining yashirin fatvosini chiqartirib, otasining o‘ldirilishini uyushtiradi. Zamonasining mashhur olimi va hukmdori Mirzo Ulugbek 1449 yil 27 oktyabrida 55 yoshida Samarqand yaqinida fojiali suratda shahid bo‘ladi.


  Shunday qilib, Ulugbek Movarounnahrni qirq yil (1409 — 1449) idora qildi. Bu davrda mamlakatning siyosiy hayotida keskin kurash davom etganligiga qaramay, bobosi Temurdan farqli o‘laroq, u shiddatli xarbiy yurishlar uyushtirib, qo‘shni mamlakatlarni bosib olishga intilmadi. Aksincha, u o‘z davlatini mustahkamlashga, mamlakat birligini saqlab qolishga va madaniy hayotni ko‘tarishga harakat kiladi.


  



  



  TEMURIYLAR DAVLATINING INQIROZI


  



  Shohruh vafotidan keyin avj olib ketgan siyosiy kurash shuhratparast va razil Abdullatifni jaholatparastlik botqog‘iga batamom botirib, uni yovuz insonga — otasining qotiliga aylantirdi. Ulug‘bek shahid etilib, oradan bir necha kun o‘tgach taxt da’vogarlaridan qutulish maqsadida u o‘z inisi Abdulazizni Hamda otasiga sodiq bo‘lgan amirlarni ham o‘ldirtirib, temuriylarning Movarounnahrdagi toju taxtini batamom egallab oladi. Garchi hokimiyat mamlakat fuqarosi tomonidan «padarkush», ya’ni «ota qotili» deb la’natlangan Abdullatif va uning tarafdorlari qo‘liga o‘tgan bo‘lsa ham, ammo bu qattol shahzoda padari buzrukvori taxtida uzoq vaqt o‘tirolmadi. Oradan olti yarim oy o‘tar-o‘tmas Abdullatifga qarshi saroyda fitna uyushtirilib, u 1450 yil 9 may kuni o‘ldiriladi. Bu qabix qotilning kallasi tanasidan judo qilinib, Registon maydonida Mirzo Ulug‘bek madrasasining peshtoqiga osib qo‘yiladi.


  Bunday mudhish voqeadan so‘ng hokimiyatga bir vaqtning o‘zida Samarqandda Shohruhning yana bir nabirasi, Ulug‘bekning sevimli jiyani va kuyovi Mirzo Abdulla, Buxoroda esa Mironshohning nabirasi Sulton Abusaidlar podshoh qilib ko‘tariladi. Abdulla mamlakatda barqarorlikni tiklash uchun qo‘lidan kelgan barcha choralarni ko‘rsada, ammo u ham Samarqandda Temuriylar taxtida uzoq vaqt o‘tira olmaydi. U boryo‘g‘i bir yildan sal ko‘iroq hukmronlik qiladi. Avval u amakivachchasi Abusaid bilan, so‘ngra qarindoshi Olouddavla bilan kurashadi. Samarqandga bostirib kelgan Abusaid qo‘shinini tor-mor keltiradi. Alamzada Abusaid Sirdaryo bo‘yidagi Yassi va Sabron atroflariga joylashib oladi va Mirzo Abdullaga qarshi yana kuch to‘playdi. Dashti Qipchoq o‘zbeklarining xoni Abulxayrxonga yordam so‘rab murojaat qiladi. Qatta o‘ljalar berishni va’da qilib, Mirzo Abdullaga qarshi u bilan bitim tuzadi.


  Movarounnahr va Xurosonda muttasil davom etib turgan o‘zaro kurashlar ko‘chmanchi qabilalar uchun juda qo‘l keladi. Ular mamlakatning siyosiy hayotiga tez-tez aralashib, ichki nizolarning u yoki bu shahzoda foydasiga hal bo‘lishiga faol ta’sir ko‘rsata boshlaydilar. 1451 yilda Abulxayrxon katta qo‘shin bilan Abusaid ishtirokida Toshkent, Chinos va Jizzax orqali Samarqandga yurish qiladi. Sheroz qishlog‘i yaqinida Bulung‘ur anhori yoqasida jang bo‘ladi. Mahorabada ittifoqchilar g‘alaba qozonadi. Mirzo Abdulla jangda halok bo‘ladi. Shunday qilib, Abulxayrxonning qo‘shinlari yordamida 1451 yilda Abusaid Samarqand taxtini egallab, Movarounnahrga hokim bo‘lib oladi.


  Shohruhning nabirasi Abulqosim Bobur 1452 yilda Hirotni egallab, Temuriylar davlatining Xuroson qismini o‘z tasarrufiga kiritdi. 1457 yil bahorigacha, ya’ni vafotiga kadar Xurosonni o‘z qo‘lida tutib turadi. Xuroson bilan Movarounnahr o‘rtasida nizolar davom etadi. Xurosonda feodal tarqoqlik avj oladi. Temuriylar davri muarrihlarining yozishicha, bu davrda Xuroson o‘n bir bo‘lakka bo‘linib ketadi. Xondamirning aytishicha, ularning har biri o‘zicha mustaqil hokimlik edi. Astroboddan Sabzovorga qadarli yerlarni Mirzo Jahonshoh o‘ziga qaratgan edi. Balhda Abusaid hukmdorlik qilar edi. Mirzo Sulton Ibrohim Hirotda o‘tirib, boshqalarga bo‘ysunmas edi. Mavlono Ahmad Yasovul Ixtiyoruddin qal’asini bosib olgan edi. Mirzo Sulton Sanjar Marvda istiqomat qilardi. Mirzo Shohmahmud Tusda turib, o‘z hayolida istiqlol naqshini chizardi. Pirko mo‘g‘ul Nurota qal’asini ishg‘ol qilgan edi. Amir Abdulla Saraxs qo‘rg‘onini mudofaa kilardi. Malik Qosim Valadiy va Amir Iskandariy Qorayusuflar Amir Xalil bilan ittifoq tuzib Seyiston viloyatining Farroh va Isfizorgacha bo‘lgan yerlarini ko‘lga kiritgan edi. Xabushon qal’asida Hasan Shayxtemur sardorlik vazifasini o‘tardi. Sabas qal’asi Amir Uvays Xovandshoh qo‘l ostida edi. Obivard kal’asida esa Mirzo Olouddavla qaror topgan edi. Mamlakatning bir-biriga qarshi bo‘lgan mayda bo‘laklarga bo‘linib ketishi, ular o‘rtasida urush-talashlarning to‘xtovsiz davom etishi aholining moddiy va ma’naviy hayotiga kattiq putur yetkazib, iqtisodiy jihatdan davlatni nihoyatda tang ahvolga tushirib qo‘ygan edi. Abulqosim Bobur Xurosonni batamom o‘z tasrrufiga kirita olmagan bo‘lsa ham, har holda mayda feodallarning mustaqil hokimligiga barham beradi. Biroq 1457 yilda Abulqosim Bobur vafot qilgach, vaziyat yana mushkullashadi. Xurosonda ham, Hirotda ham hokimiyatni da’vo qiluvchilar ko‘p bo‘lsada, lekin ularning birortasi davlatni idora qila oladigan kuchga ega emas edi. Bunday qulay vaziyatdan foydalangan Abusaid 1457 yilda Hirot taxtini egallaydi va Temuriylar davlatining har ikki qismini birlashtirishga muvaffak bo‘ladi. Biroq uning hokimiyati ham mustahkam emas edi. Chunki Abusaid Xurosonda ham, Eronda ham viloyat hokimlarining mustaqil hukmronlikka intilishlariga barham bera olmadi, mamlakatda feodal tarqokligi davom etdi. Ayniqsa uni Abulqosim Bobur vafotidan keyin Xorazmni egallab olgan Sulton Husayn (Umarshayxning evarasi) ning harbiy xarakatlari hammadan ko‘proq tashvishlantiradi. Garchi Abusaiddek kuchli xokimga qarshi kurashish qiyin bo‘lsada, Sulton Husayn 15- asr 60- yillarining boshlarida katta kuch bilan Xurosonda paydo bo‘ladi. U Hirot, Obivard, Niso, Mashhad va boshqa viloyatlarda goh muvaffaqiyatli, goh muvaffaqiyatsiz tarzda harakat qiladi.


   1469 yilning erta bahorida Abusaid Ozarbayjon, G‘arbiy Eron va Iroqqacha bo‘lgan viloyatlarni egallab turgan Oqqo‘yunlu turkmanlariga qarshi yurish qiladi. Ozarbayjondagi Mo‘g‘on cho‘lida Oqqo‘yunlularning hokimi Uzun Hasan (1453— 1478) bilan bo‘lgan jangda Abusaid halok bo‘ladi. Uning vorislari otasi o‘limidan so‘ng, Sulton Husayn bilan to‘qnashishga jur’at eta olmay, Movarounnahrga qaytadilar. 1469 yil 24 martda Sulton Husayn Xurosonning hokimi sifatida tantana bilan Hirotga kirib boradi. Natijada Temuriylar davlati yana ikki mustaqil qismga: Sulton Husayn hukmronligidagi Xuroson hamda Abusaid vorislariga o‘tgan Movarounnahrga bo‘linib ketadi.


  Movarounnahrda Abusaidning o‘g‘illaridan avval Sulton Ahmad (1469 — 1493), keyin Sulton Mahmud (1493 — 1494) va nihoyat Mahmudning o‘g‘li Sulton Ali (1494— 1501) mustaqil hokimlik qiladi. Biroq Movarounnahr hukmdori, xususan Sulton Ahmadning uquvsizligi va sustkashligi tufayli mamlakatda feodal tarqoqlik yanada avj oladi. Bu vaqtda Movarounnahr deyarlik mustaqil bo‘lib olib, o‘zaro nizolashayotgan Temuriy shahzodalar yoki mulkdor feodal zodagonlar boshchilik qilib turgan ko‘pdan-ko‘p viloyatlarga bo‘linib ketgan edi. Mamlakatning ijtimoiy va iqtisodiy hayotida so‘fiylik ta’limoti yirik namoyondalarining ta’siri behad kuchayib, uning siyosiy turmushida ham ular muhim rol o‘ynay boshlagan edilar. Masalan, mamlakat urush xavfi ostida qolib, el-yurt boshiga katta tashvishlar tushgan paytlarda so‘fiylik tariqatining yirik namoyandalaridan biri Xo‘ja Ubaydullo Ahror (1404— 1492) yurt boshiga tushgan musibatlarni daf qilish yo‘lida bir necha bor jonbozlik ko‘rsatgan edi. 1454 yilda Xuroson hokimi Abulqosim Bobur Movarounnahrga bostirib kirib, Samarqandni qamalga olganda, 1463 yili uch hukmdor: Samarqand noibi Sulton Ahmad bir tarafdan, Andijondan Farg‘ona hokimi Umarshayx Mirzo bilan Toshkent hokimi Sulton Mahmudxon ikkinchi tarafdan Xovos yaqinida katta qo‘shin bilan muqobil turganda, so‘ngra Abdullatifning o‘g‘li Muhammad Jo‘qiy bilan Amir Nursaidbek Nurota va Shohruhiya tevaragida qo‘zg‘olon ko‘targanida Xo‘ja Ubaydullo Ahror mojarolarga qat’iyan aralashib, raqiblarni yarashishga majbur etadi.


  Sulton Husaynning davlati Amudaryoning janub va g‘arb tomonida joylashgan bo‘lib, u o‘z tasarrufida Xuroson, Xorazm hamda Eronning sharqiy va shimoliy viloyatlarini birlashtirgan edi. U temuriylarning qariyb 40 yil hukm surgan so‘nggi yirik davlati bo‘lib, bu davlatda ham siyosiy vaziyat osoyishta emas edi. Xurosonda beto‘xtov davom etgan o‘zaro feodal urushlariga, shahzoda va amirlarning boshboshdoqligiga qaramay mamlakatning xo‘jalik va madaniy hayoti Movarounnahrdagiga qaraganda ancha yuksak darajada bo‘lgan. Mamlakatning obod etilib, ravnaq topishinida, unda barqarorlik o‘rnatib, birligini saqlab turishda zamonasining tadbirkor va dono hukmdori Sulton Husayn bilan bir qatorda buyuk adib va davlat arbobi Alisher Navoiyning ham xizmati nihoyatda katta bo‘ldi.


  Alisher Navoiy 1441 yilda Hirotda dunyoga kelgan. Uning imtiyozli barlos bahodirlaridan bo‘lgan otasi va bobosining kattagina yer-suvlari va boshqa mol-mulklari bo‘lgan. Sulton Husayn bilan Alisher maktabdosh edilar. Ular bolalik chog‘laridayoq Xurosonning hukmdori Abulqosim Bobur xizmatida bo‘lganlar. Uning vafotidan so‘ng Sulton Husayn bilan Alisher 12 yil davomida boshqa-boshqa shaharlarda bo‘lishadi. Xusayn bu davrda avval Xorazmda, so‘ngra Xurosonning Hirot, Obivard, Niso, Mashxad va boshka viloyatlarida «darbadarlikda» (qozoqlikda) yurib kuch to‘playdi va turli joylarda Abusaidga qarshi isyon ko‘taradi. Alisher Navoiy bu yillar Mashhad va Hirot madrasalarida o‘qiydi. O‘sha paytlardayoq u shoirlik iste’dodi tufayli katta shuhrat qozongan edi. Yoshlikdan Sulton Husayn bilan yaqin bo‘lgan Alisher o‘ziga nisbatan Abusaidda adovat kayfiyatini sezgach, Samarqandga ketib, ma’lum muddat u yerda yashashga majbur bo‘ladi. Samarqandda u ilm-fan va she’riyat bilan mashg‘ul bo‘ldi. Falakiyotshunoslik, riyoziyot hikmatshunoslik, muhandislik ilmini o‘rgandi. Bu borada uning madrasada ikki yil olgan ta’limi katta rol o‘ynadi. U mashhur olim, falsafa, mantiq, huquq, arab tili, adabiyot va poetikaning o‘tkir bilimdoni Fazlulloh Abulays. Samarqandiydan saboq oladi. Sulton Husayn bir necha yil davom etgan mashaqqatli janglardan so‘ng nihoyat 1469 yilda Hirotni egallagach, Navoiyni o‘z huzuriga taklif etadi. Alisherni u dastlab muhrdorlik lavozimiga, 1472 yil boshida amir unvonini berib, bosh vazir qilib tayin etadi.


  Sulton Husayn hukmronligining dastlabki davrida Alisher Navoiy qo‘lidan kelgancha adolat o‘rnatib, xalqqa g‘amxo‘rlik ko‘rsatdi, mamlakatning siyosiy hayotida katta rol o‘ynadi. U mamlakatda kuchli, markazlashgan feodal davlatning vujudga kelishi, viloyatlar sug‘orilib obod etilishi, qishloqlarda dehqonchiliq, shaharlarda hunarmandchilik va savdoning taraqqiy qilishi, adabiyot, sanat va ilm-ma’rifatning ravnaqi, davlatning ichki barqarorligi va tashqi munosabatlari yaxshilanishi, aholining tinch va osoyishta yashashi uchun barcha imkoniyatlardan foydalandi. Insonparvarlik g‘oyalarini ro‘yobga chiqarish uchun harakat qildi. Davlatning butunligini saqlab qolish maqsadida u Xurosonda ko‘tarilgan jiddiy xalq qo‘zg‘olonlarini adolat tarozusi bilan tinchlantirdi. Lekin Sulton Husayn davlati Navoiy kutganicha bo‘lib chiqmaydi. Suyurgol tartibiga asoslangan bu davlatda, bir tomondan, viloyat hukmdorlari, hatto toju taxt valiahdlari Badiuzzamon va Muhammad Sulton isyonlari yuz beradi. Ikkinchi tomondan, og‘ir feodal zulmi oqibatida Hirot va viloyatlarda xalq qo‘zg‘olonlari ko‘tariladi. Uchinchidan, o‘z manfaatlarini ko‘zlagan ochko‘z saroy ayonlari Navoiy va unga ham-fikr bo‘lgan shaxslarga nisbatan fitna-fasodni g‘oyatda avj oldirib yubordilar. Bosh vazirlik lavozimida turgan Navoiy 1476 yilda* iste’fo berishga majbur bo‘ladi. Keyinchalik uni saroydan, hatto poytaxtdan uzoqlashtirishga Sulton Husaynni ham ko‘ndirdilar. Uning mamlakat osoyishtaligi va el farovonligi uchun qilgan sa’y-harakatlariga jiddiy zarba beriladi.


  Mamlakatning siyosiy hayotida hukm surgan tanglik, ko‘chmanchi o‘zbeklarning Movarounnahrda hokimiyatni qo‘lga olishini, Temuriylar sulolasini ag‘darib tashlashni osonlashtirdi.


  Temuriylar saltanatning shimolida va unga bevosita yondoshgan Dashti Qipchoqda tashkil topgan Shaybon ulusining sultonlari kuchayib bormoqda edilar. Bu ulusning chorvador qabilalari tarixda «o‘zbek», ya’ni «o‘ziga o‘zi bek» nomi bilan shuhrat topgan edi. Chorvador o‘zbek qabilalari Movarounnahr aholisi bilan etnik va til jihatdan juda yaqin edilar. Movarounnahrda sodir bo‘lgan siyosiy tanglik va parokandalik davrlarida o‘zbek sultonlari goh temurzodalarga yordam berib, Samarqand taxtiga ulardan birini o‘tqazib, katta in’omlar olar, goh lashkar tortib uning obod shahar va qishloqlarini talab qaytardilar. 15- asr oxiri -- 16- asr boshida Shayboniyxon boshliq o‘zbeklar Movarounnahrga tomon shiddat bilan yurish boshlaganlarida, ularga na Samarqand hukmdori Sulton Ali Mirzo, na Buxoro noibi Muhammad Boqi tarxon, na Toshkent hokimi Mahmudxon va na keksayib qolgan Hirot xukmdori Sulton Husayn ham bardosh bera olmagan. Qisqa muddat ichida Temuriylar saltanati territoriyasini qo‘lga kiritgan Shayboniyxon bu diyorda o‘z davlatini barpo etishga muyassar bo‘ldi. Shu asnoda temurzodalardan bo‘lgan Farg‘ona hokimi yoshgina Zahiriddin Muhammad Bobur Temuriylar saltanatini himoya qilish va uni saqlab qolish uchun astoydil harakat qilib Shayboniyxonga qarshi bir necha yil davomida muttasil kurash olib borsada, ammo mamlakatda hukm surgan og‘ir iqtisodiy tanglik va siyosiy parokandalik sharoitida u dushman ustidan g‘alaba qozona olmaydi. O‘z Vatanida omadi kelmagan Bobur Movarounnahrni tark etib, o‘zgalar yurtiga chiqib ketishga majbur bo‘ladi. Avval u Afg‘onistonni, so‘ngra Hindistonni bo‘ysundirib, Yevropa adabiyotida «Buyuk mo‘g‘ullar» nomi bilan ma’lum bo‘lgan Boburiylar saltanatiga asos soladi. Uch asrdan ortiqroq davr davomida hukm surgan bu davlat panohida Hindiston birlashadi, yuksaladi, ravnaq topadi va shuhrat qozonadi.


  



  



  TEMURIYLAR DAVRIDA XO‘JALIK VA YER EGALIGI


  



  Mamlakatda tez-tez sodir bo‘lib turadigan o‘zaro ichki urushlarga qaramasdan 15- asrda ham Movarounnahr va Xurosonning shahar hamda qishloqlarida birmuncha obodonchilik ishlari amalga oshiriladi. Mavjud sug‘orish tarmoqlarini ta’mirlash va kengaytirish hamda yangi ariqlar qazilib, obodonlashtirish ishlariga ma’lum darajada ahamiyat beriladi.


  Dehqonchilik vohalarining suv ta’minoti tartibga solinadi. Dashtlarga suv chiqarilib yangi yer maydonlari o‘zlashtiriladi. Bu borada xususiy sohibkorlarning dasht joylardan yangi yerlarni ochish, korizlar qazib, bog‘lar barpo qilish va qarovsiz qolgan tashlandiq yerlarni sug‘orib obod etish uchun amalga oshirilgan har qanday faoliyat temuriylar tomonidan qo‘llab quvvatlanadi. Hatto bunday sohibkorlar bir-ikki yil davomida hamma soliq va to‘lovlardan ozod etiladi.


  Bu davrda temuriylar va ularning viloyat hokimlari tomonidan Samarqand, Buxoro, Qashqadaryo, Marv vohalarida, Tus hamda Xirot Va uning atrofida yirik sug‘orish inshootlari barpo etilib, ayrim dehqonchilik viloyatlarining suv ta’minoti tubdan yaxshilanadi. Temuriylar hukmronlik qilgan davrda amalga oshirilgan eng yirik sug‘orish inshootlaridan biri Samarqand vohasida Zarafshon daryosidan bosh oluvchi Darg‘om anhoridan chiqarilgan qadimgi Anhor kanalining qayta tiklanishi bo‘ldi. Zamonasining eng yirik sug‘orish tarmog‘i hisoblangan bu kanal orqali Zarafshon daryosi suvining bir qismi Qashqadaryoga tashlanib, uning adog‘iga joylashgan dehqonchilik yerlari suv bilan to‘la ta’minlanadi.


  Buxoroning qadimda sug‘orilgan yerlari bo‘ylab olib borilgan arxeologik tadqiqotlar shuni ko‘rsatadiki, mo‘g‘ullar bosqini oqibatida butunlay vayron etilgan voha suv xo‘jaligi 15- asrga kelib to‘la tiklanadi. Uning dehqonchilik yer maydoni bir muncha kengayib, sug‘oriladigan yerlar chegarasi Urganjiy dashti tomon ichkariga qariyb 5 — 6 km kirib boradi. Ulug‘bek xukmronligi davrida (1409 — 1449) Buxoro vohasining janubi-sharqiy chegarasiga yondashgan Somonjuq dashtiga suv chiqarilib, yangi yerlar o‘zlashtiriladi. Murg‘ob daryosining mo‘g‘ullar bosqini davrida buzib tashlangan bosh to‘g‘oni Sultonbandning Shohruh tomonidan tiklanishi va sug‘orish tarmoklarining loyqadan tozalanishi tufayli Marv shahri va Murg‘ob vohasi suv bilan yetarlicha ta’minlandi hamda suvsizlikdan qurib qolgan shahar atrofidagi yerlarga qayta suv chiqarib, dehqonchilik yer maydoni kengaytirildi. Sulton Husayn Mirzo hukmronlik qilgan davrda esa, uning tashabbusi bilan Marviruddan Yangi ariq chiqarilib, kattagina yer maydoni sug‘orilib obod etiladi.


  Bu davrda Hirot va Mashhad shaharlari atroflarida Alisher Navoiyning tashabbusi bilan amalga oshirilgan sug‘orish ishlari ayniqsa diqqatga sazovordir. Navoiy Tus viloyatining yuqori qismida joylashgan Chashmag‘ul mavzeida Turuqband suv omborini qurdiradi. O‘n farsax (60 — 70 km) uzunlikda maxsus kanal qazdirib Turuqband suv omborida jamg‘arilgan suv Mashhadga olib kelinadi. Natijada Mashhad shahrida suv ta’minoti yaxshilanib, shahar atrofidagi yerlarga ham suv chiqariladi va obod etiladi. Bu davrda muhandislik sug‘orish inshootlari qurish ishlari birmuncha taraqqiy qiladi. Temuriylar va ularga taqlid qiluvchi viloyat hokimlari tomonidan Movarounnahr va Xuroson shaharlari atrofida istirohat bog‘lari barpo etish munosabati bilan ko‘plab sug‘orish tarmoqlari chiqarilib, ular toshhovuz, darg‘ot, navo, chig‘ir, charxpalak, qaynama, sharshara, osma ko‘prik, xandak, tazar va sardobalar kabi turli-tuman suv inshootlari bilan jihozlanadi.


  Qishloq xo‘jaligida g‘alla, sabzavot va poliz ekinlarining o‘sha davrda ma’lum bo‘lgan deyarli hamma navlari yetishtirilgan. Bog‘dorchilikka zo‘r ahamiyat berilgan, mevali daraxtlarning ko‘pdan-ko‘p xillari o‘stirilib, mamlakat aholisi yozda tarmeva, qish va bahor mavsumlarida esa quruk mevalar bilan ta’minlangan. Xo‘jalikning asosiy turlaridan yana biri chorvachilik edi. Mamlakatning iqtisodiy hayotida ayniqsa yaylov chorvachiligi: yilqichilik, qo‘ychilik, jumladan qorako‘lchilik, tuyachilik, qoramolchilik hamda podachilik muhim o‘rin tutgan. Shubhasiz, qishloq xo‘jaligi sohasida yetishtirilgan moddiy boyliklar xoh u dehqonchilik, xoh chorvachilik mahsulotlari bo‘lmasin oddiy mehnatkash xalqning og‘ir va mashaqqatli jismoniy mehnati vositasida vujudga keltirilib, uning taqsimoti mamlakat aholisi tabaqalarining ijtimoiy va iqtisodiy munosabatlari mohiyatini belgilagan. Butun 15- asr davomida Movarounnahr va Hurosonda avvalgidek yer va mulkchilikning asosan to‘rt shakli: mulki devoniy davlat yerlari, mulk — xususiy yerlar, mulki vaqf — madrasa va ibodatxonalar tasarrufidagi yerlar va nihoyat jamoa yerlari bo‘lgan. Dehqonchilik yerlarining eng katta qismi davlat mulki hisoblangan. Bu yerlarga avvalgidek mamlakat hukmdori sulton yoki amirlar egalik qilardi. Temuriylar davrida davlat yerlarini suyurg‘ol tarzida in’om qilish keng tarqaladi. Suyurg‘ol yerlari maydoni, sharti hamda yer va yorliqqa ega bo‘lgan shaxslarning tabaqasi jihatidan turlicha bo‘lgan. Odatda, shahar yoki viloyatlardan tortib, to alohida qishloqkacha suyurg‘ol shaklida in’om etilgan. Butun bir shahar yoki viloyatlar ko‘pincha hukmron sulola namoyandalari yoki yirik harbiy va davlat mansabdorlariga berilgan. Bunday suyurg‘ol yer va mulklar ko‘pincha avloddan-avlodga meros bo‘lib ham qolardi. Suyurg‘ol egasiga o‘z suyurg‘oli doirasida amaldorlar tayinlash, soliqlar va turli to‘lovlarni to‘plash hamda aybdorlarni jazolash huquqi berilgan. Abdurazzoq Samarqandiyning yozishicha, Shohruh davrida Xorazm - Shohmalikning; Farg‘ona — Mirzo Ahmadning; Tus, Mashhad, Obivard, Nisoni o‘z ichiga olgan Xuroson — Boysung‘ur Mirzoning; Qobul, G‘azna va Qandahor viloyatlari Mirzo Qaydu Bahodirning suyurg‘oli edi. Suyurg‘ol yorlig‘iga ega bo‘lgan viloyat xukmdorlari markaziy hokimiyatga faqat nomigagina qaram bo‘lib, odatda, ular deyarli mustaqil edi.


  Suyurg‘ol egalari tobeligini kuchaytirish maqsadida markaziy hokimiyat ba’zan ular tasarrufidagi yer maydonlarini qisqartirar yoki ularning ma’muriy va adliya jihatidan haq-huquqlarini cheklab ko‘yar edi. Suyurg‘ol egasi markaziy hukumatga bo‘ysunmagan taqdirda suyurg‘ol hukuqidan mahrum bo‘lar va hokim uning viloyatini boshqa shaxsga berar edi. Bo‘ysunmagani uchun Shohruh 1414 yilda Mirzo Iskandarni, 1415 yilda esa Mirzo Boykaroni suyurg‘oldan mahrum qilgan.


  Temuriylar davrida maydoni jihatidan mayda va suyurg‘ol egasining haq huquqi ancha-muncha cheklangan suyurg‘ol yerlari ham bo‘lgan.


  Bunday mayda* suyurg‘ol yerlari, odatda, xizmat ko‘rsatgan kichik mansabdagi harbiylardan tortib, oliy hukmdorning muntazam gvardiyasidagi askarlarigacha berilgan. Boburning yozishicha, Sulton Husayn Boykaroning 14 minglik gvardiyasi va 40 minglik muntazam qo‘shini (g‘ul)ning har bir askariga 80 jarib , ya’ni 40 tanobdan yer berilgan. Navkarlarga berilgan bu yerlardan ham mutlako solik va to‘lovlar olinmagan.


  Dehkonchilik maydonlarining boshka kattagina kismi mulk maqomidagi xususiy yerlardan iborat edi. Shubhasiz, yirik mulkdorlarning katta yer maydonlari ham, mehnatkash ziroatchilarning mayda paykallari ham, hususiy mulk yerlari qatoriga kirgan. Mulk yerlarining katta qismi ma’muriy, harbiy va diniy arboblarning tasarrufida bo‘lgan. Masalan, eng yirik mulkdorlardan Xo‘ja Ahrorning 1300 ga yaqin yermulki bor edi. Bu mulklarning ayrimlari 300 qo‘shga teng bo‘lgan. Bu davrda bosh hukmdor tomonidan yirik mulk egalariga biron xizmati uchun tarxonlik yorlig‘i berish keng urf bo‘lgan. Tarxonlik yorlig‘ini olgan mulkdorlar barcha soliq, to‘lov va majburiyatlardan ozod qilingan. Tarxonlik yorlig‘i, odatda, amir, bek, saroy amaldorlari, saidlar va boshqa yuqori tabaqa vakillariga berilgan. Bunday yorliqni olishga muyassar bo‘lgan mulkdor ismiga «tarxon» so‘zi qo‘shib aytilgan. Tarxonlar ko‘pchiligi juda boy bo‘lgan. Masalan, bu davrda Hirot atrofidagi mulklar Darveshali Tarxon, Samarqand va Buxoro atrofidagi katta yer maydonlari Abulali Tarxon qo‘lida edi.


  Bobur Abulali Tarxonning shoxona hayotini tasvirlar ekan, uning hashamatli saroyi, xizmatidagi uch ming kishidan iborat xizmatkoru navkarlari, o‘tkazgan dabdabali to‘y-tomoshalari, bergan qimmatbaho savg‘o-salomlari va xalqqa qilgan jabr-zulmlari to‘g‘risida yozadi.


  Temuriylar hukmronligining so‘nggi davrida Buxoro, Samarqand, Shahrisabz va boshqa viloyatlarning dehqonlaridan hamda shahar aholisidan yig‘iladigan davlat daromadlarining anchagina qismi tarxonlar qo‘lida edi. Movarounnahrda ular katta iqtisodiy bazaga ega edi. Mamlakatning siyosiy hayotida ham tarxonlarning nufuzi kuchli bo‘lib, katta siyosiy huquqdan foydalanar edilar. Hatto o‘zaro nizo-janjallar vaqtida tarxonning qo‘llab-quvvatlashi birorta viloyat hokimining taqdirini belgilashda ba’zan hal qiluvchi ahamiyatga ega bo‘lgan.


  15- asrda ham avvalgi davrlardagidek katta yer maydonlari va sug‘orish tarmoqlari, shuningdek ko‘plab do‘kon, korxona, tegirmon, ob-juvoz, bozor, karvonsaroylar masjid, madrasa, xonaqoh, maqbara va mozorlarga biriktirilib, ular mulki vakf deb atalgan. Mehnatkash aholi o‘rtasida esa vakfkor yerlar nomi bilan yuritilgan. Ma’lumki, Temur va Temuriylar xukmronligi davrida Movarounnahr va Xurosonda ko‘plab masjid, madrasa, xonakoh, maqbara va shifoxonalar bino qilinib, ularning barchasi vaqf mulkiga ega edi. Vaqf mulklaridan tushgan daromad masjid, madrasa, shifoxona va xonaqohlarning ta’miri, jihozi, shuningdek mutavalli, mudarris, tabib va talabalarga beriladigan nafaqalar hamda langarxona (musofirxona) va shifoxonalarning kundalik xarjlari (oziq-ovqat, yoqilg‘i va yoritg‘ichlari) uchun sarf etilgan.


  Bu davrda dehqonchilik yerlarining ma’lum bir kichikroq qismi qishloq aholisining umumiy tasarrufida bo‘lgan. Bunday yerlar qishloq to‘plari yoki jamoalarining mulki hisoblangan. Jamoa yerlari mulkchilikning qadimiy turlaridan bo‘lib, ular ko‘proq tog‘ oldi nohiyalarining suvga tanqis joylarida bir muncha keng tarqalgan edi. Bunday jamoa mulkchiligi, odatda, kam suv tog‘ jilg‘alarining suvi jamg‘arilgan yoki yer osti suvilarini yer yuziga chiqarish uchun kishloq jamoalarining kuchi bilan barpo etilgan o‘ta mashaqqatli va murakkab suv inshootlari — qulfakli hovuzlar (mayda suv omborlari) va korizlar vositasida o‘zlashtirilgan yerlarda vujudga kelgan. Qo‘pchilikning ishtiroki va mablag‘i bilan barpo etilgan sug‘orish inshootlari va ular vositasida o‘zlashtirilgan yerlar jamoa mulkiga aylangan. Mulkchilikning bunday turi Temuriylar hukmronligi davrida unchalik keng tarqalmagan bo‘lsada, har qalay mavjud edi.


  15- asrda Movarounnahr va Xurosonda yer egalarini dehqon, ekin maydonlariga ishlov beruvchilarni esa muzoeiy (ziroatchi) deb yuritilgan. Ziroatchilar lishloqnnng mehnatkash tabaqasiga mansub bo‘lib, ular to‘rt guruhga bo‘lingan: davlat yerlari (devon mulki) da yashovchi muzoriylar; 2) mulkdorlarping yerlarini ishlovchi muzorig‘lar; 3) o‘z yeriga ega bo‘lgan dehqonlar; 4) vaqf mulklarida yashovchi muzoriylar.


  Muzoriy davlat yoki vaqf yerlarida ham, tarxon yoki suyurg‘ol egalari kabi yirik mulkdorlarning yerlarida ham yollanma ziroatchi bo‘lib dehqonchilik kilgan. Ularning hosildan oladigan hissasi yer egalarining yerdan tashqari, urug‘lik, omoch, xo‘kiz, ot va arava kabilarni berganiga qarab belgilangan. Qanday yerda dehqonchilik qilishidan qat’i nazar muzoriy hamma vaqt soliklarni to‘lar va majburiyatlarni o‘tar edi.


  Dehqonchilik yerlarida olinadigan asosiy soliq xiroj (yoki mol) deb atalgan. Xiroj, asosan hosil yetilib, uni yig‘ib olish vaqtlarida mahsulot, ba’zan pul holida to‘langan. Soliq hosilga va yerning unumdorligi hamda suv bilan ta’minlanganligiga qarab belgilangan. Chunonchi, daryo, buloq va koriz suvlari bilan sug‘oriladigan obikor yerlardan xiroj hosilning uchdan bir qismi mikdorida olingan. Agar yer egasi xirojni pul hisobida to‘lashga rozi bo‘lsa, unda hosilning uchdan bir qismi bozor narhi hisobida pulga chaqilgan. Masalan, 1461 yilda Sulton Abusaid vazirlari Xo‘ja Muhuddin Sheroziy va Xo‘ja Mavlono Amiriy Samarkandiyni Movarounnahrga yuborib, ularga dudong, ya’ni oltidan ikki (33,3 %) miqdorda xiroj olishni buyuradi. Agar hosilning cho‘g‘i o‘rtachadan pastroq bo‘lsa, hiroj to‘qqizdan ikki, ya’ni 22 % mikdorida to‘langan.


  Lalmikor yerlarning unumdorligi obikor yerlarga nisbatan past bo‘lgani uchun, lalmikorlik bilan mashg‘ul bo‘lgan muzoriylar umumiy hosilning oltidan bir, ya’ni 16,5 % dan sakkizdan bir, ya’ni 12,5 % gacha miqdorida soliq to‘laganlar.


  Mulk yerlarining bir qismidan ushr, ya’ni Hosilning o‘ndan bir qismi (10%) miqdorida soliq olingan. Bunday yerlar, odatda, zamonasining ilm-fan, ma’rifat va ma’naviy hayotining akobir va ashraflari qatoridan joy olgan sayyidlar, xo‘jalar, ulamo va mashoyixlar tasarrufida bo‘lgan. Masalan, 15- asrning eng yirik mulkdorlaridan Xo‘ja Ahror o‘ziga qarashli qariyb 1300 yer-mulkidan har yili Samarqand xukmdori Sulton Ahmad xazinasiga faqat g‘allaning o‘zidan 80 ming botmon1 miqdorda ushr to‘lab turgan.


  Bu davrda bog‘ va daraxtzorlardan mol sardaraxt, yaylovdardan mol o‘tloq va suvloq kabi soliqlar olinib, ularni to‘plashda qadimdan rasm bo‘lib kelgan tartib-koidaga amal kilingan. Chorva mollaridan qirqdan bir, ya’ni 2,5 % miqdorda zakot solig‘i olingan. Yer soliqlari, xiroj, mol, ushr va sardaraxt hamda chorva mollaridan olinadigan zakotdan tashqari fuqaro soliq yig‘ish va uning hisob-kitobi bilan band bo‘lgan turli lavozimdagi ma’murlarning hizmati uchun ham bir kancha yig‘imlar to‘lashga majbur bo‘lgan. Mas, bunday yig‘imlardan sohib jamona— hosil mikdorini belgilovchilar; muxassiloni — soliq yig‘uvchilar; zobitona — kirimni boshqaruvchilar; dorug‘ona—dorug‘olar; mirobona — suv taqsimlovchi miroblar foydasiga olingan. Bulardan tashqari mehnatkash aholi favqulodda xarajatlar uchun avorizot va tavojjuhoti xorijiy kabi odatdan tashqari soliqlarni ham to‘lagan.


  G‘alla g‘aram qilinmasdan burun solik to‘plash qat’iy man etilgandi. Soliq muayyan uch muddatda: saraton (iyun—iyul), sumbula — mezon (avgust va sentyabr) va qavs (noyabr) oylarida to‘lanar edi. Soliqlarni yig‘ish paytida soliqchilar dehqon, chorvador yoki bog‘bonga nisbatan zug‘um o‘tkazmasligi, jismoniy kuch ishlatmasligi va ishni urush-janjalgacha olib bormasligi zarur bo‘lgan. Umuman qarzdorlarni bandi qilish va zanjir bilan kishanlab, ularga nisbatan qattiq choralar ko‘rishga soliqchilarning hakki yo‘k edi.


  Soliqlardan tashqari mehnatkash aholi hukmdor va uning ma’murlari, suyurg‘ol egalari va tarxonlar, shuningdek yirik mulkdorlar foydasiga muayyan muddat tekin ishlab berishga majbur edi. 15- asrda qurilish ishlari kengayib, bu davrda qad ko‘targan saroylar, jamoat binolari, mudofaa va sug‘orish inshootlari hamda yo‘l kurilishi va tuzatishlarida mehnatkash aholi kuchidan keng foydalanilgan. Bunday hashar ishlar begor deb atalgan. Begorda qatnashuvchi har bir hasharchi ishlashi uchun kerakli asbob-anjomlar va yetarli yemaklarni o‘zi bilan olib kelishi lozim bo‘lgan. Bu esa shubhasiz, hasharchilar ahvolini yanada mushkullashtirar edi. Bu davrda hukmdor va uning ma’murlaridan tashqari yirik mulkdorlar ham muzoriylarni begor yo‘li bilan ishlatish huquqiga ega bo‘lgan. Masalan, Xo‘ja Ahror 300 qo‘sh yerdan 300 nafar muzoriyni begorga chiqara olgan.


  Bu davrda aholining mashaqqatli begor bilan naqadar band bo‘lib qolganini Navoiy:


  Va holin anglamoq umididin noumid men,


  Xalqning yuz mehnatu begoridin bekormen,


  misralarida ochiq ifodalagan.


  Mehnatkash aholi gardaniga begordan tashqari yana bir qancha majburiyatlar va to‘lovlar ham yuklangan edi. Garchi Temur tomonidan sarishumor, xonashumor kabi jon bosh to‘lovlari man etilgan bo‘lsada, ammo uning vorislari zamonida bunday to‘lov va majburiyatlar aholidan olinavergan. Buning ustiga soliq belgilovchi va yig‘uvchilar mumkin qadar aholidan ko‘prok soliq undirib olishga harakat qilar edi. Bu yerda 13- asrning mashhur mutafakkir shoiri Sheroziyning tubandagi so‘zlarini keltirish o‘rinlidir:


  «Agar hukmdor o‘z fukarosining bog‘idan bir dona olma olib tanovul qilsa, uning yaqinlari olma daraxtini ildizi bilan sug‘urib ketadilar. Agar hukmdor xalqning besh dona tuxumini qonunsiz olsa, uning lashkarlari xalqning minglab tovug‘ini sihga tortib yuboradilar».


  Shuning uchun ham Temur va uning ba’zi bir vorislari solik miqdori va to‘lov tartibini buzmaslikka, suiiste’mollikni oldini olishga harakat qilganlar. Tartibga rioya qilmagan ayrim ma’murlarni jazoga tortganlar. Shunga qaramasdan, soliq yig‘uvchilarning o‘zboshimchaligi muttasil davom etavergan. Masalan, Sulton Husayn ma’murlari aholiga o‘zboshimchalik bilan favqulodda soliq solgani oqibatida 1470 yilda Muhammad Yodgor boshchiligida Hirot aholisi ko‘zg‘olon ko‘taradi. Navoiyning sa’y-harakati va o‘zboshimcha ma’murlarning jazolanishi bilan qo‘zg‘olon bostirildi. Sulton Husayn farmon chiqarib Hirot va uning atrofida yashovchi dehqonlar, muzoriylar va hunarmandlarni ikki yilga favqulodda soliqlardan va Qo‘shinni boqish uchun solinadigan to‘lovlardan ozod qilishga majbur bo‘ladi.


  



  



  HUNARMANDCHILIK, SAVDO VA PUL MUNOSABATLARI


  



  Movarounnahr va Xurosonda markaziy hokimiyatning ma’lum darajada barkarorligi, yirik shaharlar va buluklar (shahar atrofi) da amalga oshirilgan obodonchilik hamda dehqonchilikning kengayishi, shubhasiz, mamlakatning iqtisodiy hayotida muhim o‘rin tutgan hunarmandchilik, savdo va tovar-pul munosabatlarining rivojlanishi uchun keng yo‘l ochib beradi. 15- asrda, xususan uning oxirgi choragi hamda 16- asr boshlarida hunarmandchilikning turli tarmoqlari rivoj topib, iste’mol mollarini ishlab chiqarish g‘oyat ko‘payadi. Ichki chakana savdo va pul munosabatlari kengayib, u shahar va uning atrofi aholisini, ayniqsa omilkor tabaqalarni o‘z girdobiga qamrab oladi.


  Bu davrda Movarounnahrning Samarqand, Buxoro, Toshkent, Shohruhiya, Andijon, Termiz, Shahrisabz, Qarshi va boshka ko‘pgina shaharlari o‘zining topografik qiyofasi, aholisining kasbkori, ichki va tashki aloqalari bilan o‘rta asr Sharqining hunarmandchilik va gavjum savdo markazlariga aylanadi. Hunarmandchilikning rivoj topib, uning turli-tuman tarmoqlar bo‘yicha ixtisoslanishining kuchayishi, shaharlarining tarixiy topografiyasini ham o‘zgartirib yuboradi. Shaharlarda xunarmandchilik mahallalarining soni ortib, kasb-hunar bilan bog‘liq bo‘lgan yangi-yangi guzarlar, ko‘chalar, bozor rastalari, tim va toqlar (usti gumbazli bozor) vujudga keladi. Ko‘pgina shaharlarda zargaron (zargarlik), misgaron (misgarlik), so‘zangaron (ignasozlik), sovutsozon (sovutsozlik), sangtarashon (toshtaroshlovchilar), shishapazon (shisha pishiruvchilar), charmgaron (ko‘nchilik), kamongaron, pichoqsozlik, egarchilik kabi hunarmandchilik mahallalari bo‘lgan.


  Hunarmandchilik sohasida to‘kimachilik, kulolchilik, chilangarlik (metall buyumlar yasash), temirchilik va binokorlik yetakchi o‘rinni egallagan edi. Bu davrda shahar va qishloq aholisi, dashtlarda yashovchi yarim ko‘chmanchi va ko‘chmanchi chorvadorlar o‘rtasida to‘qimachilik mahsulotlariga talab g‘oyat katta edi. Shaharlarda ip, ipak, jundan, zig‘ir va kanop tolasidan turli xildagi rangdor, guldor hamda nafis va dag‘al gazmollar ko‘plab to‘qib chiqarilar edi. Masalan, o‘sha paytlarda oq, yashil, malla, zangori, binafsha va surrang ip kalavalaridan karbos, ya’ni bo‘z, guldor chit, oq surp, nafis zarlar berilgan futa; jundan olachalar; kanop tolasidan qaton ka bi turli xil gazlamalar to‘qilgan. Bu matolar nisbatan arzon bo‘lib, undan ichki kiyimlar, ustki liboslarning astarlari, ko‘rpa-to‘shaklar tikilgan. Shahar va qishloqlarning mehnatkash aholisi hamda dashtlik chorvadorlar butkul karbosdan kiyingan. Kanop tolasidan qaton, zig‘ir tolasidan to‘qilgan targu nomli matolar ancha pishiq bo‘lgan. Ulardan jomai qatoniy deb atalgan birmuncha qimmat choponlar, qimmatbaho toshlar qadalgan arbof qatoniy to‘nlar tikilgan. Navoiyning yozishicha, karbosga qaraganda, qaton ancha-muncha qimmat turgan. Mehnatkash aholi o‘rtasida guldor chit hamda «Samarqand va Buxoro olachasi» kabi gazmollar ham ayniqsa qadrlangan.


  Ip va ipakdan to‘qilgan nafis futadan salla, belbog‘ va aslzoda yoshlar kiyim kechaklari tikilgan. O‘sha davrda futaning bir belbog‘lik yoki bir sallalik bahosi Hirotda ellik tanga turgan.


  Mahalliy va chetdan keltirilgan ipakdan turli nav shoyi gazlamalar to‘qish keng yo‘lga qo‘yilgan edi. Manbalarda atlas, kimhob, banoras va duxobalar qatorida tovlanuvchan yaltiroq xoro, nafis va guldor debo kabi shoyidan to‘qilgan gazmollarning nomlari uchraydi. Shoyi matolar, qirmizi va zangori duxobalardan zarbof liboslar tikilgan. Shoyi matolar va zardo‘zi buyumlar zeb-ziynatlar darajasida qadrlanar va ulardan, asosan saroy ayonlari va mulkdor tabaqa vakillari kiyinar va foydalanardi. Podsho va sultonlar elchilar orqali bir-birlariga boshqa buyumlar qatori shoyi va nafis ip gazlamalar tuhfa qilar edilar. Qimmatbaho gazmol va buyumlarning bir qismi chet mamlakatlarga ham olib ketilar edi. Movarounnahrda Samarqandning zardo‘zi liboslari, atlasi va qirmizi duxobasi hamda Hirotning kimxobi ayniqsa mashhur edi. Manbalardan ma’lum bo‘lishicha, 15- asr boshida Temur tomonidan o‘tkazilgan tantanalarda hunarmand va savdo ahillari ham qatnashgan. Unda Hirotning kimxob to‘kuvchilari ko‘chma dastgohda mato to‘qib o‘z hunarlarini namoyish etishgan. Duxoba to‘qish o‘sha davr qo‘l mehnati uchun ancha murakkab kasb hisoblangan. Bu, shabhasiz, Samarqandda to‘qimachilik dastgohlariyu, to‘qish san’atining yuksak darajada bo‘lganidan dalolat beradi.


  Temurning yog‘och tobuti ustiga yopilgan guldor mato, Ulug‘bekning kiyimi, 15- asr. obidasi Ishratxona maqbarasida dafn etilgan bolaning yarim chirigan kafani qoldiqlari hamda Shohizindada ochib o‘rganilgan temuriylar davriga mansub maqbara dahmasida saqlangan yo‘l-yo‘l shoyi to‘n kabi topilmalar 14- asr oxiri — 15- asr matolari to‘kilishi yuqori sifatli va berilgan rango-rang badiiy jilosi jihatidan mukammal ekanini, shuningdek to‘qimachilarning asriy tajriba va boy hunarmandchilik an’analariga ega bo‘lganini ko‘rsatadi.


  Shaharlarning to‘qimachilik mahallalari va guzarlarida, ularga yaqin joylarda pillakashlar, kalavachilar hamda mato va kalavalarga bo‘yoq beruvchi nilchi rangrezlar, chitga gul bosuvchi muhrkash va chitgarlar ham istiqomat qilardi.


  Bu davrda matolardan tashkari, jundan har xil gulli, qalin patli va taqir gilam-lar, paloslar ham to‘qilar va namatlar bosilar edi. Namat uyro‘zg‘orda faqat to‘shama sifatida emas, balki harbiy ihota kiyimboshlar tayyorlashda ham keng ishlatilar edi. Gilam, palos va namatlar shaharli hunarmandlardan tashkari, qishloq, xususan chorvador aholi tomonidan ham ko‘plab tayyorlanar edi.


  15- asrda metalldan qurolyarog‘ va ro‘zg‘or buyumlari yasash takomillashdi. Hunarmandchi-likning turli sohalariga ixtisoslashish kuchaydi. Ular orasida mix yasovchilar (mixchagaron), taqachilar (na’lbandon), sim cho‘zuvchilar (simkashon), pichoqchilar (kordagoron) kabi turli xil buyumlar yasovchi ustalar bo‘lgan.


  Bu davrda Samarqand saltanat poytaxti sifatida avvalgidek qurol-yarog‘ yasaladigan markaz bo‘lib qoladi. Shaharda hatto maxsus sovutsozlar mahallasi qaror topgan edi. Qurolsozlikda qilich, qalqon, o‘k-yoy, dubulg‘a va sovutlar hamda jibalar yasalardi. Hokimlar, sarkarda amirlar uchun yasalgan mahsus qurol-yarog‘lar oltin va kumush qoplamali, qimmatbaho toshlar qadalgan naqshinkor bo‘lardi. Ibn Arabshohning yozishicha, Temur Go‘ri Amirga dafn etilgach, uning devorlariga oltin va qimmatbaho toshlar bilan bezatilgan kiyim-boshlari, qurol-yarog‘lari va anjomlari osib qo‘yilgandi. Buyumlarning eng kichigining bahosi tahminan butun bir viloyatning yillik solig‘iga teng edi.


  Shaharlarda misgarlik ham ancha rivoj topgan edi. Mis va jezdan turli xil uy-ro‘zg‘or buyumlari yasalar va mayda mis chaqalar zarb qilinar edi. Bu davrda yasalgan misgarlik buyumlarining nomlari 1465 yilda Samarkandda Ishratxona vaqfi to‘g‘risida tuzilgan hujjatda ham qayd qilingan. Madrasaga hadya etilgan buyumlar ro‘yxatida turli qozonlar, ko‘zalar, mislangard, jez Xulancha, oltin suvi (zarhal) yuritilgan obdasta (oftoba), kumush bo‘yinli mashroba, oltin so‘vi berilgan jomlar, shuningdek, kumush kadamali o‘ymakor temir, jez va misdan yasalgan fonus, moychirog‘ va shamdonlar hamda zarhallangan mis qandil tilga olinadi. Hadya etilgan buyumlar orasida temir oyoqli mis manqal ham bo‘lgan. Temurning buyrug‘i bilan 1397 yilda isfaxonlik usta Izzaddin Ibn Tojuddin yetti xil metall qotishmasi (haftjo‘sh) dan katta jez qozon va ikkita shamdon yasagan. Hozir ushbu osori atiqalar Ahmad Yassaviy maqbarasining katta zali (ziyoratxonasi) da saqlanmoqda.


  Qayd etilgan metall buyumlarning ishlanish uslublari bu davr misgar va chilangarlarining metallni toblab sug‘orish, eritib undan buyum va asboblar quyish, ular sirtini badiiy qabartma va o‘ymakor pakshlar bilan qoplash hamda oltin va kumush suvi yuritish kabi murakkab ishlov texnologiyasidan foydalanganligini ko‘rsatadi. 1399 1404 yillarda bino qilingan Bibixonim jome masjidi eshiklari ham yetti xil metall qotishmasi bilan koplangan edi.


  15- asrda ham har vaqtdagidek hukmron tabaqa vakillarining qimmatbaho zeb ziynat buyumlariga bo‘lgan talabi katta edi. Mamlakatda osoyishtalik qaror topishi bilan shaharlarda, xususan Samarqand va Hirotda zargarlik rivoj topadi. Oltin, kumush va jez kotishmalaridan turli xil zebziynatlar va kimmatbaho buyumlar yasaydigan va ularga nozik did bilan nafis badiiy ishlov beruvchi mohir zargarlar soni ko‘payadi. Manbalarda e’tirof etilishicha, Temur va temuriylar saroylarida gardishi oltin va kumush hoshiyali, tashqarisi rangorang tovlanuvchi qimmatbaxo toshlar, durlar,va sirli naqshlar bilan koplangan idishlar ko‘p bo‘lgan. Bunday qimmatbaho ko‘za, shohkosa va patnislarning sirti ko‘pincha o‘ta nafis islimi o‘ymakor naqshlar, xushxat yozuvlar bilan jilo berilgan. Odatda naqshinkor badiiy buyumlar boylik hashamlari hisoblanib, ular faqat mulkdor tabaqalargagina mansub edi. Yuksak malakali ustalar tomonidan mis, jez va kumushdan yasalgan xilma-xil bilakuzuk, zirak, buloqi va uzuklar esa mehnatkash aholi xotin-qizlarining keng iste’moldagi zeb-ziynat buyumlari hisoblanardi.


  Bu davrda kulolchilik ham rivoj topib, hunarmandchilikning ko‘p tarmoqli sohasiga aylanadi. Kulolchilikda kosa, xum va xumchalar, tandir kabi buyumlar tayyorlanardi. 14 — 15- asrlarga mansub sirlangan sopol buyumlar badiiy jihatdan rango-rangligi, shakli va turining xilma-xilligi hamda sifatligigi bilan ajralib turadi. Yuqori sifatli koshinli sopol idish-tovoqlar pishirilgan. Ularning aksariyati sidirga oq sirli bo‘lib, sirtiga to‘q zangori yoki yashil, ba’zan qora yoki qizg‘ish naqshlar tushirilgan. Bu davrning sirli norin tovoqlari, shohkosa, lagan va ko‘zalari, bir necha novachali moychiroq va shamdonlari badiiy jihatdan yuksak darajada bo‘lgan. Ayni vaqtda sirsiz arzon idish-tovoqlar, xum va xumchalar hamda bolalar uchun yasalgan mayda o‘yinchoqlar mehnat ahlining keng tabaqalariga juda asqotgan. Bulardan tashkari kulollar suv quvurlari (g‘ulbalar), chig‘ir va charxpalak ko‘zachalari (digir), koriz lag‘mi gardishi (gyol) va boshqa ko‘pgina sopol buyumlar pishirganlar. Ayni vaqtda binokorlik ashyolari ishlab chiqaradigan koshinpazlik, parchinsozlik, g‘isht va g‘isht taxtalar pishiradigan kirpichpazlik ham rivojlandi.


  Bu davrda tosh yo‘nish (sangtarosh) va unga sayqal berib, o‘ymakor naqshlar va xushxat yozuvlar bitish san’ati kamolotga yetadi. Samarqandda Bibixonim jome’ masjidi hovlisida Qur’onni qo‘yish uchun marmardan ishlangan ulkan lavh (kursi), Ulug‘bekning Go‘ri Amirda Temur qabriga ko‘ydirgan nefrit toshi, Shohizinda va boshqa joylardagi 15- asr-ga mansub sag‘analarning marmar toshlari va ularga ishlangan jimjimador naqshlar, o‘ymakorlik bilan bitilgan oyat, marsiya va tarixlar halq hunarmandlarining yuksak badiiy asar namunalaridan bo‘lib, ularda tosh yo‘nuvchilarning mehnati va san’ati bilan xattotlarning zo‘r mahorati uyg‘unlashib ketgan.


  Bu davrda mamlakatning yirik shaharlari va viloyatlari, xususan Samarqand va Hirotda qurilish ishlari avj olib, binokor ustalarga talab ortdi. Binokorlar orasida me’mor, muhandis, g‘isht teruvchi, suvoqchi-ganchkor, ganchkor-naqqosh, tosh yo‘nuvchi (sangtarosh) va duradgor (najjor)larning mavqei ortdi. Binokor ustalar kasblariga ko‘ra g‘isht terib imorat qaddini bino qiluvchilar banno va parchin va girixlar qoplab imoratga pardoz beruvchilar ustod deb yuritilgan.


  15- asrda shishasozlik ham ancha taraqqiy kilgan. Samarqandda hatto shishasozlar mahallasi bo‘lgan. Manbalarda qayd etilishicha, shishadan turli shakldagi idishlar: ko‘zacha, qadah, siyohdon (dovot), doridon, surmadon, tuvak va sumaklar hamda boshqa turli xil ro‘zg‘or buyumlari yasalgan. Muhtasham binolar va davlatmand shaharlik zodagonlarning uy-joylari qurilishida rangli oynalardan foydalanilgan. Masalan, Ishratxona maqbarasining deraza-panjaralariga havorang, gunafsha, sariq, yashil va qizil rangli shishalar o‘rnatilgan.


  Bu davrda binokorlik, to‘qimachilik va boshqa ko‘pgina kasbhunarlarning rivojida yog‘ochsozlik muhim ahamiyat kasb etgan. Yog‘ochdan xilma-xil asbob-uskunalar hamda buyumlar (to‘qimachilik dastgohlari, ikki g‘ildirakli arava, egar, g‘isht va poyabzal qoliplari, sandiq, quti, beshik, belanchak, qush qafaslari, taroq va hassalar) yasalgan. Mohir yog‘ochsoz ustalar yog‘och o‘ymakorligini takomillashtirib, naqshinkor eshik, panjara, ustun, toqiravoq, bolor, xontaxta, kursilar va boshqa ashyo va jihozlar yasaganlar. Go‘ri Amir va Shohizindaning oyatlar bitilgan naqshinkor eshiklari 15- asr xalq ustalarining yog‘och o‘ymakorligi san’atidagi eng nodir namunalardan hisoblanadi. Ulug‘bek zamonida Registon maydonida qad ko‘targan Muqatta’ masjidining devoridan tortib, toqu ravoqlarigacha, ustunlaridan to eshik va panjaralarigacha naqshinkor yog‘ochdan ishlangan edi.


  Samarkand hunarmandchiligida, ayniqsa, qog‘oz ishlab chiqarish alohida o‘rin tutgan. Shahar yaqinidagi Obirahmat arig‘i sohilida qog‘oz ishlab chiqariladigan maxsus objuvoz va korxonalar bo‘lgan. Bu yerda eskirgan bo‘z kiyim, latta va mos paxtalardan bo‘tka — qog‘oz xom ashyosi tayyorlanib, varaqlar quyilgan, so‘ngra ularga sayqal berilgan. Samarqand qog‘ozi O‘rta asr Sharqi hattotlari orasida g‘oyat mashhur bo‘lib, uning bir qismi birmuncha chetroq o‘lkalarga ham chiqarilgan.


  Bu davrda teri oshlash, charm pishirish (charmgar, kemuxtagar) kasblari ham ancha rivoj topgan. Charmdan yengsiz kamzul, poyafzal* ot-ulov anjomlari tikilgan. Charm buyum tikuvchilar orasida etikdo‘z (muzado‘z), maxsido‘z, kavushdo‘z, egarchi (sarrojon), yuganchi (lajomdo‘z) lar kabi kasblar bo‘lgan. Harbiy yurishlarga tayyorgarlik paytida charm sadoq (o‘qdon) va kamonning charm g‘iloflari, pichoq va qilichlarning charm qoplangan qinlariga talab katta bo‘lgan.


  Ustki kiyim tikuvchilar orasida po‘stin va pochapo‘stin tayyorlaydigan po‘stindo‘zlar bo‘lib, ular o‘z mahsulotlari bilan asosan dasht aholisining ehtiyojini qondirganlar. 15- asrda Samarqandda Timitelpakfurushon (bosh kiyimlar rastasi) kuriladi. Bu yerda telpak, kuloh va tumoq kabi bosh kiyimlar tikadigan savdo do‘konlari joylashgan.


  Demak, 15- asrda Movarounnahr va Xurosonning deyarli hamma yirik shaharlarida o‘rta asr hunarmandchiligining barcha tarmoq va sohalari bo‘yicha ixtisoslashgan korxona, do‘kon, ustaxona va rastalar bo‘lgan.


  Hunarmandchilik mahsulotlarining aksariyati shaharlarning markaziy bozori atrofida joylashgan do‘konlarda tayyorlanib sotilar edi. Samarqand Chorsu bozori tevaragi mixchagarlik, misgarlik, kulolchilik, sangtaroshlik, maxsido‘zlik, najjorlik, sahhoblik, zargarlik kabi do‘konlar bilan o‘ralgan edi. Bu do‘konlarda uy-ro‘zg‘or asboblari, zargarlik zeb-ziynatlari, jahonga shuhrati ketgan lojuvard, tillarang, havorang bo‘yoqlar, qurol-aslahalar, jiba, sovut, bargustvon (o‘k o‘tqazmaydigan yopqich) kabi harbiy anjomlar sotilar edi. Obirahmat suvining juvozlarida tayyorlangan turli nav qog‘ozlar bilan savdo qiluvchi maxsus do‘konlar ham mavjud edi. Bulardan tashqari Chorsuda xushxat xattotlar, muqovasoz (sahhob) lar, kitob varaqlariga jilo beruvchi naqqosh va lavvohlarning ham alohida do‘konlari bo‘lardi. Chorsu bozori, uning tim qilib yopilgan markaziy rastasi hamisha gavjum edi. Savdo do‘konlari turli xil matolar: karbos, qaton, parcha, targ‘u, qirmizi duxoba, debo, atlas, futa va boshqa anvoyi gazmollar va ulardan tikilgan turli-tuman kiyim-kechaklar bilan to‘la bo‘lardi. Rastalarda esa tarmevalar, shirinliklar, Samarqandning obiy, po‘latiy, shirmoiy, sedana payvand, zargaron, osiyoiy kabi mashhur anvoyi nonlari, ziravorlari, attorlik mollari sotilar edi. Manbalarda ta’riflanishicha, Samarqandda novvoyxonalar, somsapazlik, kallapazlik, turli xil halvo, parvarda va boshqa anvoyi shirinliklar pishiradigan halvopazlik do‘konlari ko‘p bo‘lgan.


  Shunday qilib, bu davrda hunarmandchilikning asosini kundalik turmushda bevosita ishlatiladigan va iste’mol qilinadigan mollar ishlab chiqaruvchi korxona yoki do‘kon kabi ustaxonalar tashkil etardi. Mulkiy va huquqiy jihatdan hunarmandlar garchi bir butun ijtimoiy tabaqaga mansub bo‘lsalarda, har holda ularning safi shogirdlik ta’limini o‘tagan turli tabaqa farzandlari hisobiga to‘lib boradi. Korxona boshlig‘i usta deb yuritilib, uning qo‘l ostida bir necha xalfa, ya’ni yordamchi va shogirdlar kasb hunar o‘rganar hamda hunarmandchilik mahsulotlari ishlab chiqarar edilar. Odatda shogirdlardan yordamchi ishchi kuchi sifatida korxonadan tashqari, uy-xo‘jaligida ham keng foydalanilardi. Malakali ustalar har kimni ham shogird qilib olavermas, yoki shogirdlikdan xalfalikka ko‘tarmas edilar. Masalan, o‘sha davrning tanikli xattotlari yoki nakkoshlariga, zargaru zardo‘zlariga faqat davlatmandroq xonadonlarning farzandlarigina shogird bo‘la olardi.


  Shunisi borki, hunarmandlar shaharning madaniyatli tabaqasi guruhiga mansub kishilar edi. 15— 16- asr boshlarida yashagan shoirlar, bastakor-sozandalar va muarrixlarning bir qismi badavlat hunarmandlar va mayda savdogarlar tabaqasidan yetishib chiqkan edilar. Masalan, Samarqandlik shoirlardan Javhariy sovungarlar rastasining oqsoqoli, Mavlono Havofiy tikuvchi, Mavlono Mir Arg‘un hamodo‘z, ya’ni chodir tikuvchi, Mavlono Qobuliy g‘azlfurush — kalava sotuvchi, Mavlono Qamardo‘z tasma tikuvchi va Bisotiy Samarqandiy bo‘yra to‘quvchi hunarmandlardan bo‘lgan.


  15- asrda Temuriylar davlati Xitoy, Hindiston, Tibet va boshqa qo‘shni mamlakatlar bilan savdo aloqalari olib boradi. Chet ellardan turli-tuman hunarmandchilik mahsulotlari va xom ashyolar keltirilardi. Xitoy, Hindiston, Eron, Rusiya, Volga bo‘yi va Sibir bilan muntazam savdosotiq qilinardi. Xitoydan, asosan ipak, shoyi matolar, xususan atlas va parchalar, chinni, la’l, gavhar va mushk; Hindistondan nafis oq rangli ip matolar, nil bo‘yoqlar, xushbo‘y zirovarlar (muskat yong‘og‘i, qalampirmunchoq, dolchin va anbar); Erondan surp, marvarid va durlar; Rusiya, Tatariston va Sibirdan qimmatbaho mo‘yna, teri va mum olib kelinar edi. Yevropa mamlakatlaridan Samarqandga olib kelingan mollar orasida farang gazmollari, movuti, cherkas pichog‘i bo‘lardi. Ishratxona maqbarasi vaqfida Misr qatoni va Xitoy duxobasidan tikilgan choyshablar, misriy salla qayd etilgan.


  Samarqanddan chet mamlakatlarga, xususan, Rusiya, Tatariston va Sibirga, asosan arzon narxli ip matolar, duxoba, shoyi, qog‘oz, quruq meva, guruch, paxta va kalava iplar chikarilgan.


  Chet davlatlar bilan o‘zaro savdo-sotiqni kengaytirishda Temuriylarning qo‘shni mamlakatlar bilan olib borgan elchilik aloqalari katta rol o‘ynadi. 15- asrning 1-choragida Ulug‘bek va Shohruh davlatlari bilan Xitoy o‘rtasida muntazam elchilar almashinib turildi. Xitoy Temuriylar bilan savdo qilishdan manfaatdor edi. Movarounnahr va Xurosondan Xitoyga yilqi olib ketilardi.


  Har ikkala davlat o‘rtasidagi savdo va elchilik alokalari bu davrda yanada rivoj topdi. Deyarli har ikki-uch yilda Samarqand bilan Hirotga Xitoy elchilari, Xonbaliq (Pekin)ga esa Movarounnahr va Xuroson elchilari va savdogarlari qatnab turishgan. 1418 yilda Ardasher boshliq Shohruh elchilari Xitoyda bo‘ladilar. 1419 yilda bunga javoban Li di va Jong ku Xitoydan Samarqand va Hirotga elchi bo‘lib keladilar. Elchilar Ulug‘bek va Shohruxga o‘zaro do‘stlik munosabatlarini rivojlantirish xususida takliflar yozilgan maktub va katta sovg‘a-salomlarni topshiradilar. 1420 yilda Shohruh va Ulug‘bek 530 nafardan iborat elchilik karvonini Xitoyga jo‘natadilar. Shohruh elchilariga Shodixoji bilan amir Ko‘kcha, Ulug‘bek elchilariga Sultonshoh bilan Muhammad baxshi boshchilik qiladilar. G‘iyosiddin Naqqosh kotib etib tayinlanadi. Temuriylarning elchilari Xitoyda ikki yildan ortiqroq bo‘lib, 1422 yilda o‘z vatanlariga qaytib keladilar.


  Movarounnahrdan Xitoyga o‘sha zamonlarda ikki karvon yo‘li orqali borilgan. Birinchi yo‘l Toshkent, Sayram, Yettisuv va Sharqiy Turkistonning Turfon va Qumul shaharlari orqali, ikkinchi yo‘l Fargona vodiysi orqali — Xo‘jand, Qo‘qon, Marg‘ilon, Andijon, O‘sh shaharlaridan o‘tib Olay vodiysi bo‘ylab borgan va Sharqiy Turkistoniing Qoshg‘ar, Xo‘ton va Yerkand shaharlari orqali o‘tgan.


  Shohruh va Ulug‘bek zamonida Tibet va Hindiston bilan ham yaxshi qo‘shnichilik munosabatlari o‘rnatiladi. 1421 yilda Tibetdan Buxoro va Samarqandga elchilar keladi. 1441 — 1442 yillarda Shohruh Hindistonga Bijanagar saroyiga tarixchi Abdurazzoq Samarqandiy boshchiligida elchilar yuboradi. U Kermon viloyati, Ho‘rmuz va Fors qo‘ltiqlari orqali Hindistonga qilgan sayohatini yozib qoldiradi.


  Shunisi ham borki, 15- asrda, xususan uning birinchi yarmida mamlakatning iqtisodiy ravnaq topishi, ayniqsa hunarmandchilik va ichki savdoning rivojlanishi, ma’lum darajada shu davrda o‘tkazilgan pul islohoti bilan ham bogliq edi. Ma’lumki, Ulug‘bek 1428 yilda muomaladagi fulusiy pullar islohotini amalga oshirdi. Aholini ichki chakana savdo munosabatlariga kengroq jalb etish maqsadida Ulug‘bek yengil vaznda zarb etilgan va muomalada yurgan barcha chaqa pullarni man etdi. Eski chaqalarni yangisiga almashtirib, ichki savdoning mayda mis pullarga bo‘lgan talabini qondirish uchun bir vaqtning o‘zida u Buxoro, Samarqand, Qarshi, Termiz, Toshkent, Shohruhiya va Andijon shaharlarida zarbxonalar tashkil etib, bir xil vazndagi salmoqdor fuluslar zarb ettirib muomalaga chiqardi. Eski chaqalar qisqa vaqt ichida yangi fuluslarga almashtirilib olingach, mis pullar zarbini markazlashtirish maqsadida boshqa shahardagi zarbxonalarga barham berilib, faqat Buxoro zarbxonasi saqlab qolindi. Xalq o‘rtasida «fulusi adliya», ya’ni «adolatli chaqa» nomi bilan shuhrat topgan bu yangi mis fuluslar Movarounnahrning barcha shahar va qishloqlarida keng muomalaga kirib, davlatning ichki savdosini naqdina bilan to‘la ta’min etadi. Ichki chakana savdo pul munosabatlaridagi tanqislikni fulusning vazni va qiymatini oshirish bilan xal etilishi, o‘rta asrlar sharoitida nodir va favquloddagi voqea bo‘lsada, harholda Ulug‘bekning bunday islohoti mamlakatda hunarmandchilik mahsulotlarining ichki chakana savdosi uchun keng yo‘l ochib bergan edi. Ayni vaqtda Ulug‘bek tashqi savdodan keladigan daromadni oshirish maqsadida «tamg‘a» bojini birmuncha oshirdi.


  Shunday qilib, Ulug‘bek zamonida ulusda ichki va tashqi savdoning kengayishi hunarmandchilik mahsulotlari hajmining ortishida va kasb-hunar tarmoqlarining rivojida asosiy omillardan biriga aylanadi.


  



  



  ILM-FAN VA MADANIY HAYOT


  



  Amir Temur vafotidan keyii temuriy shahzodalar o‘rtasida boshlangan o‘zaro kurashlar va harbiy yurishlar mamlakatning ichki hayotiga salbiy ta’sir etsada, biroq Shohruh (1405—1447), Ulug‘bek (1409 1449), Abu-sayid (1451 — 1469) va Sulton Husayn (1469— 1506) hukmronlik kilgan davrlarda mamlakatda ma’lum darajada qaror topgan osoyishtalik tufayli ilgaridan davom etib kelayotgan an’analar asosida ilmfan va madaniyat yanada jonlanadi.


  Bu davrda Samarqandda ham, Hirotda ham Temur an’analari davom etdirilib, bu poytaxt shaharlarda olimu fuzalolar, shoiru bastakorlar, me’moru binokorlar va naqqoshu mohir hunarmandlarning kattagina guru-i to‘plangan edi. Movarounnahrda, xususan Samarqandda ilm-fan va san’atning taraqkiyotida zamonasining madaniy muhitida tarbiyalanib, yoshligidayoq mashhur olim sifatida shuhrat qozongan Ulug‘bekning roli va hissasi nihoyatda buyuk bo‘ldi. Movarounnahr va Xurosonning boy va serqirra madaniyati va islom dunyosining ma’naviy an’analariga suyangan Ulug‘bek mamlakatning ravnaqi, ayniqsa uning ma’naviy kamolotida ilm-fan va san’atning naqadar muhimligini yaxshi tushunardi. Ulug‘bek mamlakatning siyosiy va iqtisodiy hayotini boshqarish bilan birga ilmiy ishlar bilan ham shug‘ullanadi, olimlarning munozaralarida faol qatnashadi. Manbalarda keltirilgan ma’lumotlarga qaraganda, Ulug‘bek buyuk mutafakkirlardan Ahmad Farg‘oniy, Forobiy, Muso Xorazmiy, Beruniy va Ibn Sino asarlarini batafsil o‘rganadi. Ularning asarlari orqali qadimgi Yunon olimlari: Aflotun (Platon), Arastu (Aristotel), Gipparx (Gippokrat), Ptolomeylarning klassik asarlari bilan ham tanishadi. Ulug‘bek Movarounnahr shaharlarini, xususan Samarqand va Buxoroni ilmu ma’rifat dargohiga aylantirishga intiladi. Uning farmoni bilan 1417 yilda Buxoroda, 1417— 1420 yillarda Samarqandda va 1433 yilda G‘ijduvonda madrasalar bino qilinadi. Hatto Buxorodagi madrasaning darvozasiga: «Bilim olish har bir musulmon ayol va erkakning burchidir», degan kalima o‘yib yozib qo‘yiladi. Movarounnahrning bu uchta qadimiy shaharlarida barpo etilgan ilmgohlar, xususan Samarqand madrasasi zamonasining dorulfununi edi. Ushbu madrasalarda ilohiyot ilmlari: Qur’on, hadis, tafsir, fiqh (din va shariat qonun qoidalari) bilan birga riyoziyot (matematika), xandasa (geometriya), ilmi hay’at (astronomiya), tibbiyot (meditsina), tarix, geografiya, ilmi aruz (poetika), arab tili va morfologiyasi (qofiya) kabi dunyoviy ilmlar ham o‘qitilardi. Ulug‘bekning Samarqanddagn madrasasi ikki qavatli, ellik hujrali bo‘lgan. Har bir hujra uch xona: qaznoq (omborxona), yotoqxona va darsxonadan iborat bo‘lgan. Tarixiy ma’lumotlarga qaraganda, madrasada yuzdan ortiq talaba istiqomat kilgan va ta’lim olgan. Madrasada zamonasining iqtidorli olimlaridan mavlono Shamsuddin Muhammad Havofiy yetakchi mudarris bo‘lgan. Mashhur olimlardan Qozizoda Rumiy, Giyosuddin Jamshid Koshoniy hamda Mirzo Ulug‘bekning o‘zi va uning shogirdi Alouddin Ali Qushchilar turli fanlardan dars berganlar. 16- asrning mashhur adibi Zaynuddin Vosifiyning yozishicha, 1420 yilda madrasa ochilgan kuni birinchi darsni Shamsuddin Muhammad Havofiy o‘qigan. Darsda olimlardan to‘qson nafari katnashgan, lekin darsning manisiga Ulug‘bek Mirzo bilan Qozizoda Rumiydan boshqa hech kim tushunmagan. Ayrim ma’lumotlarga karaganda, madrasada ilmi hayat (astronomiya) darsini Qozizoda Rumiy o‘tgan. Hatto forstojik adabiyotining klassiklaridan bi-ri Abdurrahmon Jomiy yoshlik chogida Samarqandga kelib, Qozizoda Rumiydan bir necha marta astronomiya fanidan saboq olganligi ma’lum. Madrasada kamida 15 16 yil tahsil ko‘rib, uning dasturi bo‘yicha asosiy fanlarni to‘la o‘zlashtirgan va imtihonli saboqlarda o‘z bilimini namoyish qila olgan tolibi ilmlarga sanad — shahodatnoma yozib berilgan, Shunday shahodatnomalardan biri Ulug‘bekning Samarqanddagi madrasasida qariyb o‘n olti yil tahsil ko‘rgan balxlik Shamsuddin Muhammad nomiga hijriy 838 (1435) yil rajab oyining o‘rtalarida Qozizoda Rumiy imzosi bilan yozib berilgani ma’lum.


  Samarqanddagi Ulug‘bek madrasasida mudarrislik qilgan olimlarning bir qismi turli fanlardan toliblarga dars berish bilan birga, matematika, geografiya va astronomiya bo‘yicha amaliy masalalar bilan ham shug‘ullandilar. Rasadxona qurilib ishga tushurilgunga kadar osmon yoritqichlarining holatini kuzatish ishlari ma’lum darajada mana shu madrasada va Ulug‘bek tomonidan kurdirilgan Muqatta’ masjidida olib borilgan edi. Ulug‘bek 1424 — 1428 yillarda Samarkandda o‘z atrofida to‘plangan olimlarning bevosita ishtiroki bilan shahar yaqinidagi Obirahmat anhori bo‘yida rasadxona qurdirdi. Doira shaklida bino qilingan bu ulkan imoratning aylanasi 47 m, balandligi 31 m bo‘lgan. Boburning yozishicha, rasadxona uch qavatli bo‘lgan. Binoning sirti koshin va sirli parchinlar bilan koplangan. Binoning ichki kismiga sudsi faxriy (sekstant) ishlangan va yo‘laklar orkali to‘rt qismga ajratilgan. Har bir qism bir necha katta zal va mayda xonalarga bo‘lingan. Tarixiy manbalardan ma’lum bo‘lishicha, bu oliy imorat xonalarining devorlarida osmon gumbazi, samoviy jismlar, ularning joylanishi va o‘zaro munosabati, sayyoralarning orbitalari, sobita (ko‘zg‘almas) yulduzlar, hamda dengiz va okeanlar, tog‘ va dashtlar, iqlim mintaqalariga bo‘lingan yer kurasi va hokazolar tasvirlangan. Xullas, rasadxona ichki devorlarida koinotu yer kurasining umumiy manzarasi tasvirlangan bo‘lib, shu tufayli bu mavzu mahalliy aholi o‘rtasida «Nakshi jahon» deb yuritilgan.


  Rasadxona qurilishida samoviy yoritqichlarni kuzatish va o‘rganish borasida xizmat qiluvchi uning asosiy qismi — sudsi faxriy qurilmasi va uni maxsus o‘lchov asbob-uskunalar bilan jihozlashga alohida e’tibor beriladi. Sekstant G‘iyosuddin Jamshid mutasaddiligida o‘rnatiladi. Samarqand sekstanti o‘sha davrda Sharqda ma’lum bo‘lgan sekstantlarning eng kattasi hisoblangan. Ali Qushchi uning balandligini Istambuldagi mashhur Ayo Sofiya ibodatxonasining balandligiga (qariyb 50 m) kiyos qilgan. Rasadxona Ali ibn Iso Usturlobiy, Abumahmud Xo‘jandiy va usta Ibrohim kabi mohir asbobsoz, misgar hunarmandlarning aqlu idroki va qo‘li bilan yasalgan zot ulusturlab (astrolyabiya), zot ulxalqa, zot ulsuqbatayn (dioptr), zot ashshu’batayn (trekver), shomila kabi zaruriy astronomik o‘lchov asboblari bilan jihozlanadi. Ayni vaqtda Ulug‘bek rasadxona qoshida boy kutubxona ham tashkil etib, unda fanning deyarli hamma sohalariga tegishli qariyb o‘n besh ming jild kitob saqlagan.


  Rasadxona tevaragida olimlar va xizmatchilar uchun katta-kichik hujralar quriladi. Uning etagida esa Ulug‘bek o‘zi uchun Bog‘imaydon va Chinnixona chorbog‘larini barpo etadi.


  Ulug‘bek rasadxonasining qaerda joylashganligi tarixiy manbalarda aniq ko‘rsatilganiga qaramay, afsuski uni uzoq vaqtgacha topib o‘rganilmadi. Rasadxona asrlar davomida qarovsiz qolib, vayronga aylangan, so‘ngra oddiygina tepalik manzarasini olgan edi. Mahalliy aholi o‘rtasida Naqshi jahon nomi bilan mashhur bo‘lgan bu tepalikda qazish ishlari olib borgan arxeolog V. L. Vyatkin 1908 yilda Ulug‘bek rasdxonasining xarobalarini topib, uning sekstanti yer osti qismini kovlab ochadi. Ulug‘bek rasadxonasi Movarounnahrda o‘z zamonasiga nisbatan mukammal astronomik asbob va uskunalar bilan jihozlangan oliy darajadagi ilmgohga aylangan edi. Rasadxonada Ulug‘bek bilan birga mashhur matematik va astronomlardan zamondoshlari o‘rtasida «Aflotuni zamon» faxriy nomini olgan Salohuddin Muso ibn Muhammad Qozizoda Rumiy, G‘iyosuddin Jamshid Qoshoniy, «o‘z davrining Ptolomeyn» komi bilan shuhrat qozongan Alouddin Ali ibn Muhammad Ali Qushchi va ko‘pgina boshqa olimlar ilmiy kuzatish va tadqiqotlar olib boradilar. Xullas, Ulug‘bek Samarqandda butun bir astronomiya maktabini yaratadi.


  Samarqandda Ulug‘bek rahbarligida barpo etilgan bu ilmiy dargoh matematika, ayniqsa astronomiya sohasida ilmiy dunyoda olamshumul ahamiyat kasb etgan natijalarga erishadi. Rasadxonada olib borilgan quzatish va tadqiqotlar tufayli 1018 sobita (qo‘zg‘almas) yulduzlarning o‘rni va holati aniqlanib, ularning astronomik jadvali tuziladi. Markaziy Osiyo, Yakin va O‘rta Sharq mamlakatlari bo‘ylab joylashgan 683 geografik punktlarning Samarqand kengligiga nisbatan koordinatalari belgilab chiqildi. Ulug‘bek maktabining erishgan eng muhim va ajoyib muvaffaqiyatlaridan biri matematika fani sohasida bo‘ldi. Rasadxona olimlari tomonidan uchinchi darajali algebraik tenglama yechilib, bir darajali yoyning sinusi aniqlandi. O‘sha davrda aniq fanlarning rivojlanishi va shu fan sohalariga oid ilmiy asarlarning yozilishi Ulug‘bek maktabi ilmiy faoliyatning asosiy yo‘nalishini belgilab berdi. Rasadxonada olib borilgan tadqiqotlarning natijalari asosida matematika va astronomiyaga oid bir qancha nodir asarlar yaratildi. Garchi bu asarlarning ko‘pi bizgacha yetib kelmagan bo‘lsa ham, saqlanib qolgan qo‘lyozmalar o‘sha davrda Samarqand astronomiya maktabi erishgan yutuqlardan va bu ilmgoh namoyandalari jahon astronomiya fani rivojiga qo‘shgan ulkan hissadan guvohlik beradi.


  Samarqand astronomiya maktabining ko‘zga ko‘ringan namoyandalaridan biri G‘iyosuddin Jamshiddir. U astronomiyaga oid: «Ziji xoqoniy», «Bog‘lar sayri» va «Osmon narvoni», matematikaga bag‘ishlangan: «Xorda va sinuslar haqida risola», «Hisob kaliti» va «Doira haqida risola» kabi asarlarni yozadi. Bu borada Qozizoda Rumiyning «Arifmetikaga oid risola», «Astronomiyaning mohiyatiga izohlar», «Shakllar asosiga sharh» va «Sinus haqida risola» asarlari, ayniqsa diqqatga sazovordir. Ushbu maktabning yana bir iste’dodli namoyandasi Ulug‘bekning shogirdi Ali Qushchi bo‘lib, u astronomiya, arifmetika va algebraga oid oltita risolaning muallifidir. Samarqand astronomiya maktabi namoyandalarining asoslari va matematik jadvallariga o‘sha davr olimlaridan Qozizoda Rumiyning nabirasi Miram Chalabiy va Abul Ali Birjandiylar tomonidan yozilgan sharhiy asarlar muhim ilmiy ahamiyatga egadir. Xullas, Ulug‘bekning astronomiya maktabi faoliyatiga, xususan uning astronomiya fanidagi nazariy qarashlariga baho berilganida shuni aytish kerakki, 15- asrda samarqandlik astronomlar o‘z asarlarida Ptolomey sistemasi asosida dunyoning markazi Yer (geotsentrizm) deb ko‘rsatsalarda, ammo Yerning yumaloqligi va Mirzo Ulug‘bek. Akmal Ikromjonov chizgan surat. 1994.uning quyosh astrofida aylanish (geliotsentrizm)ligi ular uchun yot bo‘lmagan.


  15- asrda aniq fanlarning, xususan astronomiyaning ravnaqi va Samarqand astronomlari qozongan olamshumul muvaffaqiyatlarda, ayniqsa Ulug‘bekning roli va hissasi buyukdir. Ilm-fanga bo‘lgan cheksiz hurmat, zo‘r qobiliyat va ilmning zahmatli yo‘llarini bosib o‘tishi tufayligina u Samarqand astronomiya maktabining asoschisi va rahbari sifatida ulkan muvaffaqiyatlarga erishdi. O‘z ustida muntazam ishlash va bilimlarini tinmay chukurlashtirish natijasida Ulug‘bek o‘zining ko‘pgina zamondoshlaridan o‘zib ham ketdi.


  Samarqand rasadxonasida olib borilgan ko‘p yillik tadqiqotlarning samarasi, Sharq klassik astronomiyasining nazariy va amaliy masalalarini o‘zida mujassamlantirgan va uni yangi dalil isbotlar bilan boyitgan shoh asar Ulug‘bekning «Ziji jadidi Ko‘ragoniy» («Ko‘ragoniyning yangi astronomik jadvali») nomli kitobidir. Bu asar 1437 yilda yozib tugallangan bo‘lsa ham unga muallif umrining oxiriga qadar bajarilgan ilmiy tadqiqot natijalari asosida tuzatishlar va qo‘shimchalar kiritib boradi.


  «Ziji jadidi Ko‘ragoniy» asosan ikki qismdan: keng muqaddima va 1018 sobita yulduzlarning o‘rni va holati aniqlab berilgan jadvallardan iborat. Asarning bosh muqaddima qismi astronomiyaning nazariy masalalari, Sharq xalqlaridagi yil hisobi usullari, astronomiyaning amaliyoti, sayyoralar nazariyasi hamda astronomiya va astrologiya masalalariga bag‘ishlangandir.


  «Ziji jadidi Ko‘ragoniy»ning ikkinchi qismi. astronomiya va trigonometriyaning amaliy masalalariga mansub. Asarning bu qismi uchinchi darajali algebraik tenglama yangi original uslub bilan muvaffaqiyatli ravishda hal qilinib, natijada aniqligi milliarddan bir bo‘lgan to‘qqiz xonali trigometrik jadval tuzilgan. Shuni qayd qilish joizki, Ulug‘bekning astronomik jadvali o‘sha zamondagi shunga o‘xshash jadvallar orasida beqiyos darajada aniq bo‘lgan. Masalan, falak al-burj tekisligining xatti istivoga og‘maligi Ulug‘bek jadvalida 23 daraja 30 daqiqa 17 soniyaga teng bo‘lib, hozirgi hisob bo‘yicha u 23 daraja 30 daqiqa va qirq to‘qqiz soniyani tashkil etadi. Bu ikki raqamlar o‘rtasidagi tafovut hammasi bo‘lib, minus 32 soniyaga teng xolos. Shuningdek, Ulug‘bekning yil hisobini hozirgi aniq hisob-kitoblarga solishtirgudek bo‘lsak, u bor yo‘g‘i bir minutu ikki soniyaga farq qiladi. Bular 15- asr uchun g‘oyat yuksak aniqlik bo‘lib, hozirgi zamon o‘lchovlariga juda yaqindir.


  «Ziji jadidi Ko‘ragoniy» dan tashqari Ulug‘bek «Tarixi arba’ ulus» («To‘rt ulus tarixi») nomli tarixiy asar hamda musiqa ilmiga bag‘ishlangan beshta risola ham yozgan. Uning «Tarixi arba’ ulus» asari turkiylarning ajdod va avlodlari, mo‘g‘ul qabilalari hamda Chingizxon vafotidan keyin tashkil topgan Ulug‘ yurt, Jo‘chi, Chig‘atoy va Elxoniylar ulusining qisqacha tarixiga bag‘ishlangan. «Risola dar ilmi musiqa» («Musiqa ilmi haqida risola») asari musiqa tarixiga bag‘ishla-nib, unda «o‘n ikki maqom bayoni»ga doir mahsus bobi ham bo‘lgan. Ulug‘bekning ilmiy faoliyatiga va qoldirgan boy ilmiy merosiga baho berilganda uning zamondosh hamkasbi G‘iyosuddin Jamshid ta’riflagandek, u Qur’on, xadis, arab tili va gramatikasi, fiqh, mantiq, adabiyot, musiqa, riyoziyot va falakiyot ilmlarini chuqur bilgan qomusiy olim bo‘lgan. Uning ilm-fan taraqqiyotidagi salmoqli o‘rni mashhur zamondosh olimlar G‘iyosuddin Jamshid, Miram Chalabiy, Davlatshoh Samarqandiylar tarifidan e’tirof qilingan.


  O‘zbek mumtoz adabiyotining asoschisi Mir Alisher Navoiy ham Ulug‘bekka yuksak baho beradi. Olam oxirigacha Ulug‘bekning ilmiy merosi yuksak baholanishini qayd etib, quyidagi misralarni yozib qoldiradi:


  Temurxon naschidin Sulton Ulug‘bek, Ki olam ko‘rmadi sulton aningdek, Aning abnoi jinsi bo‘ldi barbod, Ki davr ahli biridin aylamas yod, Vale ul ilm sori topti chun dast, Ko‘zi olinda bo‘ldi osmon iasp Rasadkim bog‘lamish zebi jaxondur, Jahon ichra yana bir osmondur. Bilib bu nav’ ilmi asmoniy Ki andin yozdi «Ziji Ko‘ragoniy Kiyomatga deganda ahdi ayem Yozarlar aning ahkomidin axkom


  15- asrda Movarounnahr va Xurosonda tarix fani ham keng rivoj topdi. Hofizi Abro‘, Abdurazzoq Samarqandiy, Mirxond, Xondamir, Isfizoriy, Davlatshoh va boshqa ko‘pgina tarixchilar Temuriylar davlatining ikki poytaxti Samarqand va Hirotda yashab ijod qildilar. Ularning asarlari Temuriylar davlatining tarixiga doir juda qimmatli va nodir manbadir.


  «Zubdai tavorix» muallifi Hofizi Abro‘, «Matlai sa’dayi va majmai bahrayn»ni yozgan Abdurazzoq Samarqandiy o‘z asarlarida Temur va Temuriylar hukmronlik qilgan davr voqealarini yoritdilar. Mirhond «Ravzat ussafo» va Xondamir «Habib ussiyar» kitoblarini yozib, o‘z asarlarining bir qismini Sulton Husayn hukmronlik qilgan davr voqealari bayoniga bag‘ishladilar. O‘sha davr tarixnavislaridan Muinuddin Isfizoriy esa Hirot tarixini yozdi.


  15- asrda Movarounnahrning poytaxti Samarqandda ilmiy tadqiqotlar olib borgan mashhur olimlarning ijodiy faoliyati, astronomiya va matematika fanlari sohasida kilgan kashfiyotlari, yaratgan nodir asarlari bilan ilm-fan tarakkiyotiga qo‘shgan hissalarining salmog‘iga qarab fikr yuritilsa, Ulug‘bekning astronomiya maktabini o‘z davrining akademiyasi deyish mumkin.


  Ulug‘bek tevaragiga uyushgan 100 dan ortiq olimni o‘z bag‘rida yetishtirgan, nomi jahonga mashhur Samarqand rasadxonasi shu vazifani o‘tagan. «Samarqand akademiyasi» dastavval bundan 225 yil muqaddam mashhur frantsuz faylasufi, yozuvchi va tarixchi olimi Volter (1694 — 1778) tomonidan e’tirof etilgan. Volter bu haqda: «Ulug‘bek Samarqandda bo‘lib akademiyaga asos soldi, Yer kurasini o‘lchashga buyurdi va astronomiya jadvallarini tuzishda ishtirok etdi», deb yozgan edi. Darhaqiqat, «Samarqand akademiyasi» 1010 yili Xorazmning qadimiy poytaxti Gurganchda tashkil etilgan o‘ziga xos akademiya — «Donishmandlar uyi» («Ma’mun akademiyasi»)dan keyingi ikkinchi «Dor ulilm» edi. Bu Dor ulilmning poydevori bo‘lgan Ulug‘bekning astronomiya maktabi O‘rta asrlar musulmon Sharqi astronomiyasining rivojiga katta ta’sir ko‘rsatdi.


  



  



  ME’MORCHILIK


  



  15- asrda Samarqand va Hirotda me’morchilik, naqqoshlik, tasviriy san’at va adabiyot nihoyat darajada taraqqiy etadi. Bu ikki poytaxt shaharlarida ko‘plab hashamatli jamoat binolari qad ko‘taradi. Temuriy hukmdorlar orasida ayniqsa, Ulug‘bek bobosi Temur kabi mamlakatda qurilish ishlariga katta ahamiyat beradi. U hukmdorlik qilgan davrda bir qancha masjid, madrasa, honaqoh, hammom, sardoba va karvonsaroylar quriladi. Mozorot va ziyoratgohlar obod etiladi. Avvalo u Temur davrida qurib bitkazilmagan talaygina binolarni itmomiga yetkazadi. Go‘ri Amirning kirish peshtoqi, Shohizinda ansamblidagi ba’zi maqbaralar, Shahrisabzdagi Ko‘kgumbaz masjidi, Yassidagi Ahmad Yassaviy qabri ustiga qurilgan binolar shular jumlasidandir.


  Ulug‘bek, ayniqsa Samarqandni obod qilishga alohida e’tibor beradi. Uning davrida Samarqand shahrining Registon maydoni shakllandi. U qaytadan rejalashtirilib, maydonga Ulug‘bek madrasasidan tashqari peshtoqli va ulkan gumbazli xonaqoh, karvonsaroy, o‘ymakor yog‘ochlardan ishlangan masjidi Muqatta’ bino qilindi. Ikki yuz o‘n gumbazli Ko‘kaldosh jome masjidi qad ko‘tardi. Bu oliy imoratlardan faqat Ulug‘bek madrasasigina bizning davrimizgacha saqlangan. Madrasa me’morlik jihatidan musulmon Sharqida shu turdagi binolarning klassik namunasi hisoblanadi. U ikki qavatli, hujralarining old tomonlari to‘rt qirrali ayvon. Burchaklarida darsxonalar, g‘arbiy tomonida esa masjid joylashgan. Imorat peshtoqi sharq tomonga, Registon maydoniga qaragan. Madrasa peshtoqi, to‘rt burchagidagi minoralari va devorlari naqshinkor parchin va koshinlar bilan qoplangan, beqiyos me’moriy ko‘rinishga ega.


  Ulug‘bek davrida yana bir yirik me’moriy majmua — Shohizinda ansambli kompozitsiyasi jihatidan to‘la qurib bitkazildi. Uning markaziy qismdagi naqshinokr obidalar orasida ayniqsa, Qozizoda Rumiy maqbarasi me’moriy jihatdan eng ajoyibi hisoblanadi. U peshtoqli, ulkan gumbazli ziyoratxonadan iborat bo‘lib, koshinkor va beqiyos jilvali rango-rang parchinlar bilan naqshlangan.


  Ulug‘bek tomonidan kurdirilgan me’moriy binolar ichida tarhi, matematik yechimlari, naqsh va bezaklari jihatidan eng nodir inshootlardan hisoblangan Samarqand rasadxonasi alohida o‘ringa ega. Chunki u Sharqning ko‘p asrli ilmu ma’rifat va madaniyati tarixida shuhrat topgan rasadxonalar orasida Movarounnahrda qad ko‘targan yakka-yu yagonadir. Sharq mamlakatlarida ilmu ma’rifatni, xususan astronomiya va matematika fanlarining rivoji yo‘lida rasadxonaning qo‘shgan hissasi nihoyatda buyukdir.


  Jamoat binolari qurilishi me’morchiligida Registon maydonida bino qilingan Mirzoyi hammomi va karvonsaroyi, «Bog‘i maydon»da qad ko‘targan «Chilsutun» («Qirk ustun») va «Chinnixona» saroylari, ayniqsa, dikkatga sazovor. Tillakori madrasasi o‘rnida bo‘lgan Mirzoyi karvonsaroyida ko‘pincha xorijiy mamlakatlardan kelgan savdogarlar qo‘nishgan. Boburning ta’riflashicha, «Chilsutun» va «Chinnixona» saroylari nihoyatda muhtasham va ko‘rkam bo‘lgan. «Chilsutun» toshlardan farsh qilingan baland tagkursi ustiga ikki qavatli qilib qurilgan, uning burchaklarida ichki aylanma zinapoyali minoralari bo‘lgan. Zinapoyalar orqali saroyning yuqori qavatiga chiqilgan. Ikkinchi qavatning markazida chordara uslubida qurilgan xonaning to‘rt tarafi o‘ymakor tosh ustunli ayvon bo‘lgan. Chordara uslubida bino qilingan Chinnixona saroyining devorlari, xususan ularning izora (panel) qismlari xitoydan keltirilgan rangdor va naqshli chinnilar bilan qoplangan, shu sababli bu oliy imorat shu nom bilan shuhrat topgan.


  15- asrning ikkinchi yarmida Movarounnahr va uning poytaxti Samarqandda hashamatli binolar qurish birmuncha cheklandi. Bu davrda ikki qavatli Xo‘ja Ahror madrasasi (1456), Ishratxona (1464) va Oqsaroy (1470-yillar)


  maqbaralari kabi imoratlar qad ko‘tardi. 14— 15- asr me’morchiligida imoratlarni o‘ziga xos yangi ma’lum maqsadga qaratilgan yechimlar asosida qurish bilan birga, ularni bezashda ham yangi usullar qo‘llaniladi. Binolarning peshtoqlari va xonalarning ichki devorlari qabartma rango-rang parchinlar, oq yoki zangori rang ustiga zarhal berilgan islimiy naqshlar, ba’zan esa epigrafik yozuv-lar bilan pardozlanadi.


  Bu davr me’morchiligi va amaliy sant’atida asriy an’analar yanada takomillashtirilib, yuqori darajali ma’naviyatni anglatuv chi o‘ziga xos uslub yaratiladi. Bu uslubda bino kilingan imoratlar o‘zining uyg‘unligi, ritmi, qismlarining mutanosibligi, rang-barangligi va tantanali manzara kashf ettiruvchi vositalari bilan ajralib turadi. Darhaqiqat, o‘zining mukammalligi, yetuk shakli nafisligi va go‘zal naqshlari bilan kishini mahliyo etuvchi 14 — 15- asrlar qurilish san’atining ajoyib durdonalari minglab kishilar mehnatining mahsulidir. Ularda xalq ichidan yetishib chiqqan mohir me’mor, naqqosh va bannolarning aql-idroki, mahorati va qurilish sohasidagi ko‘p asrli tajribasi o‘z ifodasini topgan. Bu me’moriy obidalarning muhandisu tarrohlari go‘zallikning ob’ektiv qonunlarini chuqur bilganlar, o‘z ijodlarida davrning g‘oyasi va ruhini bera olganlar. Ularning me’moriy usuli, naqshi, o‘ziga xos xislat va fazilatlari beqiyos va takrorlanmasdir.


  15- asrning 2- yarmida Movarounnahrning manaviy hayotida sufiylik tariqatining ta’ siri kuchayib, dunyoviy ilmlarga deyarli ahamiyat berilmay, Samarqand rasadxonasidek «Dor ulilm» qarovsiz qolgan bir paytda Xuroson shaharlari, xususan uning poytaxti Hirot obodonlashib, u ilm-fan, adabiyot va san’atning markaziga aylandi. Hirotda, ayniqsa, Sulton Husayn Boyqaro (1469— 1506) hukmronlik qilgan davrda bir qancha oliy imorat va inshootlar qad ko‘taradi. Hirotning obodonlashishi va unda amalga oshirilgan qurilishlarning askariyati o‘sha vaqtlarda Sulton Husayn devonida bosh vazirlik lavozimida bo‘lgan va nihoyatda davlatmand Mir Alisher Navoiyning nomi bilan ham bevosita bog‘liqdir Navoiyga zamondosh muarrixlarning shahodat berishicha, Xurosonda, xususan Hirot va uning buluklarida Navoiy tashabbusi bilan uch yuzdan ortiq jamoat binolari: masjid, madrasa, maqbara, xonaqoh, hammom, shifoxona, saroy, istirohat bog‘lari, rabot va karvonsaroylar hamda sug‘orish inshootlaridan ariq (kanal), hovuz, ko‘prik, koriz, bandlar (suv omborlari) qurilgan. Qurilishlarning ko‘pi Navoiyning bevosita homiyligi bilan yoki uning mablag‘iga amalga oshirilgan. Mirzo Muhammad Haydarning «Tarixi Rashidi» risolasida qayd etilishicha, Alisher Navoiyning har yilgi daromadi o‘n sakkiz ming «shohruhiy» dinorga teng bo‘lgan. Bu mablag‘ning deyarli hammasini u xayrli ishlarga, jumladan jamoat qurilishlariga sarf qilgan. 15-asr muarrixi Xondamirning yozishicha, Alisher Navoiy o‘z mablag‘iga 52 rabot, 19 hovuz, 16 ko‘prik, 9 hammom va bir qancha masjid, madrasa, xonaqoh va shifixonalar kabi hayrli imorat va inshootlar qurdirgan. Astrobod shahrida qurilgan Mir saroyi va Jome masjidi, shuningdek Marv shahrida bino qilingan Xusraviya madrasasi shular jumlasidan dir. Shu bilan birga Navoiy jangu jadallar va zilzilalar oqibatida vayron bo‘lgan ko‘pgina jamoat binolarini qayta tiklashdek sermashaqqat ishlarni ham amalga oshiradi. U Hirot va boshqa shahar-qishloqlarda 12 ta masjidni qayta tuzattiradi, jumladan 13- asrda Hirotda bino qilingan Jome masjidi, 1405— 1418 yillarida Mashhadda qurilgan Gavharshod masjidi, 11-asr boshida Gurgon yaqinida o‘rnatilgan Qobus minorasi, 11-asrda Marv va Hirot oralig‘ida qurilgan Arslonjoziba raboti va ko‘pgina boshqa imoratu inshootlar ta’mir etiladi. Binolar majmuotining‘ eng ko‘rkami va yirigi Navoiy tomonidan Hirot yakinida bunyod etiladi. Navoiy vazirlik lavozimidan iste’fo bergach, Husayn Boyqaro unga Injil anhori bo‘yidan yer va suv ajratib beradi. Bu yerda Navoiy hovli joy, bog‘cha va katta kutubxona bunyod etadi, ayni paytda bir qancha xayrli qurilishlarni ham boshlab yuboradi. Qurilishning bosh tarhi Navoiy tomonidan taklif etiladi. Binokorlik ishlari Hirotning mohir me’mor, muhandis, binokor va naqqoshlari tomonidan bajariladi. Injil bo‘yida nihoyatda naqshinkor «Ixlosiya» madrasasi, uning qarshisida ko‘rkam «Xalosiya» xonaqohi qad ko‘taradi. «Qudsiya» jome masjidining g‘arbida «Shifoiya» davolash uyi, uning qarshisida esa «Safoiya» hammomi, ular qoshida tosh hovuz ham quriladi. Madrasa va xonaqohlarda bir necha ming kishi istiqomat qilib fan, adabiyot va san’at bilan mashg‘ul bo‘lgan. Xondamirning yozishicha, «Xalosiya» xonaqohida har kuni zaifa va miskinlarni ziyofat qilib, laziz taomlar bilan to‘ydirishgan.


  Yangitdan quriladigan har bir bino yoki ta’mir etiladigan har bir yodgorlikka mukammal me’moriy zeb berish uchun Navoiy qurilishga hamma vaqt ko‘plab turli kasbdagi binokor ustalarni: mohir muhandisu me’morlar, koshintaroshu toshtaroshlar, o‘ymakor naqqoshlaru muzahhiblar (zarhal tortuvchi) hamda parchinpazlarni jalb qilar edi. Xondamirning «Xulosat ulaxbor» nomli asarida yozishicha, 1498 yilda Hirot Jome masjidini ta’mir etib tiklashda qariyb yuzta hunarmand ustalar qatnashgan. Ta’mirlash ishlari boshidan oxirigacha bevosita Navoiy boshchiligida amalga oshirilgan. «Ko‘p kunlar u etagini beliga qistirib, yollangan ishchilar singari ustalarga g‘isht uzatardi va boshqa ishlar qilardi. Tez-tez me’mor, usta va kosiblarga qimmatbaho sarupolar kiydirardi va ko‘p navozish ko‘rsatar va boshqa in’omlar bilan xushdilu hursand qilardi. Shunday qilib, uch to‘rt yillik ish olti oy muddat ichida tamomlandi». Navoiy tomonidan ta’mir ettirilgan Hirot Jome masjidi hovlisining uzunligi 114 metr, eni 84 metr bo‘lib, oltita darvozasi bo‘lgan. Jome masjidi hozir ham Hirotning eng go‘zal obidalaridan biri.


  Movarounnahr va Xurosonning 15- asr me’morchiligi to‘g‘risida so‘z yuritilar ekan, shuni ta’kidlash joizki, unda hozirgi zamon shaharsozligida infrastruktura deb ataladigan uyg‘unlikka erishishga harakat qilingan. Masalan, 15-asrning 80-yillarida Hirot yaqinida Injil anhori bo‘yida qurib bitkazilgan ko‘rkam imoratlar majmuasida uy-joylardan tashqari, madrasa, xonaqoh, shifoxona, hammom, hovuzlar, savdo rastalari bo‘lgan. Dam olish hiyobonlari, bog‘-rog‘lar esa xushhavo joylarda barpo qilinib, ularga shahar me’morchiligining tarkibiy qismi sifatida karalgan. Bu davrda jamoat binolarini ismi jismiga monand, ma’nodor, hamda jarangdor nomlar bilan atashga ham katta ahamiyat berilgan. Shuningdek bunday nomlar zaruriyatga qarab, abjad hisobida kurilish yili tarixini ham ifodalashi lozim bo‘lgan. Ixlosiya, Xalosiya, Shifoiya, Safoiya, Unsiya, Hudsiya, Nizomiya, Xusraviya va Fanoiya shular jumlasidandir. Masalan, Ixlosiya madrasasining nomi Navoiyning maktabdosh do‘sti Sulton Husayn Boyqaroga bo‘lgan ixlosini, minnatdorchiligini bildirsa, Xalosiya — ozodlik, Shifoiya — sog‘liq, shifo; Safoiya — poklik, soflik ma’nosini anglatgan. Xusraviya madrasasining nomi esa binoning birinchi g‘ishtini qo‘ygan shahzoda Muhammad Sulton nomini hamda uning qurilish yilini ifodalagan.


  Movarounnahr va Xurosonning 15- asr me’morchiligida o‘zining kompleksligiga va bajargan vazifasi jihatidan jamoat binolari orasida shifoxona va hammomlar alohida o‘rin tutadi. Bunday binolar O‘rta va Yaqin Sharqda 8—9- asrlardayoq qad ko‘tarib, 15- asrda Samarqand, Buxoro, Gurganch, Marv, Hirot, G‘azna, Ray, Xamadon va Isfixon kabi Sharqning nufuzli shaharlarida keng tarqalgan edi.


  15- asrda me’morchilikning bu sohasida ilk o‘rta asrlar an’analari yanada rivojlantirildi. Hirot shahrida shunday shifoxonalardan biri Sulton Abusaidning (1439—1469) katta xotini Milkat og‘o tomonidan qurdiriladi. Unga Hirotning yetuk tabiblaridan Mavlono Darvishali mutasaddi qilib tayinlanib, barcha muolaja ishlari unga topshirilgan edi. Bunday jamoat shifoxonasi «Dor ushshifo» (Davolash uyi) nomi bilan yuritilib, ularga zamonasining bilimdon tabiblari bemorlarni davolaganlar. Dor ushshifoda maxsus dorixonalar bo‘lib, ularda doripazlar bemorlar uchun dori-darmonlar tayyorlab berganlar.


  Xondamirning ta’riflashicha, Injil sohilida qurdirilgan «Shifoiya» shifoxonasi «Ixlosiya» madrasasining ro‘parasida joylashgan bo‘lib, gumbazi naqshinkor moviy koshinlar bilan qoplangan. Devorlari qizil g‘ishtdan terilgan. Hovlisida sarhovuz bo‘lib, sahnidan mayin tog‘ shabadasi mutassil esib turgan. «Shifoiya» shifoxonali tabobat ilmgohi tarzida bo‘lib, unda tabib va hakimlar bemorlarni davolashdan tashqari tabobat ilmi bilan ham shug‘ullanganlar.


  Alisher Navoiyning inoyati bilan o‘sha davrda yetishib chiqqan G‘iyosuddin Muhammad, Nizomuddin Abdulxay, Darvishali, Muhammad Yusuf, Abdulxay Tuniy, Muhammad Mu’in, Xutbuddin Odam kabi mashhur tabiblar «Shifoiya» da uzoq vaqt faoliyat ko‘rsatganlar.


  Bu davrda Hirot Dor ush-shifosi, ayniqsa, kahhollari (ko‘z kasalliklari tabiblari) g‘oyat shuhrat topadi. Bir safar hatto Xo‘ja Ahrorning Navoiyga yozgan maxsus maktubi bilan Mavlono Fazlulloh davolanish uchun Samarqanddan Hirotga yuboriladi. Xo‘ja Ahror kasal bo‘lganida esa Navoiy farmoniga binoan Nizomuddin Abdulxay tabib Samarqandga keladi. Shubhasiz, Hirotning 15-asr tabib va hakimlari tabobat sohasida ko‘plab ilmiy kitob va risolalar yozganlar. Navoiyning tabobat ilmiga rahnamoligi tufayli Hirotda Dor ush-shifo ochiladi. Unda mashhur tabiblar faoliyat ko‘rsatib, tib ilmi rivojiga o‘z hissalarini qo‘shadilar. E’tiborli tomoni shuki, shifoxonada davolash va davolanish uchun barcha sharoitlar mavjud bo‘lib, bemorlarga dori-darmonlar, kundalik nonushta va tushlik ovqatlar muhayyo etilgandi. Navoiyning vafotigacha uning tarbiyasida 12 mingga yaqin madrasa tolibi, shoir, olim, muzahhib, musavvir va zargarlar, duradgor va binokor ustalar kamol topadilar.


  Xalq salomatligi yo‘lida qayg‘urgan Navoiy Hirot va uning atrofida, Shifoiya, Ziyoratgoh, Darai Zang, Tuvurchi, Childuxtaron, Tarnob, Panjdeh, Fayzobod, Sa’dobod kabi bir qancha hammom ham kurdiradi.


  Navoiyning rejasi va tarhi bilan bino qilingan yirik me’moriy mukammal majmuotlar, uning tashabbusi bilan qurilgan katta-kichik inshootlar ulug‘ shoirning me’morchilik san’ati bobida ham boy bilimga ega bo‘lganligidan guvohlik beradi. Me’moriy jihatdan bekamu ko‘st qurilgan har bir binoni Navoiy oddiygina boshpana emas, balki o‘zining jozibasi bilan kishilarga orom va estetik zavq beruvchi san’at asari deb hisoblagan. O‘zining bunday fikrini u:


  Tarix kilsa muhandisi mohir. Har zamon o‘zga shakl etar zohir. Har kishi g‘olib o‘lsa savdosi. Daf’i savdo qilur tamoshasi.


  misralarida ifodalagan. Navoiyning me’morchilik va san’at sohasida yetarli bilimga va yuksak badiiy tasavvurga ega5ekani, san’atga bo‘lgan ixlosu e’tiqodi, shavku zavqi tufayli u asarlarida yaratgan qahramonlarini ko‘pincha mohir musavvir, usta binokor, qo‘li gul naqqosh, zukko me’mor qiyofasida tasvirlaydi. Navoiy Sharq me’morchiligi va musavvirligi an’analari tarixining zo‘r bilimdoni ekanini nafakat o‘zi yaratgan obrazlar misolida, balki hayotiy faoliyatida ham chukur namoyish eta oldi.


  15- asrning madaniy hayotida istirohat bog‘lari tashkil etish san’ati ham diqqatga sazovordir Samarqand. Buxoro, Marv, Hirot kabi yirik shaharlar atrofida go‘zal oromgohlar barpo etiladi. Bu davrda ham sayrgoh bog‘lar asriy an’analarga asosan ikki xil usulda: chorbog‘ va qo‘riqxona tarzida tashkil etiladi. Chorbog‘lar tarhi mutanosiblik (simmetriya) asosida to‘g‘ri geometrik shakllardan tuzilgan tartibli gulzor va mevazorlardan iborat bo‘lib, qo‘riqxonalar tabiatning xushmanzara bag‘rida barpo etilgan.


  Istirohat bog‘lari gulzorlar bilan o‘ralgan baland saroy va naqshinkor shiyponlar, ularga eltuvchi sersoya so‘lim xiyobonlar, zilol suvli ariqlar, markazida girdi va ichi toshtaxtalar bilan farsh etilgan hamda atrofiga g‘ujum va majnuntollar o‘tqazilgan to‘rt yoki sakkiz burchakli hovuzlardan iborat bo‘lgan. Bunday istirohat bog‘larini o‘z ko‘zi bilan ko‘rgan Xondamir «bu sharofatli joy nafis bezaklar va g‘aroyib ixtirolar bilan orasta qilingandir», deb ta’riflagan. Shubhasiz, bunday ta’rif Hirotning eng yirik istirohat bog‘i «Bog‘i Jahonaro» manzarasida o‘z ifodasini topgan edi. Bog‘i Jahonaroning umumiy maydoni qariyb bir kvadrat kilometrga teng bo‘lib, bog‘da oldi gulzor, atrofi mevali va manzarali daraxtlar bilan o‘ralgan baland saroydan tashqari Chorbog‘ va Chorchaman hamda hiyobon ko‘rinishida tashqil etilgan to‘rtta bog‘, ular o‘rtasidagi keng hovuzning to‘rt tomoniga qurilgan to‘rtta naqshinkor shiypon va kamonda nishonga o‘q uzib mashq va musobaqa qilishga mo‘ljallangan maxsus binot— sadoqxona (tir) joylashgan edi.


  



  



  KITOB SAN’ATI


  



  15- asrda Hirotda me’morchilik bilan bir qatorda kitobat san’ati, ya’ni qo‘lyozma asarlarni ko‘chirib yozish va u bilan bog‘liq bo‘lgan xattotlik, musavvirlik, lavvohlik (lavha chizish) va sahhoflik (muqavasozlik) san’ati ham yuksak darajada edi. Kitobat san’atning ma’lum bir sohasiga aylanib, nafis kitob bu san’atning nodir va bebaho asari hisoblanardi. Bu davr nafis kitob va hattotlik san’ati taraqqiyotida yangi bir bosqich bo‘lib, shu sohaning mohir san’atkorlarini yaratdi. Bosmaxona va kitob nashr etish hali vujudga kelmagan o‘sha zamonda kitob yaratish va uning nushalarini qo‘lyozma shaklida ko‘paytirish ko‘p mehnat va malaka talab qilgan. Ayniqsa nafis kitob yaratish o‘ta murakkab va juda mashaqqatli bir jarayon bo‘lib, u qog‘ozrez (qog‘oz tayyorlovchi), xattot, musavvir, lavvoh, sahhof (sahifalovchi-muqovachi) kabi bir necha xil mutaxassislarning mehnati va malakasi bilan bog‘liq edi. Har bir kitob qog‘ozidan tortib muqovasigacha, siyohidan to bo‘yoqlariyu zarhaligacha ma’lum usul, reja va qoida asosida tayyorlanar edi, hatto kitobdan xushbo‘y hid anqib turishi uchun ba’zan siyohga gulob yoki anbar qo‘shilardi. Hattotlik maxsus kasb, o‘ta nozik va o‘ziga xos san’at hisoblanardi. Yetuk xattot bo‘lib tanilish uchun uzok vaqt sabr-matonat va ishtiyoq bilan mashq qilish, zahmat chekish lozim edi. Xattot mukammal savodli, badiiy didi baland, ijodkor kishi bo‘lishi lozim bo‘lgan. Har bir xattotning o‘z uslubi bo‘lib, ular ustozdan shogirdga o‘tar, an’analar davom ettirilar va takomillashtirilib boriladi.


  Bir necha kasb-hunar sohibining uzok va mashaqkatli mehnati bilan bunyodga kelgan nafis kitob juda oz nushada bo‘lib, u nihoyatda kimmat bo‘lar edi. Bunday kitoblar ko‘pincha podshoh, ruhoniy, amir va davlatmand amaldor kishilarning buyurtmasi bilan ishlanar va maxsus kitobxonalarda, hatto xazinalarda qimmatbaho mulk sifatida saqlanar edi. Nafis kitob va xattotlik san’ati 14—15- asrlarda yangi taraqqiyot bosqichiga ko‘tarildi. Mashhur xattot Mirali Tabriziy (1330— 1404) nasta’liq deb nomlangan yangi uslubdagi xatni yaratdi. Bu uslub xatti kufiy, xatti shikasta, nasx va boshqa uslubdagi dastxatlar o‘rnini egalladi. Nasta’liq uslubi ayniqsa Sultonali Mashhadiy boshliq Hirot xattotlari faoliyati bilan keng tarqaladi va o‘z takomilining yuksak bosqichiga ko‘tariladi. «Xatti Hirotiy» deb shuhrat topgan bu uslub bir qancha Sharq o‘lkalarida asrlar davomida yetakchi uslub bo‘lib qoladi.


  15—16- asrlarda bir qancha iste’dodli xattot, musavvir, lavvoh va sahhoflar yetishdi. Abdurahmon Xorazmiy, Sultonali Mashhadiy, Sultonali Xandon, Mirali Qilqalam, Halvoiy, Rafiqiy va boshqalar shular jumlasidandir. Hirot xattotlariga ustozlik qilib, kitobot san’ati ravnaqiga ulkan hissasini qo‘shgan xushnavis xattotlardan biri Sultonali Mashhadiy (1432—1520) edi. U Nizomiy, Attor, Hofiz, Sa’diy, Xusrav Dehlaviy, Jomiy, Navoiy, Husayniy (Husayn Boyqaro) va boshqa mualliflarning asarlarini ko‘chiradi. Sultonali tomonidan ko‘chirilgan 50 dan ziyod kitob va ko‘pgina qit’alar bizning davrimizgacha yetib kelgan. Sultonali o‘ymakorlik san’atida ham mohir bo‘lgan. U Husayn Boyqaroning «Bog‘i jahonoro» bog‘idagi saroy va boshqa binolarning devorlariga o‘yib bitiklar yozgan. Husayn Boyqaro qabr toshidagi lavha ham Sultonali tomonidan o‘yib bitilgan. Xattotlik san’ati turlari haqida mahsus risola ham yozgan. Kitobat san’atida Hirot xattotlari orasida xushnavislikda peshqadamligi, yaratgan ko‘pgina nafis kitoblari va yetishtirgan shogirdlari tufayli Sultonali Mashhadiy «Qiblat ul-kuttob» («Qotiblar qiblasi») va «Sulton ulxattotin» («Xattotlar sultoni») nomlari bilan shuhrat topadi.


  Bu davrda Temuriy hukmdorlar devonxonalari qoshida, xususan Samarqand va Xirotda mahsus saroy qutubxonalari tashkil etilgandi. Bunday kutubxonalar o‘rta asrning o‘ziga xos hunarmandchilik korxonasi bo‘lib, ularda qo‘lyozma asarlarni to‘plash va saqlash bilan birga, ulardan nusxalar ko‘chirish, turli manzarali rango rang tasvir va naqshinkor lavhalar bilan sahifalarni bezash hamda mukovalash kabi kitobsozlik bilan bog‘liq bo‘lgan bir qancha amaliy ishlar bajarilgan. Bunday saroy kutubxonalarining boshliqlari kutubxona dorug‘asi yoki kitobdor atalib, uning ko‘l ostida ko‘plab xushnavis xattot, qo‘li gul naqqoshu musavvirlar, mohir lavvohu sahhoblar kitob yaratishga oid turli buyurtmalarni


  bajarganlar. Masalan, 15asrning 1-yarmida Hirotda Ulug‘bekning ukasi Boysunqur kutubxonasida qirqta xattot va bir qancha naqqosh qo‘lyozma asarlardan nusxalar ko‘chirish va ularni bezash bilan band bo‘lgan. 1424— 29- yillarda shu kutubxona boshlig‘i Ja’far Boysunquriy tomonidan Abulqosim Firdavsiyning mashhur «Shohnoma» poemasi ko‘chirtirilib, u 20 ta turli mazmundagi rangdor miniatyuralar bilan bezatilgan.


  15-asrning 2-yarmida Hirotda kitobat san’ati yanada rivoj topadi. Husayn Boyqaro va Alisher Navoiy saroy kutubxonasini nodir asarlar bilan boyitishga g‘oyat g‘amxo‘rlik qiladilar. Navoiyning ukasi Darveshali devonxona kutubxonasining dorug‘asi etib tayinlanadi. U kutubxonaga Hirotning ko‘plab xushnavis kotibi-xattotlarini va mohir naqqoshu musavvirlarini to‘playdi. Hirotning mashhur xattotlaridan Sultonali Mashhadiy va Rafiqiy (Mirali kotib)lar Sulton Husayn va Alisher Navoiy buyurtmalari bilan ko‘plab kitoblarni ko‘chirib, nushalarini ko‘paytiradilar. Boburning yozishicha, birgina Sultonali Husayn Boyqaro uchun har kuni 30 baytni va Navoiy uchun 20 baytni kitobga ko‘chirar ekan. Rafiqiy ham o‘rta asrning bu beqiyos nozik san’ati sohasida shuhrat qozongan edi.


  



  



  TASVIRIY SAN’AT


  



  15—16- asr boshlarida tasviriy san’at sohasida ulkan muvaffaqiyatlarga erishiladi. Behzod, Mirak Naqqosh, Qosimali, Mahmud


  Muzahhib, Hoji Muhammad Naqqosh va Shohmuzaffar kabi muyqalam sohiblari yetishadi. Bizgacha saqlanib qolgan tasviriy san’at obidalari va yozma manbalar Movarounnahr va Xuroson tasviriy san’atining o‘ziga xos uslubini, musavvirlar ijodiyotining hayoliy mavhumlikdan hayotiylikka, realistik tasvirga tomon rivojlanib borganini ko‘rsatadi. Bu jihatdan, ayniqsa. Behzod asos solgan Hi-rot musavvirlik maktabi ulkan yutuqlarga erishadi. Bu davr tasviriy san’ati obidalari o‘zining mavzui va voqeiyligiga qarab portretlar, hayotiy lavhalar, tabiat manzaralari, bino va badiiy asarlarga ishlangan tasvirlardan iborat bo‘lgan. Buyuk siymolar qiyofasi tasvirlari orasida Jomiy, Navoiy, Abdullo Xotifiy, Behzod, Husayn Boyqaro, Bobur, Shayboniyxon va boshqalarning portretlari bizgacha saqlanib qolgan. Musavvirlar bu tarixiy shaxslarning tashqi qiyofasini aniqroq va mukammalroq tasvirlashga, ayrim hollarda, hatto ularning ma’naviy dunyosini ochishga intilganlar. Bu jihatdan ayniqsa Navoiy portretlari diqqat-e’tiborga molikdir. Masalan, mashhur rassom Mahmud Muzahhib tomonidan chizilgan Navoiy tasvirida shoir hassaga tayangan, uning qomati birmuncha bukchaygan, qarashlarida ham xorg‘inlik alomatlari, ham ulug‘vorlik va olijanoblik ko‘zga yaqqol tashlanib turadi.


  Hayot lavhalariga bag‘ishlangan tasviriy san’at asarlari o‘z mazmuni va mavzui, uslubi va badiiyligi bilan ham nihoyatda qimmatlidir. Behzod va boshqa musavvirlar o‘rta asr-lar muhitining bir qancha hayotiy manzarala-rini mohirlik bilan tasvirlashga muvaffak bo‘lganlar. Masalan, Behzodning bino qurilishiga bag‘ishlangan bir tasvirida ko‘pdan-ko‘p quruvchi-binokor, duradgor, toshtaroshlovchilar, arava va filga ortib keltirilayotgan qurilish materiallari, beliga qilich taqqan va govron ko‘tarib quruvchilarga o‘shqirayotgan qutvol — qurilish boshlig‘i tasvirlangan.


  Zamondoshlari tomonidan Moniyi soniy (Ikkinchi Moniy), keyingi davr olimlari tomonidan «Sharq Rafaeli» deb ulug‘langan Kamoluddin Behzod 15- asr tasviriy san’atining ulug‘ namoyandasidir. U musavvirlikda Hirot maktabi deb nomlangan yangi bir ijodiy uslubning asoschisi bo‘ldi va ustoz san’atkor sifatida Movarounnahr, Eron, Ozarbayjon va boshqa o‘lkalar tasviriy san’atining taraqqiyotiga samarali ta’sir etdi. Behzod musavvirlik san’atining jihatlari ko‘p bo‘lib, uning mo‘yqalami bilan chizilgan tasvirlar


  o‘zining nafisligi, ruhiy va jismoniy holatlarning uyg‘unligi, yorqinligi va bo‘yoqlarining jozibadorligi jihatidan Sharq musavvirlik san’atida alohida o‘ringa egadir. Behzod ijodi xilma-xil mazmunga ega bo‘lib, u tarixiy siymolar (Husayn Boyqaro, Shayboniyxon, Alisher Navoiy) portretlaridan tortib, to hukmdorning serjilo saroylaridagi qabul marosimlariyu, jang maydoni manzaralarigacha haqqoniy va ta’sirli qilib bera olgan. Ayniqsa, Dehlaviyning «Layli va Majnun» asariga bag‘ishlangan lirik manzaralar yoki Sharofuddin Ali Yazdiyning «Zafarnoma» asari uchun chizilgan jang maydonidagi shiddatli mahoraba tasvir etilgan miniatyuralar nihoyatda jozibador va ta’sirchandir. Xullas, tasviriy san’at asarlari kitobda xattotlarning husnixati, muqovasoz va zarhalchilarning san’ati bilan uyg‘unlashib, g‘oyat ko‘rkam bir tusga kiradi.


  Bularning barchasi san’at turlari bilan badiiy adabiyotning o‘zaro uzviy aloqada ravnaq topganini, biri ikkinchisiga samarali ta’sir etganini ko‘rsatadi.


  



  



  MUSIQA


  



  14—15- asrlar O‘rta Osiyo xalqlarining musiqa san’ati taraqqiyotida yangi va barakali bir bosqich bo‘ldi. Bu davrda yangi kuy va qo‘shiqlar, cholg‘u asboblari va musiqa nazariyasiga doir nodir asarlar yaratildi. Juda ko‘p mahoratli sozandachilar, bastakorlar va ho-fizlar yetishadi. Abduqodir Nayiy, Qulmuhammad Shayxiy, Husayin Udiy, Shohquli G‘ijjakiy, Qosim Rabboniy, Darvesh Ahmad Qonuniy, Xoja Yusuf Andijoniy, Ustod Shodiy, Najmuddin Kavkabiy va boshqalar shular jumlasidandir. Omilkor musiqachilar bilan bir qatorda Ulug‘bek, Navoiy, Jomiy va Binoiy kabi mutafakkir va shoirlar ham musiqa sohasi bilan shug‘ullanib, uning rivojiga ma’lum hissa qo‘shadilar. Masalan, Ulug‘bek «bulujiy», «shodiyona», «ahloqiy», «tabriziy», «usuli ravon» va «usuli otlig‘» kuylarini, Navoiy «Isfahoniy» quyini ijod qiladilar. Jomiy va Binoiylar musiqa nazariyasiga doir asar yaratadilar.


  Musiqa san’ati ahllarining ijodiy faoliyati bilan 9—12-asrlarda vujudga kelgan duvozdax (o‘n ikki) maqom kuyi bu davrda yangi taraqqiyot pog‘onasiga ko‘tariladi, takomillashadi va yangi kuylar bilan boyiydi. Demak, musiqa san’ati ham 14—15- asrlarda san’atning boshqa turlari va poeziya bilan uzviy aloqada rivojlandi. Mohir san’atkor-mashshoqlar, bastakor va hofizlar yetishadi. Nodir va bebaho san’at asarlari vujudga keladi.


  


  ADABIYOT


  



  14-asrning 2-yarmi va 15- asr O‘rta Osiyo xalqlari adabiyoti taraqqiyotida yangi va ju-da sermahsul davr bo‘ldi. Bu davrda adabiyot badiiy uslub jihatidan takomillashdi, yangi pog‘onaga ko‘tarildi. Nasrda ham, nazmda ham ko‘plab nodir badiiy va lirik asarlar yaratildi. Turkiy va fors tillarida ijod qiluvchi shoirlar o‘rtasida o‘zaro aloqa va hamkorlik kengaydi. O‘zbek tarjima adabiyoti vujudga keldi. Badiiy adabiyotning o‘sishi bilan uzviy bog‘langan holda adabiyotshunoslik ham taraqqiy etdi, bu sohaga oid ilmiy asarlar yaratildi.


  Bu davrda zamonasining iste’dodli va yetuk shoirlari va adiblari Qutb, Sayfi Saroiy, Haydar Xorazmiy, Durbek, Amiriy, Yaqiniy, Atoiy, Sakkokiy, Lutfiy, Bobur, Muhammad Solih va boshqalar yashab ijod qiladilar. Durbek tomonidan qayta ishlangan «Yusuf va Zulayho» dostoni, toshkentlik shoir Atoiyning devoni, Lutfiyning «Zafarnoma» va «Gul va navro‘z» poemalari badiiy adabiyotning o‘sha davrda yaratilgan durdonalaridir. O‘zbek shoirlari ichida Lutfiy (1366—1465) alohida o‘rin tutadi. Navoiyga qadar o‘zbek she’riyatida Lutfiy darajasiga yetadigan shoir o‘tmagan. U birgina turkiy tilida asarlar yaratib qolmadi, balki fors tilida ham qasidalar yozdi. Lutfiy ijodida haqiqat va adolatni sevish, shafqat va muruvvatli bo‘lishni targ‘ib qilish, ilm va san’atni sevish kabi g‘oyalar katta joy olgan.


  Bu davr badiiy adabiyoti taraqqiyotida fors-tojik shoiri Abdurrahmon Jomiy (1414—1492) hamda o‘zbek klassik adabiy tilining asoschisi va o‘zbek klassik adabiyotining sardori Alisher Navoiyning hissalari g‘oyat buyukdir. Lirika sohasida Sa’diy, Hofiz va Qamol Xo‘jandiy qatorida turgan Jomiy juda sermahsul olim va iste’dodli adib edi. Qariyb yarim asr davom etgan ijodiyotida u fan va adabiyotning turli masalalariga oid 99 ta asar yozdi. U 15- asr adabiyotida mavjud bo‘lgan deyarli barcha janrlarda asarlar yaratdi, o‘zidan oldingi ulug‘ so‘z san’atkorlarining an’analarini davom ettirdi va rivojlantirdi, badiiy yuksak asarlari bilan dunyo adabiyoti xazinasiga o‘lmas obidalar ko‘shdi. Jomiyning eng yirik va mashhur asari yetti dostondan iborat «Haft avrang», shuningdek «Bahoriston» va «Hiradnomai Iskandar» asarlari falsafiy didaktik va ahloqiy-ta’limiy mazmunga ega. «Xiradnoma»sida u despotizm, zulm, ochko‘zlik va qizg‘anchiqlikni qoralaydi, mehnatsevarlik, insonparvarlikni, kishilarning huquqiy tengligini tarannum qiladi, ijtimoiy adolat, kishilar o‘rtasida o‘zaro yordam va hamkorlik haqida, tenglik to‘g‘risida orzu qiladi.


  Abdurrahmon Jomiy ulug‘ o‘zbek shoiri va mutafakkiri Alisher Navoiyning zamondoshi, ustozi va do‘sti edi. Bu ikki mutafakkirning do‘stligi va hamkorligi o‘zbek va tojik xalqlari do‘stligi va hamkorligining yorqin timsolidir. Inson va uning baxt-saodati uchun madaniyat, ilm-fan, san’at va adabiyotning ravnaqi uchun kurash bu ikki buyuk siymoni bir-biriga yaqinlashtirgan edi. Navoiy Jomiyni ustoz, buyuk so‘z san’atkori deb bildi, u bilan hamkorlik qildi, unga bag‘ishlab «Hamsai ul-mutahayyirin» («Besh hayrat») asarini yaratdi. «Tuhfat ul-afkor» («Fikrlar sovg‘asi») asarini unga atadi. Asarlarida uni ta’rif va tavsif etib, yuksak baho berdi. Huddi shuningdek, Jomiy ham Navoiyni buyuk so‘z san’atkori sifatida taqdirlab, unga yuksak baho berdi. Jomiy ham bir necha asarlarini Navoiyga bag‘ishladi.


  15- asr badiiy adabiyoti ravnaqida o‘zbek xalqining ulug‘ farzandi, buyuk shoir, olim, mutafakkir Alisher Navoiyning hissasi g‘oyat buyukdir.


  Navoiy butun faoliyati va ijodiyotini insonning baxt-saodati uchun kurashga, xalqning osoyishtaligiga, o‘zaro urushlarning oldini olishga, obodonchilik ishlariga, ilm-fan, san’at va adabiyot taraqqiyotiga bag‘ishladi. U ulug‘ insonparvar, donishmand, davlat arbobi, o‘zbek adabiy tiliga asos solgan va o‘zbek klassik adabiyotini yangi taraqqiyot pog‘onasiga ko‘targan buyuk so‘z san’atkori, iste’dodli qomusiy olim bo‘lib yetishadi. U davrining madaniy hayotiga rahnamo, ilm-fan, san’at va ada-biyot ahllariga homiy, ko‘plab shogirdlar yetishtirgan ustoz bo‘ldi. Navoiy til, adabiyot, musiqa, tarix, falsafa, astronomiya, tarbiya nazariyasi sohasida juda ko‘p qimmatli ilmiy asarlar, o‘ttizdan ortiq, yirik badiiy asar yozdi. «Hamsa», «Xazoyin ul-maoniy», «Mahbub ul-qulub», «Lison ut-tayr» shular jumlasidandir. Navoiy «Foniy» taxallusi bilan fors tilida ham ijod qilib, «Devoni Foniy», «Xasbi hol», «Tuhfat ul-afkor» kabi lirik asarlar yaratdi.


  Navoiy asarlarida muhabbat va sadoqat, do‘stlik va qardoshlik, adolat va tinchlik zo‘r mahorat bilan tarannum etiladi. U odamlarni insonga muhabbatli bo‘lishga da’vat etdi, mehnatni ulug‘ladi. Shoir odamlarni fanni egallashga, bilimlarni o‘zlashtirishga chaqirdi, savodli bo‘lishning amaliy ahamiyatini uqtirdi. Navoiy g‘arazli maqsadlarni ko‘zlaydigan amaldor va ruhoniylarni qattiq qoraladi va ularning o‘z mansablarini suiste’mol qilishlarini la’natladi.


  Navoiy tarixni bilishning ahamiyati ayniqsa katta ekanini uqdirib, odamlarni tarixni o‘rganishga da’vat etdi. Uning fikricha, tarix fani shohlar, hukmdorlarning tarjimai holini yozish emas, balki mamlakat tarixini o‘rganishi kerak. U saltanatni nimalar halok qilishini va nimalar farovonlikka olib kelishini, qanday ishlar tufayli mamlakat obod bo‘lishini, qanday ishlar sababli mamlakat tanazzulga yuz tutishini, qanday ishlar tufayli mamlakat ma’mur bo‘lishligini, qanday ishlar xalqqa farog‘at va baxt keltirishini tarix ko‘rsatib berishi lozim deb hisobladi.


  Navoiy ta’kidlashicha, xalqning farovonligi, davlatning ravnaqi dehkonlar va kosiblarning og‘ir va mashaqqatli mehnati natijalariga bog‘liq. Shu sababli ularni hurmatlab, mehnatini ardoqlash lozim. Navoiy shoh, bek va boshqa amaldorlarning hunarmand-kosiblarga, dehqonlarga zulm o‘tkazishlariga qarshi chiqadi. Navoiy odamlarni insofli, oliyhimmat, mehnatsevar bo‘lishga da’vat etdi, jahondagi barcha ma’murchilikning manbai mehnat deb, uni maqtadi.


  Navoiyning xushxulk, odobli va tarbiyali bo‘lish to‘g‘risidagi fikrlari, ayniqsa, qimmatlidir. U tarbiyali bo‘lishni yuksak va olijanob fazilatlardan biri deb hisoblab, odamlarni xushmuomala, xushfe’l bo‘lishga chaqiradi. Shoir yuksak ahloqiy sifatlarni adolat, insonparvarlik, odamlarga mehribon bo‘lish bilan chambarchas bog‘lab, adolat yordamida mamlakatni obod qilish mumkinligini, har bir kishi o‘zining xulqi va odobi bilan odamlarni xursand qilishi lozimligini uqtirib o‘tadi.


  Xullas, o‘zbek xalqining ulug‘ shoiri va mutafakkiri Alisher Navoiy o‘zining faoliyati va ijodiyoti hamda bebaho asarlarida ko‘targan o‘ta insonparvar g‘oyalari bilan jahon adabiyotining buyuk san’atkorlari qatoridan o‘zining munosib o‘rnini egalladi. Uning nomi va merosi Gomer va Dante, Rudakiy va Firdavsiy, Nizomiy va Shota Rustaveli, Sa’diy va Jomiy, Shekspir va Balzak, Pushkin va Tolstoy, Rabindranat Tagor va Lu Sin kabi ulkan mutaffakirlarining nomi va merosidek abadiydir.


  



  



  


  MUHIM VOQEALAR, TARIXIY SHAXSLAR SANASI


  



  1336.09.04-1405.18.02. - Amir Temur ibn To‘rg‘ay Bahodir — davlat arbobi va buyuk sarkarda.


  1337 - Sabzavorda sarbadorlar harakatining boshlanishi


  1338 - Vajuhuddin Mas’ud boshliq sarbadorlar hukumati tuzilishi


  1361 - Amir Temur — Qesh (Shahrisabz) hokimi


  1361 - Amir Temur bilan Amir Husaynning Tug‘luq Temurga qarshi ittifoqi


  1365 - Amir Temur va Amir Husaynning Ilyosxo‘ja bilan to‘knashuvi («Jangi loy»)


  1365 - Mo‘g‘ul xoni Ilyosxo‘janing Samarqandni qamal qilishi


  1365 - Samarqandda Mavlonzoda va Abu Bakr Kuluyinaddof boshchiligida sarbadorlar qo‘zg‘oloni


  1366 - Amir Husayn — Movarounnahr hokimi


  1366 - Amir Husayn tomonidan sarbadorlar rahbarlarining qatl etilishi


  1366-1370 - Amir Temurning Amir Husaynga qarshi kurashi


  1370 - Amir Temur — Movarounnahr Amiri


  1372-1375 - Amir Temurning Oltin O‘rda va Xorazmga yuoishlari


  1386- 1388 - Amir Temurning «Uch yillik yurishlari» (Eron, Kavkaz-orti)


  1388 - Oltin O‘rda xoni To‘xtamishning O‘rta Osiyodan quvib chiqarilishi


  1392-1396 - Amir Temurning «Besh yillik yurishlari»


  1398 - Amir Temurning Hindistonni zabt etishi


  1399-1404 - Amir Temurning «Yetti yillik yurishlari»


  1402 - Amir Temur bilan Yildirim Boyazid to‘qnashuvi (Anqara yonidagi jang)


  



  Temuriylar davlati tepasida:


  



  Shohruh ibn Temur (1409 — 1447)


  Ulug‘bek ibn Shohrux (1447 — 1449)


  Abu Said ibn Sulton Muhammad (1458 — 1469)


  



  Movarounnahrda (poytaxti Samarqand)


  Halil Sulton (1405— 1409)


  Ulug‘bek (1409— 1449)


  Abdulatif (1449 — 1450)


  Abdulloh Mirzo (1450 — 1451)


  Abu Said ibn Sulton Muhammad (1451 — 1469)


  Sulton Ahmad ibn Abu Said (1469 — 1494)


  Sulton Mahmud ibn Abu Said (1494 — 1498)


  Sulton Ali ibn Sulton Mahmud (1498 — 1500)


  



  Hurosonda (poytaxti Hirot) :


  Shohruh (1396—1447)


  Ulug‘bek (1447 — 1449)


  Abulqosim Bobur (1449—1457)


  Abu Said ibn Sulton Muhammad (1458— 1469)


  Sulton Mahmud ibn Abulqosim Bobur (1457— 1459)


  Sulton Husayn ibn Mirzo Mansur binni Mirzo Boyqaro (1470— 1506)


  Badiuzzamon ibn Sulton Husayn (1506—1507)


  



  Hirotda Shohruh nomiga xutba o‘qilishi (1 mart 1405 yil)


  Samarqandda Halil Sulton taxtni egallashi (18 mart 1405 yil)


  Xorazmni Idiqu O‘zbek bosibolishi (1406)


  Shohruh va Halil Sulton to‘qnashuvlari (1406 — 1409)


  Halil Sultonning amir Xudaydod Husaynga asir tushishi (30 mart 1409 yil)


  Shohruhning Samarqandni olishi, Ulug‘bek Movarounnahr taxtiga o‘tirishi (1409 yil may)


  Ulug‘bekning Oq O‘rdaga yurishi va Sharqiy Turkistonni qo‘shib olishi (1416)


  Samarqandda Ulug‘bek tomonidan «Dor ul ilm» — Samarqand akademiyasiga asos solinishi (1429)


  Ulug‘bekning o‘ldirilishi (1449 iil 27 oktyabr)


  Abdullatifning qatl etilishi (1450)


  Husayn Boyqaro Xuroson taxtini egallashi (1470)


  Alisher Navoiy vazir lavozimida (1472 — 1476)


  Bobur Zahriddin Muhammad— temuriy hukmdorlarining so‘nggi namoyandalaridan biri, podshoh, shoir (1483— 1530)


  Mirzo Umarshayx vafoti va Boburning Farg‘ona taxtiga o‘tirishi (1494)


  Boburning Samarqandga yurishlari (1497 — 1500)


  Bobur Qobul hukmdori (1504)


  Boburning Ismoil Safoviy bilan ittifoqi va Samarqandni so‘nggi bor ishg‘ol qilishi (1510)


  Boburning Shayboniy Ubaydulla Sultondan mag‘lubiyati (1512)


  Boburning Hindistonga yurishi (Dehli yaqinidagi Ponipat jangi ) (1526)


  Abulxayrxonning ko‘chmanchi o‘zbeklar davlatiga asos solishi (15 asr o‘rtalari)


  Abulxayrxonning Sirdaryo bo‘yidagi bir qancha shahar va qal’alarni bosib olishi (1446 — 1448)


  Abulxayrxon vafoti va ko‘chmanchi o‘zbeklar davlatining kulashi (1468)


  Muhammad Shayboniyxon tomonidan ko‘chmanchi o‘zbeklar davlati tiklanishi (1480 — 1485)


  Shayboniyxonning Samarqandni olishi (1500)


  Shahrisabzda Oqsaroyning qurilishi (14-asr oxiri 15-asrning boshi)


  Turkistonda Ahmad Yassaviy maqbarasi qurilishi (14-asr oxiri 15-asr boshi)


  Samarqandda Bibixonim masjidi kurilishi (1399 — 1404)


  Buxoroda Ulug‘bek madrasasi kurilishi (1417)


  Samarqandda Ulug‘bek madrasasi kurilishi (1417— 1420)


  G‘ijduvonda Ulug‘bek madrasasi kurilishi (1432 — 1433)


  Shahrisabzda Qo‘kgumbaz masjidi kurilishi (1435)


  Ulug‘bek rasadxonasining qurib bitkazilishi (1424 — 1429)


  Ulug‘bekning «Ziji jadidi Ko‘ragoniy» asari bitilishi (1437)


  Qozizoda Rumiy Salohuddin Muso ibn Muhammad ibn Mahmud — matematik va astronom (1360-1437)


  Sharafuddin Ali Yazdiy — tarixchi va shoir, «Zafarnoma» (1419-25) muallifi (1454 yil)


  Ibn Arabshoh Shihobuddin Ahmad ibn Muhammad ibn Abdulloh ibn Ibrohim—arab tarixchisi. «Temur haqidagi xabarlarda taqdir ajoyibotlari» asari mashhur (1388 – 1450)


  Klavixo Run Gonzales ispan sayyohi. Amir Temur saroyiga elchilar boshlig‘i sifatida kelgan. «Buyuk Temur tarixi» asarining muallifi (1412)


  Ulug‘bek Muhammad To‘rg‘ay — Movarounnahr va Xuroson hukmdori, buyuk olim, ma’rifatparvar (1394 – 1449)


  Ali Qushchi Alouddin Ali ibn Muhammad mashhur astronom, matematik (1403 — 1474)


  Alisher Navoiy — o‘zbek xalqining ulug‘ shoiri va mutafakkiri, jahon adabiyotining buyuk siymolaridan (1441 — 1501)


  Navoiyning «Hamsa» asari bitilishi (1483 — 1485)


  Navoiyning «Xazoin ul-Maoniy» asariga tartib berilishi (1491 – 1496)


  Husayn Boyqaro Husayn ibn Mirzo Mansur binni Mirzo Boyqaro—Xuroson hukmdori, o‘zbek shoiri (taxallusi — Husayniy). (1438—1506)


  Koshiy G‘iyosuddin Jamshid ibn Mas’ud—O‘rta osiyolik mashhur matematik va astronom (1430)


  Mavlono Lutfiy — «forsiy va turkiyda naziri yo‘q» shoir (Navoiy so‘zi) o‘z zamonining «malik ul-kalomi» (1366 — 1465)


  Abdurrahmon Jomiy fors-tojik shoiri, faylasuf, naqshbandiylik tariqatining yirik vakili (1414 — 1492)


  Abulfazl Samarqandiy Abulfazl Muhammad ibn Abdujalyal ibn Abdumalik ibn Ali ibn Haydar — tarjimon va tarixnavis olim (12- asr)


  Abdurazzok Samarqandiy — tarixchi (1413-1482)


  Xo‘ja Ahror Xo‘ja Ubaydullox — shayx, naqshbandiylik tariqati rahnamolaridan. O‘z zamonida «valiy» deb e’tirof etilgan (1404— 1490)


  Behzod Kamoliddun — mashhur musavvir (1455 — 1535)

